
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Хойтон жилийн долоон сарын нэгэн гэхэд Анваалын рашаан сувиллын газар танигдахгүй болтлоо өөрчлөгджээ.

	Хөндийн хоёр амны хоорондох гүвээний оройд мавр загвараар барьсан барилга сүндэрлэн магнайд нь алтан үсгээр «Казино»1 гэж бичсэн нь гялалзана.

	Лимань руу уруудсан налуугийн зулзаган ойг цэцэрлэгт хүрээлэн болгожээ. Овернийн өргөн хөндийд сүндэрлэх сайх цэнгээний байшингийн өмнүүр өнцөг бүртээ дуураймал гантиг ваартай гоёмсог чулуун хашлага бүхий дэвсэг үргэлжилнэ.

	Доохон талын усан үзмийн тариалан дотор энд тэнд барьсан зургаан дүнзэн байшингийн чийдсэн нүүрэн тал нь гялалзана.

	Өмнө талын налуу дээр «Монт-Ориолын Гранд-Отель» хэмээгдэх сүрлэг том зочид буудал гял цал буун, тэртээ алсаас Риомыг өнгөрөнгүүт л нүднээ тусна. Сайх гүвээний чанх хормойд хавцлаас уруудах горхи дундуур нь урсан гарсан цэцэрлэгээр хүрээлэгдсэн уран барилгын ямар ч эв дүйгүй авч бараа сүртэй дөрвөлжин байшин байх нь нөгөө Латон эмчийн бичсэн танилцуулгад дурдсан гайхамшигт эмчилгээ сувилгааны газар байлаа. Нүүрэн талд нь: «Монт Ориолын эмчилгээний рашаан» гэж бичээд, баруун жигүүрт нь арай жижиг үсгээр «Усан эмнэлэг. Ходоод угаана. Урсгал усан сан» гээд зүүн талд нь «Механикжсан эмчилгээний дасгалын хүрээлэн» гэж бичжээ.

	Бүх юм шинэхэн, нүд гялбуулам гял цал ажээ. Сувиллын газар сарын өмнө нээгдсэн ч гэлээ будагчин, дээвэрчин, усан түгээлийн ажилчин энд тэндгүй ажиллан, ухаж сэндийлж байгаа нь харагдана.

	Нээгдсэн өдрөөсөө эхлээд л сувиллыг үндэслэгчдийн санаснаас илүү амжилт олжээ. Парисын гурван нэрд гарсан эмч профессор Ма-Руссел, Клош, Ремюзо шинэ рашаан эмнэлгийг ивээлдээ авч, рашааны удирдлагын зүгээс өөрсдөд нь найр тавьсан Бернийн угсармал байшингийн нийгэмлэгээс барьсан лавринд хэд хоног байхыг зөвшөөрчээ.

	Тэдний энд ирэхийг дуулсан өвчтөнүүд Монт-Ориол руу цутган «Гранд-Отел» зочид буудал дүүрэн хүнтэй болжээ.

	Хэдийгээр рашаан зургаан сарын нэгнээс ажиллаж эхэлсэн боловч, сувиллын газрын албан ёсны нээлтийг олон хүнийг хамруулан татахын тулд долоон сарын нэгэн хүртэл хойшлуулжээ.

	Үдийн гурван цагт рашаанаа ариутгах ёслолоор баярын ажиллагааг эхлэхээр тохиролцжээ. Үдэш нь том жүжиг тавьж, галын наадам, бүжигт үдэшлэг зохион Монт-Ориол болон зэргэлдээх рашаан сувиллын газрын бүх сувилуулагч Клермон-Ферран, Риомын нэр хүндтэй хүмүүсийг оролцуулахаар болжээ.

	Уулын дээрх цэнгээний газар хөх, улаан, цагаан, шар өнгийн туг дарцгаар бүрхэгдэн, олон өнгийн үүлэнд шумбах мэт намилзан, цэцэрлэгт хүрээлэнгийн модот замын хоёр талаар босгосон өндөр өндөр шургийн оройд дэрвэх урт урт хиурууд хөх тэнгэрт могой мурилзах мэт соньхон.

	Шинэхэн цэнгээний газрын эрхлэгч болж амжсан Петрюс Мартел сайх тоо томшгүй туг дарцгийн нөөлөг дор өөрийгөө ямар нэгэн гайхамшигт хөлөг онгоцны бүхнийг чадагч ахмад болсон мэт итгэжээ. Цагаан энгэрэвч зүүсэн үйлчлэгч нарт сүртэй паргиа дуугаар, далайн ид тулалдааны үеэр адмирал тушаал өгдөг лугаа адил хашхичихад нь түүний унзад хоолой салхинд хөөгдөн тосгоны захад дуулдана.

	Хөл хөдөлгөөнөөс болж амьсгаадсан Андермат дэвсэг дээр гарч ирэхэд Петрюс Мартел өмнөөс нь тосон гүйж очоод машид хүндэтгэлтэйгээр ёслон мэндлэв.

	— За тэгээд бүх юм сайн уу? гэж банкны эзнийг асуухад, 

	— Тун сайн ноён ерөнхийлөгч өө гэж хариу барив.

	— Миний хэрэг болбол, ерөнхий эмчийн тасалгаанд байна шүү. Тэнд хуралдаантай гэж хэлээд толгой руу бууж одов.

	Рашаан эмнэлгийн үүдэн дээр нэгэнт сүйрэх хоногийнх нь тоо ойртсон өрсөлдөгч хувь нийлүүлсэн нийгэмлэгээс цэнгээний газрын эрхлэгчтэй адил хулуусан сахиул, мөнгө хураагч хоёр эзнийхээ амрыг эрэхээр ухасхийв. Шоронгийн хуяг агсан цэрэг маягаар ёсоллоо. Нөгөөдөх нь хишиг гуйж буй гуйлгачин шиг тээр дор мэхийн хүндэтгэл үзүүлнэ. Андерматыг

	— Ерөнхий эмч байна уу? гэхэд сахиул

	— Яг байна, ноён дарга аа. Зөвлөлийн бусад гишүүд ч цугларсан гэж илтгэлээ.

	Банкны эзэн хүндэтгэл үзүүлэн мэхийх эр, эм үйлчлэгч нарын дундуур үүдний өрөөг өнгөрөөд баруун гар тийшээ эргэн хаалга татвал ханаар нь дүүрэн ном өрж, шинжлэх ухааны алдартнуудын цээж баримал тавилсан саруулхан эмх цэгцтэй өрөөнд ороод явчих нь тэр. Анваалд байгаа удирдах зөвлөлийн гишүүд, хадам эцэг маркиз де Равенал, хүр дүү Гонтран, Поль Бретини, Латон эмч, ноёдыг дуурайн хувцаслахыг хичээсэн боловч дэндүү урт хэлхгэр хар сюртук2 өөрсдийг нь оршуулгын товчоог сурталчилдаг бамбарчин шиг болгочихсон эцэг хүү Ориол цугласан байв.

	Хам хум гар барилцсан болоод бүгд суусны дараа Андермат

	— Бид нэг чухал асуудлыг, булгаа яаж нэрлэхээ шийдэх хэрэгтэй болоод байна. Энэ талаар ерөнхий эмч Латонтой миний санал огт нийлэхгүй байна. Эмч маань рашааны гурван гол булагт эмнэлгийн ухааны сор болсон манай зочин гурван эмчийн нэрийг өгье гэж байгаа юм. Мэдээжээр, ийнхүү гойд анхаарал тавих нь тэдний сэтгэлийг хөдөлгөн, бидэнд улам ойр дотно болгох нь гарцаагүй. Гэхдээ ноёд оо, энэ маань тэдний мэргэжил нэгт алдартнуудыг, одоогоор бидний урилтад хараахан хариу ирүүлээгүй байгаа тэр хүмүүсийг биднээс үүрд холдуулна гэдгийг бодолцох хэрэгтэй юм. Ингэхэд бид ямар ч үнээр болов, юугаа ч хамаагүй золиосолж байгаад манай рашааны гайхамшигт эмчилгээний чадалд тэднийг итгүүлэх хэрэгтэй. Тийм ээ, ноёд оо, хүний зөн гэдэг маань угтаа чанар адил, түүнийг танин мэдэж, ашиглах нь л чухал. Жишээ нь, ходоод гэдэсний үрэвслийг эмчлэхдээ бурхан эмч нар гэгддэг профессор Плантюро, Ларенар, Паокалис гурвыг л аваад үзье гэхэд тэд өөрсдийн өвчтөнүүдээ, тэднийхээ сор болсон өнгө мөнгө, алдар нэрийнхээ ачаар жонон хун тайж, ван хэмээгддэг тэр дээдчүүлээ нааш нь явуулахгүй, хэзээ ч тэд өвчтөнүүдээ Ма-Руссел, Клош, Ремюзо нэртэй рашаан булгаар эмчлүүлье гэж зүглүүлэхгүй шүү дээ. Учир нь тэр хүмүүс, ер нь хүн зон ч тэр аяараа профессор Ремюзо, Клош, Ма-Руссел л рашааныг нээж, тэд л эмчилгээнийх нь чадлыг олж мэдсэн юм байна гэж бодоцгоох болно. Шатель-Гюоны анхны булгийг нэрлэсэн Гюблерийн нэр олон алдарт эмчийг сайх сувиллын газрын эсрэг зогсоосон бөгөөд хэрэв эхнээс нь л тэд өөрийн асрамжид авчихсан бол өнөөдрийнхөө байдалд аль хэдийнээ хүрчих байсан юм.

	Иймээс би олон таван үггүй анхны нээгдсэн булагт эхнэрийн маань нэрийг, нөгөө хоёрт нь ноён Ориолын охидын нэрийг өгье гэдэг саналтай байна. Ингээд л Христиана, Луиза, Шарлот гэсэн булагтай болох нь энэ. Дуудахад ч чихэнд чимэгтэй, яруу сайхан. Та нар юу гэж үзэж байна даа гэв.

	Бүгд санал нийлж, Латон эмч хүртэл зөвшөөрөн, 

	— Тэгвэл гурван профессороо загалмай зүүлгэх эцэг болгохыг гуйж ёслолын ажиллагаанд загалмай зүүлгэх эх нартай сугадан очихыг гуйх юм байна гэж л саналаа нэмж хэлэв.

	— Маш зөв, их сайн! гэж Андермат дуу алдан, — Би одоохон тэдэн рүү харайлгалаа. Тэд зөвшөөрнө гэдгийг би даая. Түр баяртай! Ёслолын жагсаал эхлэх ёстой сүмд гурван цагт уулзацгаая гэж хэлэнгээ тасалгаанаас гүйхээрээ гарлаа.

	Араас нь Маркиз, Гонтран хоёр гарав. Дараа нь эцэг, хүү Ориол бортого малгайгаа тавьж аваад намбатай нь аргагүй зэрэгцэн цагаан тоосон зам дээр хоёр бараан хар дүрс алхалж харагдана. Латон эмч сувиллын нээлтийн баярын өмнөхөн ирсэн Поль Бретинид хандан

	— Таныг би ингээд зүгээр тавьчихгүй шүү ноён Бретини. Би танд гайхамшгийг хүлээн буй ажлаа үзүүлье. Механикжсан эмчилгээний дасгалын хүрээлэн рүү очъё гэв.

	Тэгээд сугадан авч замчлан явлаа. Хүлээх өрөө рүү гарч иртэл үйлчлэгч ирж, 

	— Ноён Рикье ходоодоо угаалгахаар хүлээж байна гэлээ. Жилийн өмнөхөн л Латон эмч, хуучин сувиллын газрын ерөнхий эмч Бонөфилийн амжилттай хэрэглэж байсан ходоод угаах аргыг муу хэлдэг байж билээ. Гэтэл цаг өөр болж, Латон эмчийн бодол ч өөрчлөгдөн, одоо Барадюкийн хаймсуур маань шинэ сувиллын газрын ерөнхий эмчийн өвчтөнийг тамлахад ганц урдаа барьдаг хэрэгсэл нь болж, өвчтөн болгоны улаан хоолой руу гудрахдаа хүүхэд лугаа адил баярладаг болсныг хэлэх юун.

	Латон эмч Полиос, 

	— Та урьд нь ходоод яаж угаадгийг харсан уу гэхэд цаадах нь, ерөөсөө хараагүй гэдгээ хэлэв.

	Тэгвэл хонгор минь, явъя. Их сонин юм байгаа юм гэв. Тэднийг эмчилгээний шүршүүрийн өрөөнд ороход, жил болгон шинээр нээгдсэн сувилгааны газар бүрд очиж туршин үзэж байдаг зантай энэ жил Монт-Ориолд азаа туршихаар сүслэн ирсэн тоосгон улаан царайтай ноён Рикье эмчийг хүлээгээд түшлэгтэй модон сандал дээр сууж байв.

	Дундад зууны үеийн эрүүгийн газар байгаа хэрэгтнийг л санагдуулам ажээ. Хувцас хунар дээр нь юм үсрэхээс болгоомжлон номхотгох цамц гэлтэй хулдаасан цамц угласан нь хамаг биеийг нь хавчийтал барьжээ. Хүнд хагалгаанд орох гэж байгаа өвчтөн шиг айж, зовнисон царайтай байна.

	Эмчийг босго алхмагц үйлчлэгч, хоёр сүүлтэй нарийхан могой мэт, дундаасаа хоёр тийшээ салаалсан урт хаймар хоолой аваад нэг салааг нь рашаан гоожих цоргоны амсарт углаж, нөгөөг нь өвчтөний ходоодноос гарсан шингэн урсан орох ёстой шилэн саванд углав. Ерөнхий эмч голын хоолойг нь тайван аваад эелдэгхнээр инээмсэглэн байдгаараа ангайсан ноён Рикьегийн ам руу ойртуулан нөгөө хаймар хоолойг эрхий долоовор хоёроороо цэмцгэр нь аргагүй чимхээд хоолой руу нь аажмаар гулсуулангаа ихэд найрсгаар «Болж байна, болж байна, их сайн. Одоохон, одоохон, ёстой догь!» гэж байв.

	Хөөрхий Рикьегийн царай хүрэнтэн барайж нүд нь бүлтгэнэн уруул дээгүүр нь хөөс сахран, амьсгаадаж, сугшран хэхэрч байснаа зогьсуулан сандлынхаа тохойвчноос тас зууран ходоод руу нь орж явчихсан резин могойг гаргах гэж байдгаараа хүчлэн тамирдана.

	Бараг хагас алд шахуу явуулсныхаа дараа эмч, 

	— За боллоо! Усаа тавиарай тэв. Үйлчлэгч цоргыг эргүүлэхэд өвчтөний гэдэс харваас бүлээн рашаанаар аажим аажмаар дүүрч цүндийж ирлээ.

	— Ханиагаарай, жаахан шахаад өгвөл хаймсуур ажиллаж эхлэх нь байна шүү гэв.

	Хөөрхий амьтан ханиалгах гэж хэрчигнээд өөрийн эрхгүй татганан, нүд нь аяганаасаа бүлтэрчих нь үү гэмээр харагдав. Гэнэт сандлын хажууд нэг юм гүрэлзэн хөдлөх шиг болсон нь хоолойн нөгөө салаа руу ходоодноос шахагдсан шингэн урсан шилэн сав руу орж байгаа нь тэр ажээ. Эмч сав доторхыг ажиглан, дутуу боловсруулсан хоолны үлдэгдэл, салстыг хичээнгүйлэн хайна.

	— Дахиж хэзээ ч ногоон вандуй амандаа бүү хүргэ! гэж эмч дуу алдсанаа, — Шанцайг ч бас адилхан. Та ер нь тийм юм шингээдэггүй юм байна! Гүзээлзгэнэ амсах ч хэрэггүй. Би танд хэчнээн ч удаа гүзээлзгэнэ бүү ид гэж хэлэв дээ! гэлээ.

	Рикье ноён уурлав бололтой, хоолойд нь угласан хаймар үг хэлүүлэхгүй учир хий дэмий сандал дээрээ холбилзоно. Ингээд ходоодыг нь гүйцэд угаасны дараа эмч хоолойноос нь хаймраа болгоомжтой сугалан авмагц, цаадах нь эг маггүй хашхичиж, 

	— Өдөр болгон л эрүүл мэндэд минь хортой элдэв юмаар шахуулж байгаа нь миний буруу болоо юу? Эндхийн хоолны газар юугаар хооллож байдгийг нь харж хандаж байх хүн нь хэн болж байна? Таны л үүрэг шүү дээ. Хуучин буудал намайг хоолны оронцгоор золтой л алчхаагүй болохоор нь би шинэ буудалд буусан юм. Гэтэл тэр Гранд-Отельд чинь сахил хүртээд улам дордов гэгч л боллоо. Үйлийн үргүй үнэн! гэж бууж гарав.

	Эмч түүнийг тайтгаруулах хэрэгтэй болж зочид буудалд байгаа өвчтөнүүдийн хоол ундыг хараандаа авна гэдгээ хэд дахин баталж хэллээ.

	Тэгээд Полийг дахин сугадаж аваад өөр тийшээ явах зуураа өгүүлэх нь:

	— Өөрийн биеэр үүдэн санаачилсан, одоо танд үзүүлэх гэж байгаа механикжсан дасгалын тусгай эмчилгээнийхээ гол үндэслэлийн тухай танд товч танилцуулъя. Та мэдээжээр миний зохиосон бие эрхтний өвчлөлийн системийн тухай сонсоо биз дээ. Бидэнд тохиолддог өвчний ихэнх нь бусдаасаа хэтэрхий илүү хөгжсөн эрхтнээс л болдог гэж би үзэж байгаа юм л даа. Энэ эрхтэн хэт томорч ойр орчныхоо эрхтнийг шахан ажиллагааг нь саатуулан муудуулж улмаар бүх бие махбодын зохицол алдагдаж үүнээс үүдэн бүр ч хөөрхийлөлтэй байдалд орно.

	Гэлээ ч, бүлээн устай шүршүүрээр цохиулж рашаанд орохтой хослуулсан биеийн тамирын дасгал бол эрхтний тэнцвэргүй байдлыг тогтворжуулан, бусад эрхтнийг довтлон буй хэт хөгжилтэй эрхтнийг хэвийн болгоход хамгийн үр ашигтай арга юм.

	Гэхдээ өвчтөнийг яаж биеийн тамирын дасгал хийдэг болгох вэ гэдэг асуудал гарч ирнэ. Явган алхах, морь унах, усанд сэлэх, сэлүүрдэхэд зөвхөн нөр их биеийн хүчнээс гадна, санаа сэтгэлийн тэвчээр гэж нэг гол юмыг шаарддаг. Дур зориг бол биеийг хөдөлгөөнд оруулж, хүч чадал өгч байдаг билээ. Ер нь ч тэгээд зоригтой шийдэмгий хүмүүс үргэлжийн хөдөлгөөнтэй байдаг шүү дээ. Гэхдээ зориг гэдэг маань сэтгэл санаанд байхаас булчинд байдаг юм биш. Бие эрхтэн бол дур хүслийг л дагадаг.

	Эрхэм минь, аймхай хүнийг зүрх зоригтой болгож, бие султай хүнийг шийдэмгий шууд болгочихно гэж санахын гарз. Гэвч бид өөр аргаар, улам илүү ч юм хийж чадна. Бид зүрх зориг, санаа сэтгэлийн хүч чадал гэдгийг гаргуунд нь орхичхоод, гагцхүү биеийн хүчийг л анхаарна. Бие сэтгэлийн хүчийг би цэвэр механик, гаднын хүчээр л сольчихож байгаа юм даа. Та ойлгож байна уу? Гүйцэд ойлгосонгүй юу? Тэгвэл хар л даа!

	Тэгээд хаалга татаж, элдэв хачин хэрэгсэл эгнүүлсэн уужим тасалгаанд оров. Том модон хөлтэй түшлэгтэй сандал, гачуураар цавчиж хийсэн модон морь, хооронд нь нугасаар холбосон хөндлөвч моднууд, шалтай нь хадсан сандлын өмнөх хөдөлдөг савлуур зэрэг зүйлс байв. Эдгээр бүх зүйл хоорондоо нарийн төвөгтэй араа шүдээр холбогдсон агаад тусгай бариул эргүүлэхэд хөдөлгөөнд ордог ажээ.

	Эмч тайлбараа үргэлжлүүлэн, 

	— За энэ байна! Миний ердийн дасгал гэж үздэг биеийн тамирын дөрвөн үндсэн дасгал байдаг юм. Явган алхах, морь унах, усанд сэлэх, сэлүүрдэх орж байгаа юм. Эдгээр дасгалын аль нь ч гэсэн янз бүрийн эрхтнийг хөгжүүлж, бие эрхтэнд зохих нөлөө үзүүлнэ. Эдгээр дөрвийг бид энд зохиомлоор хийгээд байгаа юм. Өвчтөнд бол юу ч бодож санах хэрэггүй, бүтэн цагаар гүйж, морь унаж, сэлж сэлүүрдэж болох бөгөөд энэхүү цэвэр булчингийн ажиллагаанд ухаан ороод байх юм байхгүй.

	Яг энэ үед Обри-Пастер ханцуйгаа шамлан булчин нь гүрийсэн шуугаа ил гаргасан үйлчлэгч залууг дагуулан орж ирэв. Инженер өнгөрсөн жилийнхээсээ илүү таргалжээ. Байдгаараа амьсгаадан, хөлөө алцайн алхалж, гар нь биеэсээ зайтай харагдана.

	Эмч Поль Бретинид хандан, 

	— Та одоо бүхнийг de visu3 мэдэж авах болно гэснээ өвчтөн рүүгээ эргэж, — За тэгээд хонгор минь, өнөөдөр юу хийдэг юм билээ дээ? Алхах уу, эсвэл морь унах уу? гэлээ.

	Обри-Пастер, Польтой гар барингаа, 

	— Өнөөдөр суугаагаараа жаахан явахыг зөвшөөрнө үү. Арай ч бага ядраах юм гэв.

	Латон эмч тайлбарлаж, 

	— Суугаа босоо гэж хоёр янзын явдал байдаг юм л даа. Босоогоороо явах нь илүү үр дүнтэй боловч их хүнд дасгал байгаа юм. Босоо нь, гишгүүр дөрөөний тусламжаар хийдэг дасгал. Өвчтөн дээр нь зогсоход гишгүүр дээш доош хоёр хөлийг нь хөдөлгөж, өвчтөн хананд бэхэлсэн цагаригаас барин тэнцвэрээ олно. Харин суугаагаараа явах нь энэ байна гээд заав.

	Инженер эргэдэг сандал дээр лагхийтэл суугаад, хоёр хөлөө сандалд бэхэлсэн хөдөлдөг үеүдтэй модон гишгүүр дээр тавихад гуя, шилбэ, шагайг нь огт хөдөлгөөнгүй болтол даруулан уяв. Тэгээд ханцуйгаа шамласан нөгөө үйлчлэгч бариулаас барьж аваад хар хүчээрээ эргүүллээ. Сандал эхлээд дүүжин ор шиг ялимгүй савласнаа инженерийн хөл хөдөлж, маш түргэнээр атирч тэнийн дээш доош болж эхэллээ.

	— Гүйж байгааг нь харж байна уу гэж эмч хэлснээ, — Аяархан, одоо алхуул гэж тушаал буулгав.

	Үйлчлэгч бариулыг аяархан эргүүлж эхлэхэд инженерийн цулцгар хөл тогтуухан явдалд шилжин хөдөлгөөн нь тун инээдэмтэй улбагар болчхов.

	Тасалгаанд өөр хоёр өвчтөн, хоёр цул мах мөн л ханцуйгаа шамласан булиа үйлчлэгч нарыг дагуулан орж ирлээ.

	Сайх хоёр бүдүүнийг модон морин дээр оцойтол нь суулгаж даруулаад бариулыг нь эргүүлэхэд, морьд ч дороо цовхчин, мордсон хүнээ хайр найргүй сэгсчиж өгөх нь тэр.

	— Цогиулаад! гэж эмчийг хашхирахад модон морьд ч тонгочин ширүүн давалгаанд шидүүлэх завь мэт займчин хөөрхий өвчтөнүүдийн байж ядтал нь ёвшуурагдан, багтрах дөхсөн сайх хоёр нэгэн зэрэг арчаагүй дуугаар:

	— Боллоо та минь! Боллоо! Тэсэхгүй нь. Болих минь! гэж орилолдов.

	Эмч зарлиг буулган, 

	— Зогс! гэснээ, — Жаахан амраадах. Таван хувийн дараа дахин эхлээрэй гэв.

	Түсхийтэл инээд алдчихгүйг байдгаараа хичээн байсан Поль эмчид, морин дээр мордсон улс тэгтэл халууцаагүй атал бариул эргүүлдгүүд нь усан хулгана болтол хөлөрснийг хэлээд, 

	— Хийх юмыг нь хооронд нь сольчихвол яасан юм? Илүү үр дүнтэй юм биш үү гэхэд нь эмч тун ихэмсэг өнгөөр, 

	— Юу гэсэн үг вэ, хонгор минь! Дасгалыг ядаргаатай хутгаж болохгүй. Хүрдний бариул эргүүлэх чинь эрүүл мэндэд их хортой, харин алхаа ч юм уу мориор булчингийн дасгал хийх бол их ашигтай зүйл гэж хариулав.

	Поль эмэгтэй хүний эмээл байгааг харлаа. Эмч, 

	— Тийм тийм. Оройн цагийг хатагтай нарт зориулдаг юм. Үдээс хойш ийшээ эрэгтэй хүний хөл алхуулдаггүй юм. Хуурай «сэлэлтийг» очиж харцгаая гэв.

	Голоор нь болон захаар нь эрэгдэж бэхлэн, жишүү дөрвөлжин маягаар хооронд нь холбож, хүүхдийн хөдөлдөг модон цэргүүд шиг дөрвөлжин байрлуулсан хөдөлгөөнтэй модон самбарууд нь нэг зэрэг гурван сэлэгчийг хэвтүүлэн сэлэх дасгал хийлгэдэг нарийн хөдөлгүүр ажээ.

	Эмч ч тайлбараа эхлэн, 

	— «Хуурай сэлэлтийн» илүү ашигтай талыг яриад байхын шаардлагагүй юм. Энэ дасгалын үеэр бие хөлсөнд л норно, тийм учраас ийм маягийн сэлэлтийн үеэр үе мөчний ямарваа нэг өвчинд нэрвэгдэнэ гэж айх явдалгүй гэж байтал үйлчлэгч орж ирээд нэг нэрийн хуудас өгөв.

	— Эрхэм минь уучлаарай, Де Рамас вантан ирчхэж. Таныг орхих болох нь гээд гараад явчхав.

	Поль ганцаараа үлдээд, эргэн тойрноо харвал, нөгөө хоёр морьтон дахин хатируулж, Обри-Пастер суугаа алхаагаа үргэлжлүүлэн, гар нь мэдээ алдталаа тамирдан нуруу нь хөшсөн гурван овернийн эр өвчтөнүүдээ сэгсчүүлэн бариулаа эргүүлсээр л авай. Тос цохиж байгаа юм шиг л харагдана.

	Тэндээсээ гараад Онора эмч эхнэрийнхээ хамт баярын бэлтгэл сонирхон яваатай тааралдаж, довцгийн оройг бүрхсэн туг дарцаг руу хараа сунган хэдэн үг солив.

	— Жагсаал сүмээс гарах юм гэв үү гэж авгайгаа асуухад

	— Тийм ээ, сүмээс гэж нөхөр нь хариулна.

	— Гурван цагт уу?

	— Гурван цагт

	— Профессорууд оролцох болов уу?

	— Оролцоно, загалмай зүүлгэх эхчүүдийг дагалдан явах юм. Дараа нь бэлэвсэн эх, охин Пайл, Монекю охинтойгоо явж байгаад дайралдав. Тэгээд Поль, Гонтран найзтайгаа цэнгээний газрын гуанзанд хоол иднэ гэж тохиролцсон ёсоороо довцог өөд аажуухан өгсөж эхлэв. Поль дөнгөж ирээд байгаа болохоор, сарын өмнө салсан найзтайгаа нүүр учирч амжаагүй л яваа нь энэ. Тэгээд найздаа элдэв жорын гудамжны хүүхэн, наргиан самууны газрын тухай сониноо ярина гэхээс тэсэж ядна.

	Хоёр цаг хагас болтол элдвийг чалчин суутал Петрюс Мартел ирж бүх хүн сүм рүү явсныг мэдэгдэв.

	— Христиана руу очъё гэж Гонтраныг хэлэхэд, 

	— Очъё гэж Поль ч зөвшөөрлөө.

	Христиана шинэ зочид буудлын довжоон дээр байхад нь олж уулзацгаав. Христианагийн хацар хонхойж, хөл хүндтэй ихэнх эмэгтэйчүүдийн адил нүүр нь сэвхтэн, гэдсийг нь харваас бие давхар болсоор долоон сар болж байгаа гэлтэй.

	— Би та нарыг хүлээж байлаа. Вилъям түрүүлээд явчихсан. Өнөөдрийн ажил гэж толгойтой үснээс нь их гэснээ Поль Бретинийг ихэд энхрийлсэн харцаар ширтээд, сугадлаа.

	Тэд замаар орж, чулуу тойрон болгоомжтой хөдлөв. Христиана, 

	— Би яасан хүнд болчихоо вэ! Жигтэйхэн хүнд болчхож! Хөдөлж ч чадахаа байж. Ойччих вий л гэж айх юм! гэж үглэнэ.

	Поль хариу дуугарсан ч үгүй түүнийг болгоомжтой түшин, өөрийг нь байн байн харахад нь харц тулгарчихгүйн тулд нүүр буруулан явав.

	Сүмийн үүдэнд чамгүй олон хүн цуглажээ. Андермат тэднийг харангуутаа дуу алдан, 

	— Арай гэж нэг юм ирлээ! Түргэлээрэй! Цувааны журам ийм байна: Хамгийн өмнө талд сүмийн хоёр дууч хүүхэд, ямбаны хувцастай хоёр дуучин, загалмай, рашаан, ламтан, араас нь Христиана, ноён профессор Клоштой, мадемуазель Луиза профессор Ремюзотой, мадемуазель Шарлот профессор Ма-Русселтэй явна. Хойноос нь удирдах зөвлөлийн гишүүд, эмч нарын бүрэлдэхүүн ороод араас нь бусад хүн дагалдана. Ойлгомжтой биз? Байр байраа эзлээд гэлээ.

	Сүмээс ламтан дагалдагч нартайгаа гарч ирээд цувааны толгойд зогслоо. Дараа нь эрдэмтэн номын хүний сонгомол маяг болох урт буурал үсээ хойш нь самнан чихнийхээ араар унжуулсан өндөр ноён, Андермат хатагтайн өмнө очин гүнээ мэхийн ёслов.

	Тэгээд нуруугаа цэхлэнгээ, Христианатай зэрэгцэн эрдэмтний буурал халимгаа гайхуулах гэж бортого малгайгаа өмсөлгүй гэдэс дээрээ барин «Комедий Франс»4-ийн жүжигчнээр заалгасан юм уу гэлтэй намбатайгаар алхахдаа ийм даруу хүнд ахадсан гэмээр Хүндэт легионы одонгийн5 туузаа олонд чадмагаар харуулахаа мартсангүй.

	Христианад хандан, 

	— Хатагтай, нөхөр тань надад дөнгөж сая таны тухай, халамжтай нөхрийн хувьд өөрийг нь зовоож байгаа таны байдлын тухай ярилаа. Жирэмсний хугацааны тухай таны эргэлзээ, итгэлгүй байгааг ярьсан шүү гэхэд Христиана байдгаараа улайн

	— Тийм ээ, хугацааг нь бодоод байхад арай л болоогүй юм шиг санагдсан юм л даа. Одоо бүр хэзээ... юу гэдгээ ч бүр мэдэхээ байчхаад... байна шүү гэж сандчин ээрэхдээ хэлэх үгээ олж ядна.

	Тэдний ард 

	— Энэ сувиллын газарт ч их ирээдүй байна даа. Миний өвчтөнүүд бүр их нааштай болоод байгааг хараад л байна гэх нь сонстов.

	Профессор Ремюзо хамт яваа Луиза Ориолтой ярьж яваа нь энэ ажээ. Намхан нуруутай сайх эрдэмтэн хааш яаш сагсайсан шар үс, муухан оёдолтой сюртук, заваандуу царай зүсээрээ халтан баавай эрдэмтний төлөөлөгч гэлтэй.

	Шарлот Ориолын сугадан яваа Ма-Руссел профессор бол нүдэнд дулаахан, сахал үс ч байхгүй, бууралтаж яваа үсээ цэмцгэрхэн самнасан, ялимгүй махлаг мөлчгөр царайд нь Латон эмчийнх шиг лам санваартны ч юм уу жүжигчин хүний маяггүй, энгийн инээд тодруулсан нэгэн ажээ.

	Тэр хоёрын араас Андерматаар толгойлуулсан удирдах зөвлөлийн гишүүд дагалдах агаад, эцэг, хүү Ориолын өндөр оройт бортого малгай донхолзож харагдана.

	Араас нь бас нэг бортого малгайтны бүлэг болох Анваалын эмч нар бөөнөөрөө явах бөгөөд зөвхөн Бонөфил эмч алга боловч түүний дутууг хоёр ч шинэ эмч нөхөх ажээ. Нэг нь ирсэн анхныхаа өдрөөс сүсэгтэйгээрээ бүхнийг гайхуулсан бараг тарваган хүн гэмээр намхан өвгөн Бленк эмч, нөгөө нь ганган сайхан эр, мэргэжил нэгтнийхээ дотроос ганцаархнаа саравчтай малгай тавьсан, уул нь Рамас вангийн дэргэд байдаг боловч зарим хүнийхээр бол Рамас хатагтайн дэргэдийн хүн гэлцээд байгаа итали эмч Мазели байлаа.

	Ингээд эцэст нь өвчтөн, тариачид, ойр орчмын оршин суугчид нийлсэн баахан хүмүүс цуварцгаажээ.

	Булгийг ариутган, мялаах ёслол дорхноо дуусав. Литр ламтан булгийг нэг нэгээр нь рашаан дусаан ариутгахад Онора эмч хлорт натрийн хольцоотой болсон хойно улам ч илүү эмчлэх чадалтай боллоо гэж тоглоом болгов. Дараа нь уригдсан улсыг уншлагын том танхимд оруулж, зоог барилаа.

	Поль, Гонтранд, 

	— Ориолын охид ямар аятайхан болчихоо вэ? гэхэд нь, 

	— Тийм ээ, үнэндээ сэтгэл булаам байна, хонгор минь гэв. 

	Гяндангийн хуяг агсан залуус руу ирж, 

	— Ноён ерөнхийлөгчийг хараагүй биз? гэж асуухад нь

	— Тээр буланд сууж байна гэж зааж өгсөнд

	— Кловис өвгөн үүдэнд баахан амьтан хүн шавуулчхаад байна гэв.

	Цуваа булаг руу очих замдаа өнгөрсөн жил сайжралыг олсон боловч одоо хөл нь бүр хөдлөхөө болиод байгаа тэнүүлч эрийн өмнүүр өнгөрчээ. Тэгэхэд нь мань эр голдуу ялангуяа дөнгөж шинээр ирээд байсан хүмүүсийг зам дээр зогсоож өөрийн түүхийг хүүрнэн, 

	— Эдний тэр ус юунд ч хэрэг болохгүй. Эхлээд эдгээж байна уу гэтэл өвчин чинь улам даамжирч ор дэвсгэртэй чинь хадаж орхино. Эхлээд миний хөл хөдөлдөггүй байлаа. Гэтэл одоо хар л даа, нөгөө сайн рашаан чинь гар ч үгүй болгох нь энэ! Хөл гэж ширмэн лантуу л гэсэн үг огт хөдлөхгүй гэж ярьжээ.

	Андермат арга нь барагдахдаа түүнийг шоронд суулгаж Монт-Ориолын рашаан усны хувь нийлүүлсэн нийгэмлэгийг хортойгоор дайрсны учир шүүхэд өгнө гэж сүржигнэсэн боловч түүнд ял тулгах нь бүү хэл, хөгшин тэнүүлчийн амыг хамхиж ч чадсангүй ажээ.

	Өвгөн тэнүүлчийг сувиллын газрын үүдэн дээр дэмий донгосоод байна гэдгийг дуулангуутаа Андермат түүнийг дуугүй болгохоор ухасхийн гарав.

	Их замын хажууд баахан хүн амьтан цуглаж, чанга чанга ярилцах сонстоно. Хэрэгт дурласан хүмүүс юу болоод байгааг харж, сонсох гэж шавааралдан түлхэлцэнэ. Авгайчуул «Цаана чинь юу болоод байна?» гэлцэхэд харчууд «Нэг хөөрхий амьтныг эндхийн ус баллаад хаячихжээ» гэж хариулах сонстоно. Зарим нь нэг хүүхэд гишгүүлчхэж гэхэд нөгөө зарим нь нэг хүүхэн ухаан алдаж унасан гэнэ гэлцэнэ.

	Андермат угийн шаламгай зангаараа олны дундуур урагшлахад нь «Цаадах чинь бөөрөнхий хэлбэртэй зүйл шовхоосоо ямар ашигтайг үзүүлж байгаа нь энэ гэж» Гонтран даапаалав.

	Кловис өвгөн замын хажуугийн суваг сандайлан суугаад, өөрийн зовлонг тоочин, уйлагнан гиншихэд нь багтартлаа уурласан эцэг, хүү Ориол түүнийг олноос тусгаарлах мэт өмнө нь зогсоод байдгаараа харааж зүхэн учиргүй том том дуугарна.

	— Үүний үгэнд үнэн юм алга. Шал худал! хэмээн Аварга бархираад, — Худалч, өөдгүй новш, хулгайн анчин. Орой болгон ойгоор гүйхийг нь яана! гэв.

	Харин Кловис өвгөн юу ч болоогүй юм шиг хээвнэг нарийн жингэнэсэн хоолойгоор, хоёрын хоёр эрийг орилж байхад бүхэнд дуулдахаар, 

	— Сайн санаат олон түмэн минь, эд нар намайг алчихсан юм, тэр булай усаараа алчихлаа. Өнгөрсөн жил намайг түүндээ хүчээр суулгасан юм. Тэгээд ямар болгосныг нь хар л даа, та минь. Юунд ч хэрэггүй, шүдэнд орсон мах шиг амьтан болчхоод байгааг хараач гэж хашхична.

	Андермат бүгдийг нь чимээгүй бай гээд тэнүүлч эр лүү тонгойн нүдийг нь цоо ширтэн байж, 

	— Хэрэв та дордсон бол, энэ таны л буруу. Ойлгож байна уу? Гэвч та миний үгэнд орох юм бол, би таныг эдгээнэ гэдгийг амлая. Их л бодож арван таваас хорин удаа л рашаанд орууламз. Цагийн дараа хүмүүс тараад явчихсан хойно сувиллын газар очоорой. Тэгээд арга бодомз, Кловис өвөө. Тэр болтол амаа тат гэв.

	Хөгшин хэлсний нь ойлгожээ. Дуугаа хурааж хэсэг байснаа, 

	— Яах вэ дээ, надад дургүйцэх юм алга. Үзээд алдъя. Юу болохыг нь харамз гэж хариу дуугарлаа.

	Андермат хоёр Ориолыг сугадан авч тэндээс чирэх шахам холдуулахад, Кловис өвгөн замын хажууд наранд анивчин байж, хоёр суга таягийнхаа дэргэд суусаар хоцров.

	Түүнийг тойрсон хүмүүсийн сониуч зан нэмэгдэн, улам ч түрж эхлэв. Дэгжин хувцасласан ноёд түүнээс юм асуухад мань эр сонсоогүй ч юм уу, эсвэл ойлгоогүй царай гарган гөлийгөөд, энэхүү одоо ямар ч хэрэггүй сониуч занд залхав бололтой, нэг их муухай хоолойгоор эхлэл төгсгөл нь мэдэгдэхгүй дууг хэн ч ойлгох аргагүй нутгийнхны аялгуугаар хашхичин дуулж гарав. Хүмүүс ч аажмаар тарж эхэллээ. Хэдхэн хүүхэд өвгөний дэргэд хамраа шуухитнан ухаж, сонирхон харсаар хоцров.

	Ихэд ядарсан Христиана амрахын мөн болон зочид буудалдаа буцжээ. Поль, Гонтран хоёр зочдын дунд шинэ цэцэглэлт хүрээлэнд зугаацан алхана. Гэнэт тэд, хуучин цэнгээний газраа мөн л орхин шинэ сувиллын газрын нөөлөгт биеэ даатгасан баахан жүжигчдийг олж харав.

	Жигтэйхэн дэгжин хувцасласан мадемуазель Одлен, угийн намбатай эхээ сугадан салхилж явна. Водевил хотььн Питнивал тэдний хажууд дэлдгэнэн, араас нь Бордоогийн их театрын Лапальм, нөгөө л маэстро Сен-Ландри, төгөлдөр хуурч Жавел, лимбэч Нуоро их хийлч Никорди гэсэн хэдэн хөгжимчинтэйгөө ямар нэг юм марган яваа харагдав.

	Поль, Гонтран хоёрыг хармагц Сен-Ландри тэдэн рүү очив. Өвөл нь нэг үзэгдэлт хөгжмийн бэсрэгхэн хошин жүжиг бичсэн бөгөөд түүнээ хоёрдугаар зэргийн жижиг театрт тавихад нь хаа очиж, сонинууд түүнийг нь овоо нааштайгаар биччихсэн биш одоо маэстро маань Массене, Рейе, Гуно нарыг эн тэнцүүхэн, ер нь яах вэ дээ гэсэн маягаар ярих болжээ.

	Тэд сайх хоёр өөд хоёр гараа найзархан сунгаж, өөрийн удирддаг хөгжимчидтэйгөө хэрхэв маргаснаа тайлбарлаж гарав.

	— Тийм ээ хонгор минь, хуучин сургуулийн дуу хэмээх юм нэгэнт үеэ өнгөрөөжээ. Тийм юм байсныг та мартах хэрэгтэй! Дуучид ч цагтаа цалгиад дууслаа. Үүнийг л эд ойлгохыг хүсэхгүй байна шүү дээ. Хөгжим бол шинэ урлаг. Дуу бол дэргэд нь хүүхэд уйлагнахтай адил юм. Хөгжөөгүй, мунхаг сонор л ритурнельд6 дуртай байдаг юм. Түүндээ жаахан хүүхэд шиг, зэрлэг амьтан шиг баярлахыг нь яана. Энгийн хүдэх гэнэн томоогүй амьтдад л дуу, үглэл дуу ямагт таалагдаж байдгийг нэмээд хэлчихье. Ёстой бэртэгчин борчуулын л дур юм даа!

	Би та нарт сайн ойлгуулахын тулд өөр юмтай харьцуулсан жишээ авъя л даа. Хөдөөгийн хүдэх эрийн нүд бол тийм нэг хурц, баазлаг өнгөнд дурлана, боловсролтой авч урлаг мэддэггүй хүн бол энгийн нялуун өнгө ч юм уу, сэтгэл уярам сэдэвт дурлана, тэгвэл жинхэнэ урлагийг нарийн мэддэг хүн бол хэний ч олж харамгүй, тэр нарийн ялгааг ойлгон, хүн болгонд харагддаггүй өнгийн зохицлыг нь нэг нь нөгөөд шилжин буй нууцыг нь ялган салгаж чадна гээч.

	Уран зохиол ч адилхан, хаалгач нар адал явдлын романд, чинээлэг хүмүүс сэтгэл уяруулам романд дуртай байхад, ухаан нь цоорсон хүмүүс, бусад хүнд ойлгогдомгүй номд л дуртай байдаг шүү дээ.

	Цүндгэр түрийвчтэй боловч урлаг мэддэггүй хүн надтай хөгжмийн тухай ярихаар нь бүр навсайтал нь нүдчихмээр санагддаг юм. «Опера»7 театрт хөгжмийн тухай ярилаа гэхэд би түүнээс ингэж асууж байгаа юм даа. «Гуравдугаар хийл, гуравдугаар үзэгдлийн удиртгалын үед худлаа өнгө гаргасныг та надад хэлж чадах уу? Үгүй гэнэ ээ? Тэгвэл дуугаа тат. Танд сонсгол алга. Бүх найрал хөгжмийг нэг зэрэг сонсон, хөгжим болгоныг тус тусад нь салган сонсож чаддаггүй хүн бол сонсголгүй, өөрөөр хэлбэл хөгжимчин биш байж таарна. Ийм байна даа! Баяртай!»

	Тэгээд нэг хөлийнхөө өсгий дээр эргэснээ цааш үргэлжлүүлэн, 

	— Жүжигчин хүнд бол бүх хөгжим тэр чигээрээ найруу хөг байх ёстой. Ээ хонгор минь, зарим найруу хөг намайг бүр хачин болгож, яс маханд минь шингэж илэрхийлэхийн аргагүй баяр цэнгэл өгөхийг яана. Өнөөдөр миний сонсгол чинээндээ тултал ажиллан, хурц болж аазгай хөдлөн тэр бүү хэл зарим буруу найруу хөг хүртэл таалагдаж эхэлж байгааг яана. Юмны амтыг гаргуутай мэдэрдэг хүн заримдаа амталж чадахаа байдаг шиг л. Тийм ээ найз нар минь. Зарим буруу найруу хөг, ямар баяр цэнгэлийг авчирна вэ! Хэлж барамгүй, асар жаргалан! Яаж сэтгэл догдлуулж сонсголыг маажна гээч!... Яаж маажна гээч!.. гэнэ.

	Бахдан хөөрсөндөө гараа үрлэн, 

	— Миний дуурийг, миний дуурийг, мөдхөн сонсоно та нар! Мөдхөн сонсоорой, миний дуурийг! гэж дуулж эхлэв.

	— Та дуурь бичиж байгаа юм уу? гэж Гонтраныг асуухад, 

	— Тийм ээ, дуусгаад байна гэв.

	Энэ үеэр Петрюс Мартелийн захирангуй дуу тасхийн, 

	— Хөөш, та нар ойлгосон биз? Тэгэхээр тохирлоо шүү. Шар пуужин асангуут эхлээрэй гэх нь сонстов.

	Галын наадмын талаар тушаал буулгаж буй нь энэ ажээ. Гонтран, Поль нар дөхөж очиход, дайсны хөлгийн зүг занах мэт гараа сунган, байлдааны бэлэн байдлыг тайлбарлах мэт уулын орой, хавцлын ам, хөндийн нөгөө талд босгосон цагаан моднуудыг зааж

	— За тэндээс л ёслолын буудлага буудаж эхэлнэ дээ. Найман цаг хагасад л яг бэлэн байгаарай гэж асаагчдаа хэлчихсэн. Жүжиг тармагц л би шар пуужингаар цэцэрлэгээс дохио өгнө. Тэгэнгүүт эхний хэсгийг нь асаана гэлээ.

	Маркиз ч ирэв.

	Булгаас очиж аяга ус уух минь гэхэд нь Поль, Гонтран хоёр түүнийг даган гүвээнээс буув. Сувиллын газар ойртож явтал Кловис өвгөн эцэг, хүү Ориолоор сугадуулан, Андермат, Латон эмч хоёрыг араасаа дагуулчихсан байшин руу орж явахыг харлаа. Татанхай эр хөлөө арай ядан зөөж алхах тоолондоо зүрх шимширмээр ёолж татваганана.

	— Очиж харцгаая, зугаатай юм болно доо гэж Гонтран хэллээ.

	Зэрэмдэг өвгөнийг сандал дээр суулгаад, Андермат, 

	— Зөнөг зальтай гайхал минь, миний санал ийм байна. Өдөр болгон хоёр удаа рашаанд ороод бушуухан эдгэрэхийг бодож үз! Явж эхлэнгүүт чинь л хоёр зуун франк өгнө гэв.

	Тэнүүлч ёолж ёхлон, 

	— Сайн санаат ноён минь, хөл минь ширэм зүүчихсэн юм шиг даагдахгүй юм байна шүү дээ.

	Андермат түүнийг зандран зогсоогоод, 

	— Сайтар сонс... Авсанд ортол чинь жил бүр... дуулж байна уу, жил бүр хэрэв манай рашааны эмчилгээний чадлыг үзүүлж чадах юм бол хоёр зуун франк өгөх болно гэхэд нь хөгшин тэнүүлч мэгдэн эргэлзээд явчхав. Тийм удаан эмчилгээ хийнэ гэдэг өөрийнх нь бодсоноос тэс зөрөөд явчхав бололтой.

	— Өвөл гэхэд... танай мухлаг хаагдаад... би дахиад өвдвөл... Би хаашаа харж үхэх вэ... ямар элэнцгийн рашаан надад олдох вэ дээ... гэхэд нь Латон эмч үгийг нь тасалж, Андермат руу хандан, 

	— Маш сайн!... Гайхалтай юм боллоо!... Бид үүнийг зун болгон эмчилье. Энэ нь ч дээр. Энэ маань жил бүр эмчилгээг зайлшгүй давтан хийх шаардлагатай гэдгийг харуулах баталгаа болно. Маш сайн хэрэг. Ярих юм алга гэв.

	Гэвч өвгөн дахин зууралдаж, 

	— Сайн санаат ноёд минь... ингэлээ гээд ямар ашиг байх вэ... Хөл гэж ширмэн лантуу л гэсэн үг... гэхэд нь Латон эмчид шинэ санаа төрж:

	— Хөөе, энэ нөхөрт чинь хэдэн удаа суугаа алхаа бичиж өгвөл яасан юм? Рашааны үйлчилгээг нэмэгдүүлэх юм биш үү. Үзээд алддаг хэрэг гэлээ.

	— Ёстой гайхамшигтай санаа гэж Андермат дуу алдсанаа, — Одоо өвөө минь, гэртээ харьж үз. Харин бидэнтэй тохирсноо, бүү мартаарай гэж нэмж хэлэв.

	Өвгөн тэнүүлч ёолж ёхолсоор замаар орж явахад нэгэнт үдэш болсон тул Монт-Ориолын эрхтэн дархтнууд долоо гучид театрын тоглолттой байсан болохоор хооллохоор явцгаав.

	Үзвэрийг шинэ цэнгээний газрын мянган хүний багтаамжтай их танхимд тавихаар болжээ.

	Долоон цагаас эхлэн тусгай заасан суудалгүй үзэгчид цувж эхлэв.

	Долоо хагас гэхэд танхим пиг дүүрч, хөшиг сөхөгдөн хоёр бүлэгт алиа дуурь эхлэн дараагаар нь Сен-Ландрийн зохиосон хошин дуурийг Вишигээс зориуд урьж ирүүлсэн жүжигчид тоглох ёстой байлаа.

	Христиана эхний эгнээнд эцэг нөхөр хоёрынхоо дунд суув. Бүгчим халуунд бачимдан байсхийгээд л

	— Тэсэхгүй нь ээ. Сууж байхын арга алга, үнэндээ гэж үглэнэ.

	Алиа шийний дараа, хошин дуурь эхлэхэд дотор нь эвгүйрхэж, нөхөртөө:

	— Виль, хонгор минь! Явах минь. Тэсэшгүй нь. Амьсгал боогдоод байна гэв.

	Банкны эзэн ч учраа олохоо болив. Уг нь баярыг эхнээсээ аваад адгаа хүртэл ямар ч сааталгүй гялалзтал өнгөрөөсэй гэж үнэнээсээ хүсжээ. Тэгээд авгайдаа

	— Яаж ийгээд тэсчхээч дээ. Чамаас гуйя. Чи гарчихвал бусдыг уруу татчихна. Танхим дундуур нэвт гарах хэрэгтэй болно шүү дээ гэв.

	Тэдний ард Польтой хамт сууж байсан Гонтран яриаг нь сонсчхоод, эгч рүүгээ бөхийн

	— Бүгчимдээд байна уу? гэлээ.

	— Тийм ээ, бүтэж үхэх нь.

	— За яах вэ хүлээж бай, одоохон инээлгээд өгье.

	Хажууханд нь шахам нэг онгорхой цонх байлаа. Гонтран тийшээ сэмхэн дөхөж очоод сандал дээр гарч хэний ч ажиглаагүй байхад ганц ухасхийгээд цаад талд нь буучхав.

	Тэгээд хүн амьтангүй цайны газар орж өндөр лангууны доогуур гараа шургуулан Петрюс Мартел өөрийг нь харж байхад нуусан дохионы пуужинг гаргаж аваад, цэцэрлэгт хүрээлэнд гүйн очиж бутанд нуугдаж байгаад пуужингаа асаасанд шар өнгийн сүүлт од агаарт нумлан цойлж, галын оч бороо асгарах мэт үсчив. Тэгтэл хажуугийн уул дээр чих дөжрөм тас хийх чимээ гарч түнэр харанхуйн дунд бөөн одод гялалзах шиг болов.

	Сен-Ландрийн зохиолын найруу ая чичгэнэн буй үзэгчдийн танхимд нэг хүний дуу хадан, 

	— Пуужин буудаж байна, галын наадам эхэллээ гэж орилов.

	Хаалганд ойрхон суусан зарим нь ухасхийн босож, юу болж буйг мэдэхээр сэм сэм алхлан гарч одлоо. Бусад нь дэмий л цонх руу харавч, цонх нь Лиманий зүг харсан болохоор юу ч олж харсангүй.

	— Үнэн үү? Үнэн юм болов уу даа? гэлцэнэ.

	Энгийн зугаа наадамд хэзээний дуртай цугласан олон тэсэж ядан дүнгэнэлдэж гарав. Хаалганы тэндээс нэг нь

	— Үнэн байна! Буудаж эхэлжээ гэж ориллоо.

	Тэгмэгц танхим тэр аяараа дэрхийн босоод хаалга руу тэмүүлэн шахцалдаж, үүдэнд тээглэсэн нэгийгээ араас нь, 

	— Аль вэ, түргэлээч дээ, түргэлээч энэ чинь! гэж орилолдоно.

	Түдэлгүй цөмөөрөө гадагш гарчхав. Багтартлаа уурласан ганц хүн маэстро Сен-Ландри л алмайрч хоцорсон хөгжимчдийнхөө өмнө дохисоор хоцорчээ. Харин уул дээр пуужингууд ар араасаа тэсрэн, нэгэн галан нар нөгөөгийнхөө араас дэлбэрэн галын наадам болох нь тэр.

	Гэнэт агаарт аянга буух мэт дуу гурвантаа хадан:

	— Чөтгөр ав, болиоч! Болиоч! Болиоч! гэж хүнгэнэв.

	Яг энэ агшинд олон өнгийн пуужин гэрэл татуулан гялсхийж, ургаа хад, моддыг баруунтай нь улаан, зүүнтэй нь хөх өнгөөр гийгүүлэн туяа татуулахад, цэнгээний газрын дэвсгийг чимэглэж байдаг хуурамч гантиг ваарын нэгэнд, толгой нүцгэн тэвдэж сандарсан Петрюс Мартел зогсчихсон хоёр гараа тэнгэр өөд сарвайн савчиж байдгаараа бархирч байх нь харагдав.

	Тэгээд гэрлийн туяа намдмагц нам гүм болж тэнгэрт жинхэнэ оддоос өөр юм харагдахгүй болов. Түдэлгүй дахин пуужингууд асаж гэрэлтүүлэхэд Петрюс Мартел газарт харайн буугаад, 

	— Ямар гай вэ! Гайтай юм! Бурхан минь ямар гайтай юм бэ? гэж дуу тавин гунигтайяа дохиж зангасаар олны дундуур гарч, — Ямар гайтай юм болов оо, бурхан минь хэмээн нударгаа хорсон зангидаж, хилэнтэйгээр газар дэвсэлнэ.

	Христиана Полийг сугадаад, сэрүүн агаараар цээж дүүрэн амьсгалж явахдаа тэнгэрт зам татуулан асах пуужинг бахдан харж явлаа.

	Дүү нь гэнэт хажууд нь гүйж ирээд, 

	— За ямар байна, амжуулаа биз дээ? Инээдэмтэй байгаа биз? гэхэд нь

	— Юу? Энэ чинь чи үймүүлчихсэн юм уу? гэж шивнэв.

	— Би байлгүй яах вэ. Ёстой маягтай юм болоо биз?

	Үнэндээ ч зугаатай байсан учир Христиана хөхрөхгүй байж чадсангүй. Бүр сэтгэлээр унаж царай алдчихсан Андермат ч тэдэн дээр ирлээ. Хэн түүнд ийм цохилт өгснийг ойлгож ядна. Хэн лангуу дороос дохионы пуужин хулгайлдаг байна? Ийм булай юмыг хуучин хувь нийлүүлсэн нийгэмлэгээс явуулсан тагнуул, Бонөфил эмчийн төлөөний хүн л хийж чадна!

	Тэгээд цухалдахдаа:

	— Ямар гай вэ! Хэлэхийн аргагүй жигшүүртэй явдал боллоо. Галын наадмын хоёр мянга гурван зуун франкаар авсан пуужин ингээд ямар ч хэрэггүй өнгөрдөг байж, сохор зоосны ч ашиггүй үрэгддэг байж! гэхэд нь Гонтран өлгөж аваад, 

	— Үгүй дээ хонгор минь, сайн тооцоолоод үз. Алдагдал чинь бүх үнийн дөрөвний нэг, за яах вэ сайн бол гуравны нэг юм уу өөрөөр хэлбэл долоон зуун жаран франк л байгаа биз. Тэгэхээр зочдоо мянга таван зуун гучин франкийн пуужингаар л зугаацуулсан болж таарна аа даа. Чухамдаа гэвэл халаглаад байх ч юм биш гэв.

	Банкны эзэн хүр дүүдээ уураа гаргаж, мөрнөөс нь угзчин, 

	— Тантай тоглоом ч үгүй хэдэн үг сольчихмоор байх юм. Нэгэнт таныг бариад авсан болохоор ийшхэнээ гарч жаахан цуг явъя. Ингэхэд таван хувийн дараа л та чөлөөтэй болно гэснээ Христиана руу эргэн, — Хонгор минь, таныг манай найз ноён Бретинид даатгая. Гэхдээ энд нэг их удах хэрэггүй биз ээ. Биеэ бодоорой. Салхи авч болзошгүй. Болгоомжлоорой, тун болгоомжтой бай! гэв.

	— Зүгээр санаа бүү зов найз минь гэж Христиана шивгэнэхчээ аядав.

	Тэгээд Андермат Гонтраныг дагуулан явлаа.

	Олны хөлөөс зайдуухан гарч, хоёулхнаа үлдэнгээ банкны эзэн дороо зогсоод, 

	— Би таны санхүүгийн талаар ярилцах гэсэн юм гэлээ.

	— Миний санхүүгийн талаар ий?

	— Тийм ээ! Та санхүүгийнхээ байдлыг мэдэх үү?

	— Үгүй шүү. Гэлээ ч та мэдэж байгаа шүү дээ. Надад мөнгө зээлдүүлдгийн хэрэг юу билээ дээ.

	— Яг үнэн, би мэднэ. Тийм ч учраас тантай ярих гэсэн юм.

	— Ярих цагаа олоогүй юм шиг санагдах юм... галын наадам ид өрнөж пуужин харваж байхад шүү.

	— Үгүй шүү, харин ч цагаа олсон хэрэг. Галын наадмын ид дунд биш, харин бүжигт наадмын өмнөхөн...

	— Бүжигт наадмын өмнө гэнэ үү?... Энэ чинь юу гэсэн үг вэ? Ойлгохгүй байна.

	— Зүгээр, одоохон ойлгоод ирнэ. Таны байдал ийм болчхоод байна. Танд өрнөөс их юм алга... тэгээд хэзээ ч өрнөөс өөр юмгүй явах биз.

	Гонтран, 

	— Та ч бүр дэндүү илэн далангүй байх шив дээ гэж шазруун хэлэв.

	— Тийм ээ өөр арга алга. Намайг анхааралтай сонс! Эхийнхээ үлдээсэн хөрөнгийг та залгичихсан. Үүний тухай ярихаа болъё.

	— Энэ тухай ярихгүй.

	— Эцэг тань гучин мянган франкийн жилийн орлоготой буюу өөрөөр хэлбэл найман зуун мянга орчим франкийн орлоготой хүн. Хожим таны өв болох хувь гэвэл дөрвөн зуун мянган франк байх нь. Гэтэл таны өр хэчнээн билээ дээ? Зөвхөн надад л зуун ерэн мянгыг өгөх болно шүү дээ. Тэгээд цаана нь мөнгө хүүлэгчид гэж бий.

	Гонтран их дээрэлхсэн өнгөөр

	— Нэртэйгээр нь жүүд гээд шууд хэлчхээч дээ гэв.

	— За яах вэ, жүүд ч болог гэхдээ эдэн дотор чинь зуучлагч нь нэгэн санваартан байсан гэгээн Сульпицийн сүмийн ширээт лам жүүд хамаарагдаж байгаа ч гэсэн... гэвч би ийм ялимгүй юмаар өө сэв эрэхгүй л дээ. Ингээд жүүд, католик янз бүрийн мөнгө хүүлэгчдэд та надад өгөхийн дайтай өртэй хүн. Дор хаяхад л зуун тавин мянгыг өгнө. Нийтдээ таны өр гурван зуун дөчин мянгаас давж байна. Дээрээс нь бас юу ч төлдөггүй надаас бусад хүнд дахин зээлэхийн тулд хүүг нь нэмж төлөх хэрэгтэй болно доо.

	— Энэ үнээн гэж Гонтран өчив.

	— Ингээд танд юу ч үлдэхгүй.

	— Үнэндээ, хүргэн ахаас минь өөр... юу ч үлдэхгүй.

	— Танд мөнгө зээлүүлэхээсээ хэдийнээ халшрах болсон хүргэн ахаас чинь өөр гээч.

	— Тэглээ гээд юу болох юм?

	— Тэглээ гээд хонгор минь, энэ харагдаж байгаа овоохойн алинд нь ч сууж байгаа тариачин танаас баян байна даа.

	— Сайн байна... Тэгээд цааш нь.

	— Цааш нь гэвэл... цааш нь... Эцэг чинь маргааш ойчоод өглөө гэхэд танд амь зогоох талхны хэлтэрхий ч үлдэхгүй гэдгийг ойлгож байна уу? Ганц хийх юм гэвэл миний конторт нэг орон тоо бөглөсөн болно. Энэ нь таныг тэжээж байгааг халхлах гэсэн баг болохоос хэтрэхгүй.

	Гонтран биеэ барьж чадалгүй, цухалдсан өнгөөр, 

	— Хонгор Вильям минь! Наад яриа чинь намайг бүр залхаачихлаа. Би энэ бүгдийг танаас дутахгүй мэдэж байна. Миний байдлыг ингэж муйхраар сануулахдаа та цагаа олсонгүй... гэдгийг танд дахин хэлчихье гэв.

	— Үгүй шүү, би хэлэх гэснээ дуусгаадахъя. Таныг ганц аврах юм бол ашигтайгаар гэрлэх л байгаа юм даа. Гэхдээ та мөн ч шальгүй хань даа. Таны нэр сонсголонтой ч, алдар цуугүй. Ямар нэг баян өв залгамжлагч бүсгүй, жүүд байлаа ч гэсэн өөрийнхөө хөрөнгийг өргөчихмөөр нэрийн нэг биш нь харамсалтай. Тэгэхээр танд боломжийн бас тэгээд хөрөнгө чинээтэй сүйт бүсгүй олох хэрэг гарна. Энэ ч тийм амар юм биш ээ...

	Гэтэл нь Гонтран үгийг нь таслан, 

	— Шуудхан л нэрийг нь хэлчих. Зовлонгийн түргэн нь дээр гэлээ.

	— Тэгвэл, Ориол хөгшний охидын нэг гээд хэлчихье. Алийг нь ч яах вэ, дуртайгаа л сонго. Миний нөгөө бүжигт наадмын өмнө тантай ярина гэсний учир энэ.

	— Одоо тэгвэл олигтойхон шиг тайлбарлаадах гэж Гонтран илт хүйтэн өнгөөр хэлэв.

	— Их амархан. Энэ сувиллын газрыг байгуулангуут л би ямар амжилт олж байгааг харж байгаа биз дээ. Тэглээ ч гэсэн хэрэв миний гарт чухамдаа гэвэл бидний гарт хашир хандгай Ориолын цаанаа нөөцөлсөн бүх газрыг оруулчихдаг л юм бол, би ёстой алтаар уул босгож чадах байна. Зөвхөн эмчилгээний газар, зочид буудлын хоорондох, зочид буудлаас цэнгээний газрын хоорондох усан үзмийн талбайд олон таван юм ярилгүй саяыг шидчих байна. Гэтэл сайх усан үзмийн талбай мөн гүвээг тойрсон газраа охидынхоо инжинд амлаад байгаа юм даа. Хөгшин өөрөө надад амаараа хэлснээс гадна саявтархан цаанаа нэг юм бодсон янзтай дурдаж байна билээ. За тэгээд, ямар санагдаж байна?.. Хүсвэл хоёулаа хөлтэйхөн шиг хөдөлж болно шүү гэв.

	Гонтран бодол болсон шинжтэй

	— За яах вэ, болох л юм. Бодож байж болъё гэж аяархан хариулав.

	— Хонгор минь сайн бод, сайтар тунгаа. Тэгэхдээ би бол хамар дор хагархай байна гээд чалчдаггүйг, хэрэв ямар нэгэн санаа гаргавал дотроо бодолтой дороо суурьтай цэгнэж байж, зайлшгүй унацтай гэж үзсэн үедээ л ам нээдгийг бүү мартаарай.

	Гэвч Гонтран хүргэн ахынхаа хэлснийг таг мартчихав уу гэлтэй гэнэт гараа өргөн, 

	— .. Хараач! Ямар сайхан юм бэ! гэж дуу алдав.

	Агаарт, орой дээрээ «Монт-Ориол» гэсэн гал улаан үсэгтэй туг намируулсан цайзын дүрстэй гэрэлт пуужингууд нүд гялбам өнгө булаалдан асах яг тэр мөчид хөндий дээгүүр сайх гайхамшигт үзэгдлийг сонирхох гэсэн мэт тэргэл улаан саран хөөрөн гарч ирэв. Хэдэн хувийн дараа цайз асаж дуусахад, хөлөг онгоц зад үсрэн цацагдах мэт дүрхийн дүрэлзсэн зурвас гэрлүүд дээш хөөрснөө бүгд нам гүм болон унтарч, тэргэл саран л байрандаа юу ч болоогүй юм шиг тайван үлдлээ.

	Цугласан олон нижигнэтэл алга ташин

	— Хурай! Браво? Браво! гэж орилолдов.

	— За хонгор минь явцгаая. Бүжигт наадмыг нээе. Эхний кадрилийг8 хамт хийх юм байгаа биз дээ? гэвэл

	— Тэгэлгүй яах вэ. Хонгор Вилъям минь гэв.

	— Хэнийг урья гэж бодож байна? Би аль хэдийнээ ван ахайтан де Рамастай хийнэ гээд тохирчихсон гэхэд нь Гонтран хайхрамжгүй өнгөөр:

	— Би Шарлот Ориолыг урина гэлээ.

	Тэд цэнгээний газар луу өгслөө. Христиана, Поль хоёрыг үлдээсэн газрын хажуугаар өнгөрөхдөө тэдний үгүй байхыг хараад Андермат, 

	— Яасан сайн юм. Миний зөвлөснийг дагаж, унтах гээд явчхаж. Өнөөдөр ч их ядарсан даа гэж бувтнав.

	Тэгээд галын наадмын үеэр үйлчлэгчид бүжигт үдэшлэгт зориулан хэдийнээ засаж амжсан танхимын зүг яаравчлан одов.

	Гэвч Христиана нөхрийнхөө бодсон шиг өрөөндөө очсон хэрэг огт биш байлаа.

	Польтой хоёулхнаа үлдмэгц гарыг нь атган байж:

	— Чи минь ингээд ирдэг байжээ! Би чамайг сар хүлээлээ. Өглөө болгон л «Өнөөдөр л түүнийгээ харах болов уу?» гэж өөрөөсөө асуугаад үдэш болгон л «Тэгэхээр маргааш л ирэх нь» гэж өөртөө хэлдэг байлаа. Яагаад чи минь ирэхгүй ийм удав аа, голт зүрх минь? гэж дуулдах төдий шивнэнэ.

	— Ажил төрөл гэж байна шүү дээ. Янз бүрийн л юм байх юм гэж Поль зовсхийн хариулав.

	Христиана түүнд улам шахаж суугаад, 

	— Намайг эдэнтэй ганцаарыг минь ийм байдалтай орхидог чинь их муухай, их муухай шүү дээ гэж шивгэнэхэд нь. Поль сандлаа жаахан холдуулаад, 

	— Мэдээтэйхэн бай л даа. Хүн амьтан харчихна. Энэ пуужин өдөр шиг л гэрэлтүүлж байна, гэлээ.

	Христиана хэлснийг нь даанч тоосонгүй.

	— Би чамд ямар их хайртай вэ! гэснээ зүрх нь баяраар бялхан догдолж, — Дахин ингэж хамт байдаг маань ямар сайхан юм бэ! Бод л доо. Поль минь, ямар сайхан бэ! Дахиад л бид энд бие биедээ дурлалцана гэж шивгэнэв.

	— Чамайг үнсэх юм сан гэж юутай их тэсгэлгүй хүснэ вэ? Учиргүй их хүсэх юм. Бид уулзаагүй хэчнээн ч удав даа хэмээн шивгэнэлээ.

	Тэгээд гэнэт тачаадан дурласан бүсгүйн ёсоор бүхнийг өөрийн санаснаар болгоно гэсэндээ юунаас ч буцахгүй шинжтэй, 

	— Аль вэ, явцгаая... одоохон явъя, өнгөрсөн жил салах ёс гүйцэтгэсэн тэр газраа очъё! Санаж байна уу? Ла-Рош-Прадьерын зам дээр гэв.

	Гайхаж хоцорсон Поль, 

	— Юу гэсэн үг вэ? Шал дэмий юм ярих юм. Яаж тийшээ явах юм. Чи өдөржин хөл дээрээ байсан биз дээ. Энэ чинь ёстой ухаангүй явдал. Би үүнийг зөвшөөрөхгүй гэлээ.

	Гэвч Христиана зээ гэж босчхоод шийдмэг өнгөөр:

	— Би тийшээ очмоор байна. Чи цуг явахгүй юм бол ганцаархнаа явах минь гэснээ, тэнгэрт хөөрсөн сарыг заан, — Хараач, тэгэхэд яг ийм орой байсан сан! Миний сүүдрийг яаж үнсэж байснаа санаж байна уу? гэлээ.

	Поль түүнийг барин:

	— Христиана, хэрэггүй... энэ чинь хөгийн юм... Христиана гэв.

	Христиана хариу дуугарсан ч үгүй, усан үзмийн талбай руу буусан ташуугаар уруудав. Поль түүний тогтуун, эргэж буцдаггүй зантайг, цэнхэр нүднийх нь харцанд гялалзан агч зөрүүд зан нь юуг ч тоодоггүй гэдгийг сайн мэдэх билээ. Тиймээс ч халтирчих вий хэмээн сугадан авав.

	Христиана, биднийг харчихвал эвгүй юм биш үү?

	— Өнгөрсөн жил чи үүнийгээ хэлэхгүй яагаа вэ. Тэгээд ч бүх хүн баярт оролцох гээд чи бид хоёрыг анзаарахтай манатай байгаа. Оччихоод түргэхэн буцаад ирье.

	Түдэлгүй чулуурхаг ЗөрГөөр ДээшэЭ өгСөж ирэхэд Христиана амьсгаадан, түүний сугадсан гар дээр байдаг жингээрээ дарж, алхах тоолондоо, 

	— Зүгээр. Ингэж зовж явах ямар сайхан, сайхан бэ! гэнэ.

	Поль зогсоод хоёулаа буцах юм биш үү гэхэд нь эрс эсэргүүцэв.

	— Үгүй ээ, үгүй. Би жаргалтай байна... Чи үүнийг ойлгохгүй. Сонс л доо... Бид хоёрын хүүхэд яаж хөдөлж байгааг би мэдэрч байна... Чиний хүүхэд шүү дээ... Ямар жаргалтай байна вэ? Ал, вэ гараа... Тэр мэдэгдэж байна уу?..

	Христиана энэ хүнийг нууц амрагийн аймгийн хүн болохоос эцгийн аймгийн хүн биш гэдгийг нь ойлгосонгүй. Христианаг хөл хүндтэй болсныг мэдэнгүүтээ уулзахаас аль болох зайлсхийн, өөрийн эрхгүй ой нь гутах шахам явдаг болжээ. Эмэгтэй хүн ганц удаа ч бодов нөхөн үйлдвэрлэл явуулах үүрэг гүйцэтгэвэл л дурлалд ямар ч хэрэггүй болдог гэж урьд нэг бус удаа ярьдаг байсан ажээ. Хайр дурлалд, хоёр зүрхийг хүрэхийн аргагүй хүслэнд аваачдаг учир зүггүй тачаалын бахдам сайхныг эрэн, хоёр сэтгэлийн үргүй хуурай тэмүүллийг, өөрөөр хэлбэл яруу найрагч нарын бүтээдэг тэр хий хоосон санааны өнгө чимэгтэй дурлалыг эрхэмлэдэг байжээ. Амьд бодтой эмэгтэй хүн дээр бол, үргэлжийн үр хөврөлгүй гоо сайхны цэвэр шинжийг хадгалж явах ёстой ариун өвөртэй Венераг л эрхэмлэн тахина. Сайх эмэгтэйн гэдэс дотор хөдөлж байгаа өөрөөс нь олсон тэр жаахан амьтны тухай бодохоос өөрийг нь бузарлан гутааж байгаа мэт санагдан үлэмж жигшлийг төрүүлнэ. Түүний хувьд Христиана эх болсноороо мал болон хувирчээ. Одоо нөгөө зүүд нойрт орон хайрлаж эрхэмлэдэг бурхны бүтээл биш, зүгээр л нэг эмэгчин хэмээгдэгч болжээ. Энэхүү гоо сайхны дургүйцлийг нь дээр бие махбодын ой гутаалт холилдохыг хэлэх юун.

	Гэвч хүсэн мөрөөдсөн хүүхдийнх нь хөдлөх бүр нууц амрагтаа тэмүүлэх хайрыг нь улам оргилуулан байгаа хөөрхий Христиана энэ бүгдийг яахан мэдэрч ойлгох сон билээ. Өөрийнх нь эрхэмлэм хүндэлж, анх үнсэлцсэн мөчөөсөө эхлэн улам улмаар хайрлах болсон тэр хүн нь зөвхөн түүний зүрх сэтгэлийг эзэмдээд зогсоогүй мах цусанд нь хүртэл шингэн орж хуулбар нь болсон тэр жижиг амьтан шинэ амьдралыг бий болгон, гэдэс дээрээ тавьсан гарынх нь цаана мэдрэгдэнэ. Тийм ээ, энэ бол хайрт хүнийх нь тасархай, байгалийн нууцлаг ёсоор, биед нь бүрэлдэж бий болсон түүний эрхэмлэн хайрлах, эрхлүүлэн өхөөрдөх ганц нөхөр нь байлаа. Одоо Полийгоо хоёр дахин илүүгээр хайрладаг болжээ. Барааг нь харж дууг нь сонсон, үнсэн таалж өөрийнх нь болсон том Полийг, бараа нь харагдаагүй боловч зүрхэн доохон хөдлөн буйг нь мэдрэн байгаа тэр жижигхэн амьтныг зэрэг хайрладаг болжээ.

	Христиана зам дээр зогсоод

	— Тэр орой чи намайг яг энд хүлээж байж билээ гэж хэлээд, үнсэхийг нь хүлээж нүүрээ ойртууллаа.

	Цаадах нь хариу дуугарсан ч үгүй, хүйтнээр хошуу хүргэв.

	— Миний сүүдрийг үнсэж байснаа санаж байна уу? Хүлээж бай, би тэр зогсож байсан газраа очоодохъё гэж бувтнаад тэр хором дахин ирэх болов уу гэж горьдон замаар гүйж гүйсэндээ амьсгаадан зогсож хүлээв. Гэвч сарны гэрэлд зам дээр их гэдэстэй хүний хэлбэр галбиргүй дүрс туслаа. Поль хөлийнхөө өмнө сунасан сайх эв хавгүй сүүдрийг ширтэн хөдлөх ч үгүй, яруу найргийн сэтгэл хөдлөлдөө гутан Христиана өөрийнхөө юу хийж байгааг ойлгохгүйд нь, бодлыг нь тааварлахгүй байгаад нь нөхцөл байдал өөрчлөгдсөнөөс чухам юу болоод байгааг ойлгохгүйд нь, эмэгтэй хүний уян эмзэг сээтэгнүүр зан, ая дан, зөн байхгүйд нь зөрүү нь хүрч бачимдсанаа нуусан ч үгүй:

	— Болиоч дээ, Христиана. Хүүхэд зангаа орхи, инээд хүрмээр юм гэчхэв.

	Христиана сэтгэл нь догдлон, гутарч гараа дэлгэн Поль руу очоод цээжинд нь наалдан

	— Ээ чааваас, чи намайг урьдынхаасаа бага хайрладаг болжээ. Түүнийг чинь би мэдэрч байна. Энэ бол хаашаа ч гарахгүй үнэн! гэв.

	Поль түүнийг өрөвдөн, хоёр гараараа толгойг нь барьж аваад нүдэн дээр нь удаан үнслээ.

	Тэгээд тэд үг дуугарсан ч үгүй буцах замдаа оров. Польд хэлэх үг ч олдсонгүй. Тэгээд бас Христиана ядарсандаа болоод бүх биеэрээ налах учир, хүндэрч бүдүүрсэн биеийг нь мэдэрч явахаас эвгүйрхэн алхаагаа түргэсгэхийн мөн болов.

	Зочид буудлын ойролцоо ирээд салцгааж, Христиана өрөөндөө орж амрахаар өгслөө.

	Цэнгээний газрын зүгээс бүжгийн хөгжим хангинаж, Поль бүжигт наадмыг харахаар тийшээ оров. Хөгжимд вальс тоглож, хэн хүнгүй эргэлдэнэ. Латон эмч бага Пайлтай, Андермат Луиза Ориолтой, ганган эмч Мазели ван ахайтан Рамастай, Гонтран, Шарлот Ориолтой вальс эргэж байна. Гонтран чихэнд нь эргүүлж байгаа хүний шинжтэй энхрийхлээр шивнэхэд, бүсгүй нь дэвүүрээр нүүрээ таглан, час улайн инээмсэглэх нь харваас баярлаж хөөрсөн нь илт.

	— Үгүй тэр хараач! Де Равенел ноён ч түүнийг минь бүр эргүүлж алдаж байх шив дээ гэх дуу ардаа гарахыг Поль сонсов.

	Энэ нь хаалганы дэргэд зогсоод бүжиглэгчдийг таатайхан харж, тоглоом шоглоом хийж байгаа Онора эмч байлаа.

	— Нээрэн тийм гэм. Бараг л хагас цаг салахгүй шивгэнээд байгаа юм. Бүх хүн ажиглаад байгаа юм чинь. Эмэгтэй нь ч бас дургүйцсэн янзгүй дэг ээ, гэснээ жаал чимээгүй зогссоноо дахин ам нээж: — Энэ охин ч ёстой сувд гэсэн үг дээ. Хөөрхөн зантай хөгжилтэй, энгийн, бас хүнд халамжтай, шулуухныг нь яана. Ёстой л арван хуруу тэгш гэж хэлэхээр охин доо. Эгчийгээ дагуулахгүй. Би хоёулыг нь хар нялхаас нь мэдэх юм... Гэхдээ эцэг нь их охиндоо илүү хайртай байдаг... Учир нь өөртэй нь илүү адилхан... бүдүүн борог болохоор нь л тэр. Дүүтэйгээ адилхан шулуун шударга зангүй, илүү тооцоотой... илүү зальжин илүү жөтөөрхүү дээ... Гэхдээ муулах юм алга л даа хөөрхий минь... бас ч гэж сайн л охин, гэхдээ л өөрийн эрхгүй харьцуулчих юм байна шүү дээ. Нэгэнт л харьцуулахаараа харилцан адилгүй дүгнэлт гараад ирэх юм... Ийм л байна даа тэв.

	Вальс ч дуусаж, Гонтран найз руугаа ирж явснаа Онора эмчийг хараад, 

	— Өө эмч ээ, баяр хүргэе. Анваалын эмч нарын бүрэлдэхүүн ч шинэ гишүүдээр нэмэгдээ шив дээ. Вальс хийхдээ үзүүлээд өгдөг Мазели эмч, бурхан тэнгэртэй найрсаг нь нүүрэн дээрээ бичээстэй, атигар өвгөн Блек гээд л... гэв.

	Гэвч Онора эмч хариуд нь олон юм хэлсэнгүй. Мэргэжил нэгтнүүдийнхээ тухай юу бодож явдгаа илэрхийлэх дургүй хүн билээ.

	 


II

	 

	Анваалын эмч нарын асуудал гэж нэг том юм гарч иржээ. Тэр хавийн бүх амьтны анхаарал, сонирхлыг татсан зүйл нь эмч нар болжээ. Урьд нь бол булаг шанд маань ганцхан Бонөфил эмчийн нарийн хяналт дор, дуу шуугиантай Латон эмч, налайсан амгалан Онора эмч хоёрын хэн хэндээ хоргүй сөргөлдөөний хоорондуур урсдаг байсан бол одоо хэрэг огт өөрөөр эргэжээ.

	Андерматын өвөлжингөө бэлтгэж, бас ч хэн хэн нь дор хаяж хоёр зуу гурван зуун өвчтөнийг Монт-Ориолын зүг хандуулсан профессор Клош, Ма-Русел, Ремюзо нараар дэмжүүлсэн ажлын амжилт нь үгээ хэлээд ирэхээр, сувиллын газрын ерөнхий эмч Латон дээгүүр зиндааныхны нэг болж хажуугаар нь багш шавийн барилдлагатай байсан Ма-Русел профессорын ивээлийг хүртэн, багшийнхаа байр төрх, аяглаж хөдлөхийг ихэд дуурайна.

	Бонөфил эмчийн тухай яриад ч байх юм үлдсэнгүй. Хорондоо шээс алдчих дөхөн, Монт-Ориолыг учир начиргүй хураасан амьтан, хэдхэн үнэнч өвчтөн нь үлдсэн хуучин сувиллын газраасаа толгойгоо ч цухуйлгахгүй сууна.

	Тэр хэдэн сувилуулагчдын бодлоор бол Бонөфил эмч л ганцаараа рашааны чадал чансааг мэдэх агаад анх үүсэхээс нь эхлээд эрхэлж байсны хувьд бүх нууцыг нь мэднэ гэж итгэнэ.

	Онора эмчид уугуул нутгийн жинхэнэ оверни эмчлүүлэгчид л үлджээ. Даруухан хувь тавиландаа сэтгэл хангалуун явах агаад хэнтэй нь ч ам мурийхгүй учир зүйгээ ололцож, эмнэлгийн ухаанаас илүүд үздэг хөзөр, цагаан дарс хоёроор сэтгэлээ тайтгаруулна.

	Гэвч түүний амарлингуй байдал нь мэргэжил нэгтнүүдээ ах дүүгийн ёсоор хайрлаж байна гэсэн хэрэг биш билээ.

	Хэрэв нэгэн өглөө Монт-Ориолын сувиллын газар мөрөндөө шигдсэн данхар толгойтой бүлтгэр дугариг нүдтэй, богинохон парвигар гартай бараг тарваган хүн гэмээр намхан ер нь нэг үгээр хэлэхэд инээдэмтэй хачин амьтан ирээгүй сэн бол Латон эмч Монт-Ориолын дээд тайлгагч хэвээрээ үлдэх л байлаа. Профессор Ремюзогийн олж ирсэн сайх шинэ эмч ноён Блек хэтэрхий сүжиг бишрэлээр бүхний анхаарлыг дор нь татжээ. Бараг өглөө болгон өвчтөнүүдээ үзэх зав зайгаар сүмд гүйн очиж мөргөл хийн ням гараг бүр нүглээ наманчилж, рашаан хүртэнэ. Удсан ч үгүй сүмийн лам түүнд хэдэн ганц бие авгай, ядуучууд олж өгснийг нь үнэгүй эмчлэн, хажуугаар нь шинжлэх ухааны хүн дуудахаасаа өмнө, багш ламаасаа зөвлөгөө аван үзүүлэх хүнийхээ ая зан, үзэл мэргэжлийнх нь даруу байдлыг нэгд нэгэнгүй судалчихсан сүжигтэй авгай нарыг үзнэ.

	Тэгж байтал нэг өдөр үнэнхүү католик шашинтан, германы Мальдебургийн хөгшин гүнж ахайтан ирсэн дуулдаж ромын хамба ламтны зөвлөснөөр Блек эмчийг ирсэн оройгоо зочид буудалдаа урьж уулзжээ.

	Энэ үеэс эхлэн Блек эмч нэг ёсны баастай бурхан болж хувирах нь тэр. Түүгээр эмчлүүлэхийг ёстой шинэ маяг, бараг нэр төрийн хэрэг мэт үзэх болжээ. Түүний тухай эмч нар дотроос хамгийн төлөв төвшин, эмэгтэй хүн бүрнээ итгэж болох ганц эмч гэж ярьцгаана.

	Ингээд сайх бух нохойн толгой данхалзуулан ямагт шивгэнэж ярьдаг пагдгар эр, өглөөнөөс авхуулаад үдэш болтол, нэг буудлаас нөгөө рүү харайлган, булан тохой бүрд бүх хүнтэй шивэр авир гэх болжээ.

	Цаг ямагт нэг чухал нууц зүйл дамжуулах ч юм уу, хүлээж авч байгаа юм шиг, хэзээний л зочид буудлын гудамд эзэдтэй нь өвчтөнийхөө шивэгчинтэй, ер нь л эмчлүүлэгчийнхээ хавьтсан, ойртсонтой толгой хүзүү холбоостой маш чухал юм ярьж байгаа бололтойг нь харж болно.

	Гадаа гудамжинд нэг л танил нь харагдангуут ойр ойрхон, түргэн түргэн алхлан шуудхан явж очоод ном тавьж байгаа санваартан шиг хамар дороо гүнгэнэн, ихэд нуршсан шинэ зөвлөгөө заавраа буулгаж гарна.

	Ялангуяа нас ахисан авгайчуул түүнд хөл алдана. Блек тэдний будилж нуршсан яриаг таслалгүй тэсвэртэй сонсож, дэвтэр гарган бүх ажиглалт, асуултыг нь бүх хүсэлтийг нь гэгд нэгэнгүй бичиж авна.

	Өдөр бүр л өвчтөндөө бичиж өгсөн уух рашааны хэмжээг ихэсгэх юм уу, багасгаж байдаг нь эрүүл мэндийнх нь төлөө нэгэн үзүүрт сэтгэлийг барин зүтгэж байна даа гэсэн тэдний итгэлийг улам нэмэгдүүлнэ.

	— Өчигдөр бид нар яалаа даа? Хоёр аяга, дөрөвний гурваар уусан байх аа? Их сайн! Тэгвэл өнөөдөр хоёр аяга хагасыг уу, маргааш бол гурван аягыг ууна... Тогтоож аваарай... маргааш гурван аяга шүү... Энэ бол маш чухал юм шүү! гэнэ.

	Бүх өвчтөн нь ч энэ бол үнэндээ чухлаас чухал гэдэгт ямар ч эргэлзээгүй итгэнэ.

	Энэ олон бүхэл бутархай тоогоо мартан, хольж хутгачихгүйн тулд нэг жижигхэн дэвтэрт сайтар тэмдэглэж авна. Эмчлүүлэгч хагас аягыг ч гэсэн алдахад өршөөхгүй билээ.

	Мөн иймэрхүү нарийн нямбай байдлаар ганц өөрт нь л илэрхий байдаг бодолдоо үндэслэн онгоцонд суух хугацааг өдөр болгон богиносгож, эсвэл сунгана.

	Түүнд зэвүү нь хүрч, шар нь гозойсон Латон эмч үзэн ядсан байдалтай мөрөө хавчин

	— Ёстой луйварчин! гэж дуу алдана.

	Блек эмчийг үзэн ядахдаа заримдаа бүр рашаанаа гоочлоход хүрч, 

	— Бид өөрсдөө рашааныхаа үйлчилгээг мэдэхтэй үгүйтэй шахам байхад өдөр болгон уух хэмжээг солино гэдэг шал утгагүй юм. Ямар ч эмнэлгийн хуулиар үүнийг зөвтгөхгүй байх шүү. Иймэрхүү зохисгүй арга барил ч эмнэлгийнхний нэр хүндийг гутаахаас цаашгүй гэж ярихад нь Онора эмч зөвхөн инээгээд л өнгөрнө. Онора бол эмчлүүлэгчээ үзээд таван хором болсны дараа чухам хэдэн аяга рашаан бичиж өгснөө таг мартахыг ямагт хичээх бөлгөө.

	— Хоёр аяга илүү ууна уу, дутуу ууна уу гэдэг нь ёстой рашаанд л хамаатай байдаг байх. Тэглээ гээд адилхан шүү дээ гэж сайхан зантай үедээ Гонтранд хөөрнө.

	Сүсэгтэй мэргэжил нэгтнээ явуулдаг ганц эвгүй үг нь түүнийг пап ламын «өгзөгний9 адистай» эмч гэж нэрлэдэг байв.

	Заримдаа бас, 

	— Өө, сайн эр! Өвчтөнөө арван хуруу шигээ мэдэхийг нь яана... Энэ нь манай нөхөрт өвчтөнийхөө өвчнийг мэдэхээс илүү чухал зүйл байж таарлаа шүү! гэж үг хаяна.

	Ингэж байтал бас нэг өглөө «Монт-Ориол» зочид буудалд өндөр дээд төрөлт испани гэр бүл буюу де Рамас Аледавара ван хатантайгаа гэрийнхээ эмч Миланы Мазели ноёныг дагуулан иржээ.

	Тэр эмч бол гуч эргэм насны нуруу туруу сайтай, нүдэнд дулаахан, жирвийсэн сахалтай сайхан эр байв.

	Ирсэн өдрөөсөө л эхлэн мань эр нийтийн ширээнд хооллогчдыг өөртөө татаж амжив. Хачин жигтэйхэн таргалсан вантан угийн уйтгартай эр агаад, ганцаардахыг тэвчиж чаддаггүй учир бусадтай хамт хооллохыг хүсжээ. Мазели эмч тэр ширээнд байнга хооллогчдын ихэнхийг нэр усаар нь мэддэг болж амжаад авгай хүүхэн бүрд найрсаг үг хэлэн бүх эрчүүлтэй дотноор ярилцан, шивэгчин зарц бүрд инээмсэглэл хайрлана.

	Ширээнд суухдаа насаар бол дөчөөс хэтрээгүй, цайвар цагаан царайтай, өтгөн хар үстэй, хэний ч харааг булаам ван ахайтны баруун гар талд суугаад, хоол ирэх тоолонд «ялимгүй жаахан», «Үгүй, үүнээс болохгүй» эсвэл «Үүнийг бол идэж болно» гэж зөвлөж сууна. Мөн дарс ус хоёрын хэмжээг тун нарийн тохируулан өөрийн гараар дарс аягалж өгнө.

	Вангийн хооллохыг мөн хянаж ажиглах боловч, хараажаар хайхрамжгүй хандана. Цаадах нь ч хэлснийг нь үл тоомсорлон зэрлэг амьтан шиг ам хамраа олохгүй чихэж, нэг хооллохдоо хоёр ч галуун хүзүүт дүүрэн улаан дарс устай холилгүй цэврээр нь залгилчхаад дараа нь салхинд гарч байгаа нь энэ гэж зочид буудлын өмнөх сандал дээр ялхайтал сууж аваад ёолж ёхлон хоолоо шингэхгүй байна гэж гомдол тавина.

	Эхний өдрийн оройн хоолны дараа, тэнд байгсдыг цөмийн нь ганц харцаар ажиглан дүгнэж амжчихсан Мазели эмч, цэнгээний газрын өмнөх дэвсэг дээр навчин тамхи татан зогсож байсан Гонтран дээр очоод, өөрийгөө танилцуулан, баахан ярилцжээ.

	Цагийн дараа, тэд зэгсэн андууд болж амжжээ. Маргааш өглөө нь Христианаг сувиллын газраас гарч явахад нь өөрийгөө танилцуулж өгөөч хэмээн Гонтранаас хүсэж, арван хормын дотор л элдвийг ярилцан Христианад аятайхан сэтгэгдэл төрүүлж амжаад тэр өдөртөө түүнийг нөхрийнхөө адил зожгирохыг тэвчдэггүй ван ахайтанд танилцуулжээ.

	Мазели эмч эл испани гэр бүлийн бүх юмыг удирдаж зохицуулдаг аж. Тогоочид хоолоо бэлдэх талаар зөвлөгөө өгч, хатагтайн үсний гялалзсан сайхан өнгө, өтгөн сэгсгэр хэвээр нь байлгахын тулд эрүүл ахуйн талаас нь хэрхвэл зохих талаар үнэтэй заавар шивэгчинд хэлж, хөтчид мал эмнэлгийн талын ашигтай зөвлөгөө өгөн, гэрийн эздийг оройн цагаа аятайхан өнгөрөөхөд нь элдэв сонин зугаа цэнгэл, тоглоом шоглоом бодож олон, зочид буудалд санамсаргүй танилцсан хүмүүсээс боломжтойг нь шилж ойртож ч чаддаг байлаа.

	Ван ахайтан түүний тухай Христианад, 

	— Хонгор минь, ёстой ачаа өгсөн хүн гэдэг чинь л энэ байгаа юм даа, мэдэхгүй юм гэж байхгүй, хийхгүй юм гэж ч байхгүй. Би бие галбираа алдаагүй нь түүний ач л гэж боддог шүү гэхэд нь.

	Яагаад «бие галбир» байдаг билээ? гэж гайхвал, 

	— Яах вэ дээ. Би бүдүүрээд эхэлсэн юм. Гэтэл эмч маань, намайг хоолны дэглэм, ликёр дарс хоёроор аварсан юм даа гэв.

	Мазели эмнэлгийн шинжлэх ухааныг хүртэл сонин зүйл болгож чадах бөгөөд түүнийгээ ихэд хөгжилтэй огт торохгүй урсган үл итгэх маягтай ярьж, ингэснээрээ сонсож байгаа хүмүүст давуу байдлаа харуулна.

	— Энэ бүгд бол их энгийн юм шүү дээ. Би эмд нэг л сүсэг муутай байдаг хүн, чухамдаа итгэл байдаггүй. Дээр үед анагаах ухаан гэдэг маань өвчин бүхэнд тохирсон эмтэй гэдэг зарчмаас үүдэн гарчээ. Бурхан өөрийн нигүүлслээр бүх өвчин эмгэгийг анагаадаг эм тан бүтээгээд, харин цаанаа бодолтойгоор нүгэлт хүмүүст өөрсдөө тэр эмийг олж нээж байхаар орхисон юм гэж хүмүүс итгэж байв. Тэгээд хүмүүс чухам ямар өвчин эмгэгт хэрэглэхийг мэдэхгүй байж учиргүй олон төрлийн эм нээж олжээ. Үнэндээ бол эм гэж байхгүй, харин өвчин л байдаг юм. Ингээд нэг өвчин гараад ирэхээр, зарим хүний саналаар бол дор нь зогсож, нөгөө заримынх нь бодлоор түүнийг түргэсгэх хэрэгтэй болно. Анагаах ухааны сургууль бүхэн өөрийн эмчлэх арга зүйтэй. Яг адилхан тохиолдолд тэс өөр арга хэрэглэнэ. Нэг зарим нь мөс, нөгөө зарим нь халуун жин бичиж өгөхөд зарим нь хоол унданд нь хатуу дэглэм тогтоож, нөгөө нэг нь албан хүчээр идүүлэх гэнэ. Тэгээд бас хувилахуйн ухааны бидэнд гаргаж өгсөн элдэв өвс ургамал, рашаан уснаас гаргаж авсан тоо томшгүй тус болохоосоо илүү хор болдог элдэв эмийн тухай ярихаа больё. Мэдээжээр, энэ бүгд үйлчилгээ үзүүлэх боловч чухам ямар үйлчилгээ үзүүлэхийг чөтгөр бүү мэд. Заримдаа аварч, бас заримдаа ална.

	Тэгээд шим хувилахуйн ухаан, амьд бодисын бүрэлдэхүүний хувиллын судлал хоёр анагаах ухааны шинэ гарааны эхний цэг болоогүй цагт, анагаах ухаанд бүрэн найдах аргагүй бөгөөд шинжлэх ухааны ямар ч үндэслэл байхгүй гэдгийг ихэд эрс шийдэмгий нотолно. Нэртэй нэртэй эмч нарын магтаад байдаг шинжлэх ухаан нь дэмий балай, хуурамч зүйл гэдгийн баталгаа болгон тэдний ер бусын алдааны тухай элдэв хошин шог юм жишээ болгон ярина.

	— Энэ бүхний оронд бие цогцсынхоо үйл ажиллагааг л сайжруул, арьс, булчин хамгийн гол нь бүх эд эрхтнийг ивээн тэтгэгч түүнийг зохицуулагч болсон амьдралын гол хүч болох ходоодоо л зөв зохистой ажиллуулах хэрэгтэй.

	Зөвхөн хоол ундыг цагт нь зөв хэрэглэж, тохируулснаар, хүмүүсийг хөгжилтэй, уйтгартай, биеийн болон оюуны хөдөлмөрт дуртай болгож тэр ч бүү хэл санаж бодох болон тархины бүх ажиллагаанд нөлөөлж чадна гэж бас батална. Тэгээд эцэст нь тоглоом болгон, 

	— Би бүх өвчин эмгэгийг иллэг болон кюрасо10-оор эмнэж чадна гэнэ.

	Иллэгийг тэнгэрт тултал магтан, голландын Амстранг бариачийг ид шидтэй, гартаа увдистай амьд бурхан байсан юм гэнэ. Тэгээд нарийн цагаан хуруунуудаа харуулж

	— Үхсэн хүнийг ч үүгээр босгож болно гэж дуу алдана.

	Ван ахайтан хажуугаас нь орон, 

	— Үнэндээ ч илэхэд нь бие хөнгөрөөд явчихдаг юм шүү! гэж батална.

	Мөн тодорхой тунгаар бэлдсэн архи дарс бол ходоодны үйл ажиллагааг сэргээсэн, гайхамшигтай арга гэж үзээд, өөрөө баахан юм чадварлагаар хольж гаргасан ундааныг хоолны өмнө, хойно тодорхой цагт ван авхайтанд заавал уулгана.

	Өглөө бүр есөн цаг хагасын орчимд цэнгээний газрын цайны мухлагт орж ирээд лонхнуудаа авчрахыг шаардана. Тэгэхэд нь түлхүүрийг нь өөрөө барьдаг жижиг мөнгөн цоожтой сайх лонхнуудыг авчирна. Тэгээд цэргийн хүн шиг номхон зогссон зарцын барьсан цар дээр байгаа гоё ганган цэнхэр шилэн аяганд лонх бүрээсээ жаахан хийгээд:

	— За боллоо. Үүнийг ван ахайтанд халуун усны өрөөнд байхад нь аваачиж өг. Уснаас гараад хувцсаа өмсөхөөсөө өмнө ууг гэж тушаал буулгана.

	Хэрэгт дуртай нэг нь, 

	— Та юу холиод байна аа? гэвэл, 

	— Онц ч юм! биш ээ. Буйлуулсан гоньдын архи, цэвэр кюрасо, хатуу хар архи, ингээд л гүйцээ гэж хариулна.

	Хэдэн өдрийн дараа сайх ганган эмч бүх сувилуулагчдын анхаарлыг татан, хүн бүхэн зөвлөгөө авахын тулд элдэв арга зохион, шалтаг гаргах болов.

	Зугаалгын цагаар, түүнийг цэцэрлэгийн модот гудамжаар салхилж явах үед нь «Христианагийн булгаас» уух ээлжит рашаанаа хүлээн амарч байгаа залуу, ганган авгайчуулын суусан сандал бүрээс «Хүүе эмч ээ» гэж дуу алдах нь сонсогдоно. Түүнийг эелдэгхнээр инээмсэглэн зогсоход голын эргийн зүг ташин буусан нарийхан зөргөөр, хэдэн хувь юм ярихаар дагуулан явах ажээ.

	Эхлээд түүнтэй энэ тэр юм ярилцаж байснаа, сүүлдээ эвтэйхэн овжиноор эрүүл мэндийн тухай асуудалд шилжин, тэгэхдээ өөр хүний тухай ярьж байгаа юм шиг огт хайхрамжгүй өнгөөр ярина.

	Учир нь тэр хүн болгонд хүртээмжтэй биш агаад, түүнд үзүүлэх гэж мөнгө төлөх ч юм уу, гэртээ урьж болохгүй, зөвхөн ганц ван ахайтны л мэдлийн эмч ажээ. Гэтэл сайх байдал нь авгайчуулын аазгайг хөдөлгөж, аль болохоор ойртохыг мэрийнэ. Ван авхайтныг аймшигтай хартай гэж шивнэлдэх болсон нь дайран дээр нь давс хийсэн лугаа адил, авгайчуулын хооронд ширүүн тэмцэл бий болж, хүн бүр л итали сайхан эрээс зөвлөгөө авах юм сан гэж улайрах болжээ.

	Гэхдээ итали эмч маань нэг их гуйлгаж, гувшуулалгүй зөвлөгөө өгдөг байлаа.

	Тэгэнгүүт нь түүний зөвлөгөөнөө өгч хайрласан авгайчуулын дунд шинэ маягийн тоглоом гарч, итали залуу хэнд нь илүү санаа тавьсныг үзүүлэх гэж илэн далангүй ярилцдаг болжээ.

	— Өө хонгор минь, тэр надаас юу юу асуусан гэж бодно оо?

	— Эвгүй л юм асуугаа биз, тийм үү?

	— Эвгүйгээр барах уу даа, бүр аймаар! Юу гэж хариулахаа ч мэдэхгүй байлаа... Бүр... тийм юм мэдэх гээд байсныг нь яана...

	— Намайг ч гэсэн бас тэгсэн. Нөхрийн минь тухай, бүр яаж аяглаж, аашилдгийг нь асуусан гээч...

	— Тэгнэ ээ тэр, намайг ч ялгаагүй... Бүр нарийн... юутай хүүтэй нь асуусан гээч. Ичсэндээ золтой л түлэгдчихсэнгүй. Тийм юманд хариулна гэдэг... Үнэндээ хариулах хэрэгтэй гэдгийг хэчнээн мэдэж байлаа ч гэсэн дээ.

	— Хүүе тэгэлгүй яах вэ, маш хэрэгтэй! Тиймэрхүү ялимгүй, хүн анзаарамгүй юмнаас чинь л эрүүл мэнд шалтгаална. Өвөл Парист очоод надад иллэг хийнэ гэсэн шүү. Рашааны эмчилгээг гүйцэд болгохын тулд энэ чинь надад их хэрэгтэй байгаа юм.

	— Хонгорхон минь, түүнийг баярлуулахын тулд яая гэж бодож байна даа? Түүнд чинь мөнгө төлж болохгүй шүү дээ.

	— Бурхан минь, ёстой болохгүй юмны нэг тэр. Би ч яах вэ, нэг зангианы хатгуур зүү бэлэглэдэг юм билүү. Хатгуур зүүнд дуртай хүн шиг байсан, хоёр гурван их гоё зүү зүүсэн харагдана билээ.

	— Би яадаг шүү юм билээ дээ. Та ч намайг дөнгөчихлөө. Миний санааг л яг хэлчих юм. За яах вэ, би түүнд бөгж бэлэглэхээс дээ гэх маягийн яриа гарна.

	Тэгээд л Мазели эмчид таалагдах гэж элдэв сонин юм бодож олон сэтгэлийг нь татахын тулд элдэв бэлэг сэлт сэдэн янз бүрээр маяглаж сээтгэнэнэ.

	Ганган итали эр, авгайчуулын «амны уншлага» болон бүх хүний ганц сонирхдог юм нь болж байтал гэнэт Гонтран де Равенел гүн Шарлот Ориолыг эргүүлэн суух гэж байгаа юм байх аа гэсэн цуу үг тарах нь тэр. Анваал даяар бөөн шуугиан шагшаан боллоо.

	Тэр нэгэн баярын үдэш цэнгээний газар Гонтран Шарлоттой хамт бүжигт наадмыг нээснээс хойш сүүдэр шиг салалгүй дагаж, «бүхний нүдний өмнө эмэгтэй хүнд нүүр олъё» гэсэн эр хүний ёсоор улаан цайм ер бусын анхаарал тавьдаг болж, тэдний харилцаа нь цаанаа нэг л хөгжилтэй сээтгэнэх маягтай болон аажмаар хаашаа ч гарахын аргагүй хайр сэтгэлд хүргэх шахам юм болжээ.

	Тэд бараг өдөр бүр уулзах бөгөөд Ориолын хоёр охин Христианад дасаж, түүнтэй үерхэхийг туйлаас эрмэлзэн, түүндээ баяртай байдаг нь улам түлхэц болно. Гонтран ч эгчээсээ салахыг болив. Өглөө нь салхинд хамт гарч үдэш нь янз бүрийн тоглоом бодож олдог болсон нь Христиана, Поль хоёрыг гайхуулахад хүрчээ. Гэтэл ч мань эр Шарлотыг эргүүлдээд байгаа нь илэрхий болж ирэв. Шарлотыг эвийг нь олон хөөрхөн шоглож, тоглоом шоглоомоор найрсаг үг хаяж, хоёр сэтгэлийг улам ойртуулж байдаг үй түмэн ажиглагдамгүй анхаарал халамжийг тавина. Парисын шалдар балдар залуугийн нүүрэмгий өөриймсөг байдалд нь дасчихсан залуу бүсгүй эхэндээ юу ч бодож санасан юмгүй, угийн итгэмтгий, ил цагаан зангаараа ахтайгаа тоглож наадаж байгаа юм шиг инээж наргин тоглоом шоглоом бололцон өнгөрдөг байлаа.

	Гэтэл нэг удаа, бүх л оройг зочид буудалд хөзөр тоглон өнгөрөөгөөд, Гонтран, хожигдсоны нь «дэнчин» болгож Шарлотыг хэд хэдэн удаа үнсэнэ гэж зүтгэсний дараа гэртээ харьж явтал сүүлийн үед нэг л баргар царайлан янзгүй болсон Луиза дүүдээ ширүүн өнгөөр, 

	— Чи ямаршуу байдалтай байгааг бодмоор юм даа. Ноён Гонтран чамтай нэг л биш дээ гэв.

	— Нэг л биш ий? Тэр юу гэж хэлчихээ вэ?

	— Чи л болоод мэдэхгүй байгаа вий! Бүү маанаг царайлаад бай. Бүсгүй хүний нэрийг хугалах шиг амархан юм байхгүй. Чи биеэ аятайхан авч явж чаддаггүй юм бол, би түүнийг чинь чамд сануулахаас яах вэ.

	Ичиж зовсондоо болоод Шарлот, 

	— Юу нь болохоо байчихаа вэ?.. Үнэндээ мэдэх юм алга... Юу ч ажигласангүй шүү... гэж ээрэн шулганахад эгч нь, 

	— Ийм маягаар цаашид байж болохгүй. Хэрэв чамтай сууя барья гээд байгаа юм бол аавтай яриг. Аав л шийдэх юм байгаа биз. Харин зөвхөн савсганаж байгаа бол түүнийг нь тас цохих хэрэгтэй гэж эрс шийдэмгий хэлэв.

	Тэгэхэд нь Шарлот чухам яагаад, юунаас болсноо ч мэдэхгүй гэнэт уурлаж дүрсхийв. Эгч нь түүнийг зааж залах гэж шийдэн, зэмлэсэнд нь гомдон, нүдэндээ нулимс гүйлгэнүүлэн байж, өөрт нь хамаагүй хаданд чимээгүй юманд бүү оролцоод бай гэж чичгэнэсэн хоолойгоор хэлж зүрхлэв. Эгдүү нь хүрсэндээ ээрэн байж хэлэх гэснээ хэлжээ. Бүүр түүр ч гэлээ итгэлтэй зөнгөөрөө биеэ тоосон Луизын сэтгэлд атаархлын дөл асан буйг мэдэрчээ.

	Унтахаар явахдаа урьдынх шигээ үнсэлдсэн ч үгүй. Шарлот орондоо ороод урьд өмнө зүүдлээ ч үгүй явсан элдэв юм бодон уйлж хэвтлээ.

	Тэгсээр уйлахаа больж эргэцүүлэн бодов.

	Үнэндээ ч Гонтран түүнтэй урьдынхаасаа шал өмнөө харьцдаг болжээ. Үүнийг нь мэдэрч байсан хэр нь нарийн учрыг нь ухаарсангүй. Одоо л ойлгох нь энэ. Гонтран байн байн аятайхан сонин зүйлийг хүүрнэнэ.

	Нэг удаа бүр гарыг нь ч үнсээд авчээ. Ингэлээ гээд яачихаа вэ? Түүнд таалагдлаа гэхэд аль зэрэг таалагдсан юм бол? Хэрэв гэрлэнэ гэж бодож байвал яана? Тэгж бодмогц нойрыг нь дуудан даллаж байсан гүн шөнийн анир чимээгүйн дундаас хэн нэгэн «Гүн ахай де Равенел» гэж хашхирахыг сонсох шиг болов.

	Сэтгэл нь гэнэт догдлон орон дээрээ өндийж суугаад, хувцсаа тайчиж хаясан сандал дороосоо гэрийн шаахайгаа нүцгэн хөлөөрөө тэмтчин байж углаад цонх руугаа босож очин хүсэл мөрөөдөлд нь өрөө нь багадсан юм шиг цонхоо санаандгүй онгойлгов.

	— Орхи, орхи. Учир нь олдоно. Юу болохыг нь харъя. Аав бүгдийг нь зохицуулна. Муу юм юу байгаа юм. Эцэг яахыгаа мэднэ, зүгээр гэх нь сонстов.

	Эсрэг талын байшингийн ханан дээр, доод өрөөний онгойсон цонхны гэрэл дөрвөлжлөн тусна. Шарлот «Хэн байгаа юм бол доо? Юугаа ярилцаж байгаа юм бол?» гэж бодлоо. Байшингийн ханан дээр туссан гэрэлд хүний сүүдэр сүүтгэнэсэн нь эгчийнх нь сүүдэр байлаа! Унтаагүй байх нь ээ! Яагаад? Тэгтэл ч гэрэл унтарч, Шарлот сэтгэлийг нь эзэмдэгч амтат бодолдоо дахин умбалаа.

	Одоо ч Шарлотын нойр бүр хулжжээ. Гонтран өөрт нь хайртай юм гэж үү? Яалаа гэж, арай ч үгүй байлгүй. Гэвч би түүнд таалагдсанаас хойш сэтгэлтэй болж болохгүй гэх газар алга. Тэгээд дээдсийн хүрээлэнд дурлалцдаг шиг үхэн хатан юугаа ч хайрлахгүйгээр дурласан байвал өөртэй нь мэдээжээр сууж л таарна.

	Клемоны сүмийн дотуур байртай сургуульд боловсрол олж авсан ч гэлээ, дарс нэрэгч тариачны гэрт төрсөн болохоор тариачны хүлцэнгүй доромж байдлыг хадгалсан хэвээр ажээ.

	Өмгөөлөгч, нотариатч ч юм уу эмчийн гэргий болж болох юм гэж бодож явсан болохоос биш язгууртны хэргэм зэрэгтэй хүнтэй гэрлэж, дээдсийн хүрээлэнгийн хатагтай болох хүсэл огт төрж байсангүй. Заримдаа дурлалын роман уншчихаад амтат бодолд хэдэн хувь автагдах удаа байх боловч, түүний сэтгэлийг хөдөлгөсөн сайх зүүдэн бодол төдхөн, нисэн одох ажээ. Гэнэт эгчийнх нь хэлснээр бүтэшгүй, байж боломгүй хэмээгдэх тэр зүйл нь яагаад ч юм, салхинд хөөгдөх хөлгийн далбаа лугаа адил ойртон ирж, бүтмээр юм шиг санагдлаа.

	Тэгээд уртаар сүүрс алдан байж «Гүн ахай де Равенел» гэж уруулаа хөдөлгөх төдий шивгэнэв. Нүдээ анин хэвтэхэд, гэрэл гэгээ цацарсан зочдын, гоёмсог танхим, Шарлотыг харан инээмсэглэх үзэсгэлэнт хатагтай нар, хуучны шилтгээний довжооны өмнө хүлээн зогсож байгаа гоё ганган сүйх тэрэг рүүгээ явахад нь алтан саа болсон хувцастай биерхэг дэгжин зарц нар ёсолж байгаа нь харанхуйд үзэгдэнэ.

	Амьсгаа нь давхцан халууцаж, зүрх нь түг түг цохилно. Дахин босож аяга хүйтэн ус залгилан улнаас нь хайрах чулуун шалан дээр хэдэм хором зогсов.

	Тэгээд аажмаар тайвшран, өөрийн эрхгүй унтжээ. Гэвч үүр цайнгуут нойр нь сэргэж, үй түмэн бодол тархинд нь эргэлдэн амар заяа үзүүлсэнгүй.

	Тасалгаагаа тойруулан хараад, тэнэмэл будагчин шилчний шохойгоор цайруулсан хана, эрээн даавуун доожоогүй хөшиг, авдрынх нь хоёр талд байдаг байраа хэзээ ч орхидоггүй сүрлэн сандал зэрэг нь бахь байдгаараа л нүдэнд нь тусч ичих шиг болов.

	Түүний гарлыг барин тавин хэлээд өгөх сайх бүдүүн бааз хогшлынхоо дунд байхдаа жирийн тариачин гэдгээ мэдэрч, парисын тэр цайвар үстэй, дэгжин шооч эртэй эн зэрэгцэхгүйгээ ойлгох авч, түүний инээмсэглэн буй дүр нүднийх нь өмнө үзэгдэн, сэм алга болсноо дахин тодорсоор аажим аажмаар сэтгэлийг нь эзэмдэн зүрхэнд нь хоногшин тогтжээ.

	Шарлот орноосоо үсрэн босоод, шүүгээн дээрээсээ алганы чинээхэн гоёлын толио авснаа дахин орондоо орж, цагаан дэрний нь дундаас толинд тусах нүүр царайгаа тольдлоо. Задгай бараан үс нь унжиж, нүүрийг нь эмжжээ.

	Тэгж байснаа, толио хажуудаа тавиад бодохул де Равенел гүн тэр хоёр тэмээ ямаа шиг ялгаатай, гэрлэнэ гэдэг үлгэр шиг санагдана. Ингэж бодохоос гутарч зүрх шимширнэ. Гэвч толио шүүрч аваад аятайхан инээмсэглэснээ муугүй царай зүстэй юм гэдгээ мэдмэгц санааг нь зовоож байсан зүйлс утаа мэт замхран оджээ.

	Шарлотыг цайгаа уухаар доод өрөөндөө ороход нь эгч нь ёозгүй царай гарган:

	— Өнөөдөр чи юу хийе гэж бодож байна даа? гэхэд нь Шарлот өчүүхэн ч эргэлзэхгүй

	— Бид өнөөдөр хатагтай Андерматтай цуг Руая руу очих юм биш үү? Чи чинь мартчихаа юу даа? гэв.

	— Хүсээд байвал ганцаараа явна биз... Гэвч миний өчигдрийн хэлснийг сайн л бодоорой... гэж Луизаг хэлэхэд дүү нь тас дайрч, 

	— Чамайг хэлээд өгөөч гэсэн хүн алга... Өөрийгөө л хичээ, хүний хэрэгт хошуу бүү дүр гэв.

	Тэгээд хэн хэндээ юм хэлэлгүй сууцгаалаа. Эцэг, ах хоёр нь орж ирээд ширээнд суунгаа, өвгөн, 

	— Охид минь, өнөөдөр юу хийх гэж байна даа? гэж асуулаа.

	Шарлот эгчийнхээ ам нээхээс урьтан, 

	— Би ч хатагтай Андерматтай цуг Руая орно гэлээ.

	Эцэг, ах хоёр нь зальжнаар харц солилцоход өрхийн тэргүүлэгчийн уруул дээр, хожоотой наймаа хийх үед нь гарч ирдэг инээд тодорч, 

	— Сайн байна, сайн байна гэж бувтнав.

	Эцэг, ах хоёрынх нь зан аальд цухалзаад байгаа битүүхэн баяр хөөр эгчийнх нь улаан цайм уурлаж цухалдахаас илүүгээр Шарлотыг гайхалд оруулж «Эд нар чинь аль хэдийнээ хоорондоо ярилцчихсан юм биш байгаа даа?» гэж бодоод баахан зовжээ.

	Хоол цайгаа идэж уучхаад, Шарлот өрөөндөө орж бүрхээ өмсөөд, шүхрээ авч, нимгэн пальтогоо гар дээрээ тохож аваад нэг хагаст хөдөлнө гэж тохиролцсон байсан учир зочид буудал руу явав.

	Луизаг ирсэнгүйд Христиана их гайхжээ.

	Байдгаараа улайсан Шарлот, 

	— Бие нь жаахан эвгүйрхээд, толгой нь өвдөөд... гэв.

	Хол явахдаа дандаа хэрэглэдэг зургаан хүний суудалтай мухлаг тэргэндээ сууцгаалаа. Маркиз охинтойгоо ар талд нь сууж, Ориолын охин хоёр залуутай хамт өмнөх суудалд нь суулаа.

	Турноэлийг өнгөрөн уулын бэлээр туулайн бөөр, самрын модон дундуур мурилзан одсон үзэсгэлэнтэй замаар оров. Гонтран улам шахаад байгааг Шарлот мэдсэн боловч гоморхож уцаарлахын аргагүй эвтэйхэн болгоомжтой хөдлөх ажээ. Гонтран баруун талд нь сууж, юм ярихад нүүр нь Шарлотын хацрыг шүргэн алдаж, амьсгааг нь уруул дээрээ мэдрэн, ичээж зовоох харцнаас нь айх тул хариу хэлэхдээ толгойгоо эргүүлж ч зүрхлэхгүй байв.

	Гонтран түүнд элдэв харгүй зугаатай юм ам хамхилгүй ярьж явлаа.

	Хүндэрсэн биедээ түүртэж ядарсан Христиана ярианд бараг оролцсонгүй. Поль гуньхарч бодлогошрон явав. Ганцхан маркиз л насныхаа эцэст жаргалаа эдэлж яваа намбатай эрийн ёсоор бодож санах ч юмгүй, санаа амар элдвийг хүүрнэх ажээ.

	Руаяд ирээд, цэцэрлэгт хүрээлэнд хөгжим сонсохоор тэрэгнээсээ бууцгаалаа. Гонтран, Шарлотын гараас шүүрч аваад түрүүлэн явлаа. Задгай сэхээвчинд найрал хөгжим тоглож, удирдаач нь дохиураар хийл ч юм уу, аль нэг хөгжмийн хэмнэл дохин түүнийг тойруулан тавьсан сандлууд дээрээс рашаанчид шинээр ирсэн зугаалагчдыг сониучлан харна. Эмэгтэйчүүд өмсөж зүүснээ, өмнөх сандлын хөндлөвч хүртэл жийсэн хөлөө ил харуулан суух ба тэднийг зуны хөнгөн бүрх нь улам ч цэмцгэрхэн болгоно.

	Шарлот, Гонтран хоёр сууж байгаа хүмүүс дундуур сүлжин явж, хөгийн инээдэмтэй нэгийг нь хайн сэмхэн шоолон хөгжилдөнө.

	Тэдний араас «Хараач, ямар аятайхан бүсгүй вэ!» гэх дуу чих дэлсэв.

	Гонтраны зүрх хөөрч, Шарлотыг түүний дүү, эгч, эхнэр, нууц амрагийн алийг нь гэж санасан юм бол гэж бодов.

	Поль, эцэг хоёрынхоо дунд суусан Христиана сайх хоёрын хөхрөлдөхийг харж байснаа «Дэндүү томоогүйтэж байна» гэж үзээд жаахан дарж өгөхийн тулд дуудав. Гэвч цаадуул нь хэлснийг нь тоосон ч үгүй, нөгөө олон амьтны дунд дахин хутгалдан, бүр үнэнээсээ зугаацан явна.

	Христиана, Поль Бретинид намуухнаар, 

	— Цаадах чинь энэ охиныг бүр уруу татаж гүйцэх нь. Гэртээ хариад нэг сайн хэлэх хэрэгтэй юм байна гэхэд 

	— Би ч бас тэгж бодоод байгаа юм. Яах аргагүй таны зөв гэж Поль хариуллаа.

	Сайхан хоолонд санаа тавьж явдаг маркизын хэлснээр Руаягийн зоогийн газрууд хэнд ч хэрэггүй учир Клермон-Ферранд хоол идэхээр явж, бүрий болсон хойно буцах замдаа орцгоолоо.

	Хоолны ширээнээс босохдоо Гонтран, Шарлотад бээлийг нь өгөхдөө их л янзтайгаар гарыг нь атгаад авсан учир Шарлот гэнэт төлөв томоотой болоод явчхав. Бүсгүй хүний совин гэдэг ийм байдаг аж. Энэ нь сэтгэлээ илчилж байгаа юм биш үү! Зориудаар! Зүй ёсноос гадуур гээч. Юу хийх, яах ёстой вэ? Түүнтэй ярилцах уу? Тэглээ гээд юугаа хэлэх вэ? Уурлана гэхээр хөгийн юм болно. Ийм байдалд их няхуур, ая данг нь олох хэрэгтэй! Хэрэв юу ч хийхгүй, юу ч хэлэхгүй юм бол өдөлтийг нь хүлээж авсан юм шиг, түүний хамсаатан нь болоход бэлэн гэж байгаа юм шиг болж, гарыг нь базсанд «тийм» гэж хариу өгсөнтэй адил юм болно.

	Энэ бүгдийг эргэцүүлэн бодоод, Руаяд хэтэрхий хөнгөн баяр хөөртэй байсандаа өөрийгөө зэмлэн, одоо бодохул эгчийнх нь түмэн зөв байсан мэт өөрийгөө гутааж, нэр төрөө хугалсан юм шиг санагдав! Мухлаг тэрэг ч замаар зүтгүүлэн, Поль, Гонтран хоёр чимээгүйхэн тамхиа сорж, маркиз нойр аван, Христиана оддыг ширтэн, Шарлот нулимсаа арай ядан тогтоож явлаа. Хоолон дээр уусан гурван хундага шампань дарс ч нэрмээс болов бололтой.

	Анваалд хүрч ирмэгцээ Христиана аавдаа, 

	— Ямар харанхуй юм бэ? Та Шарлотыг дөхүүлээд өгөх юм биш үү? гэхэд нь маркиз бүсгүйд гараа өгч сугадуулан тэд дорхноо үзэгдэхгүй болов.

	Поль, Гонтраны мөрнөөс татаад чихэнд нь

	— Тавхан хувь эгч дээрээ орооч. Түүнд, бас надад ч гэсэн ярих юм байна гэж шивгэнэв.

	Тэгээд гурвуулаа өгсөж Андермат, Христиана хоёрын өрөөний дундах зочдын жижиг өрөөнд оров. Тэгээд суунгаа Христиана ам нээж, 

	— Гонтран, тэгэхээр ийм байна. Ноён Поль бид хоёр чамд нэг сануулга өгөх гэсэн юм гэвэл, 

	— Сануулга ий?.. Юу боллоо гэж тэр вэ? Би ч ёстой баастай бурхан шиг л томоотой байгаа шүү гэв.

	— Бүү тоглоом хийгээд бай. Чи ямар болгоомжгүй, бодлогогүй аюултай юм хийж байгаагаа мэдэж байна уу? тэр муу охиныг нэрийг нь хугалж гүйцлээ.

	Гонтран ихэд гайхсан царай гаргаж, 

	— Ямар охин?.. Шарлотыг уу? гэж асуув.

	— Тийм ээ, Шарлотыг.

	— Би тэгээд Шарлотын нэрийг хугалсан болж байна уу?

	— Тийм ээ, хугалж байна! Энд амтай болгон л та хоёрыг ярих юм байна. Өнөөдөр орой ч гэсэн, Руаягийн цэцэрлэгт хүрээлэнд та хоёр... дэндүү... хэтэрхий хөнгөн аашилсан шүү. Тийм биз, Бретини?

	Поль хариуд нь, 

	— Тийм ээ тийм, тантай санал бүрэн ийлж байна гэв.

	Гонтран сандлаа эргүүлээд, зайдалж сууснаа дахин шинээр ороомол навчин тамхи гаргаж асааснаа учиргүй хөхрөв.

	— Ийм юм болдог вий! Би Шарлот Ориолын нэрийг хугалсан болж байгаа юм биз дээ гэснээ үгийнхээ нөлөөг хүчтэй болгох гэж хэдэн хором чимээгүй болоод үргэлжлүүлэн — Та нар тэгээд яахаараа намайг түүнтэй суухгүй гэж боддог билээ? гэхэд нь Христиана гайхаж цочирдсондоо агзасхийгээд, 

	— Түүнтэй суух ий?.. Чи юу?... Чи галзуурав уу? гэв.

	— Яагаад сууж болдоггүй билээ?

	— Түүнтэй юу?... Тэр тариачинтай юу даа?

	— Тра-ла-ла!... Ёстой балай үг байна шүү!.. Нөхрөөсөө сураа юу?

	Христиана сайх шууд ёжлолд нь хариу хэлэх юм олдохгүй байтал цаадах нь өөрөө асууж, түүндээ өөрөө хариулан ярьж гарав, 

	— Хөөрхөн үү? Хөөрхөн. Хүмүүжилтэй юү? Хүмүүжилтэй. Тэгээд бас хөөрхөн зантай, энгийн, дээдсийн охидыг бодвол илүү цагаан цайлган. Мэдлэгээрээ ч хүнээс дутахгүй. Англи оверни хоёроор ярина гэдэг бол гадаадын хоёр хэл мэднэ гэсэн үг. Тэгээд өв хөрөнгө нь ч гэсэн, үнэндээ бол «Хоосон Гэгээний дүүрэг» гэж нэрлэж байвал таарах Сен-Жермений11 дүүргийн аль ч өв залгамжлагчаас дутуугүй байгаа юм даа. Хар ажлын, тариачны охины нь хувьд тэгэх тусмаа л сайн. Цэвэр сайн цустай болохоороо надад чийрэг сайхан хүүхдүүд төрүүлж өгнө. Ийм л байна даа!..

	Гэхдээ энэ бүгдээ нөгөө л бахь байдаг тоглоом, шоглоом хийсэн өнгөөрөө хэлэх учир Христиана эргэлзэн байж

	— Аль вэ, чи үнэнээсээ ярьж байна уу? гэвэл, 

	— Үнэнээсээ байлгүй яах вэ! Тэр охин чинь өөрөө л эрдэнэ гэсэн үг. Сайхан сэтгэлтэй, царай зүс нь ч хөөрхөн хөгжилтэй ааштай, ялдам зантай, ягаахан хацартай, тунгалагхан нүдтэй, шүд нь цагаан, уруул нь улаан, өтгөн хар гялалзсан урт гэзэгтэй. Аав нь тариачин ч гэсэн, хайрт эгч минь, нөхрийн чинь ивээлээр Крёз12 шиг л баян болох хүн дээ! Өөр хүсээд байх юм юу байна? Тариачны охин гэнэ ээ? Мөн хэлэх юмаа олов оо? Тариачны охин чинь энэ бүх булхай, хулгайгаар баяжин сэжиг бүхий ван гүнгийн сүлдийг юугаа ч хайрлахгүй төлдөг тэр хүмүүсийн охидоос, эзэнт улс маань бидэнд хайрласан тэр цол хэргэмтнүүдийн охидоос, эсвэл газар сайгүй дайралддаг хоёр эцэгтэй охидоос дор байна гэж үү? Хэрэв би Шарлоттой суудаг юм аа гэхэд энэ бол амьдралын маань хамгийн анхны ухаантай явдал болох биз ээ!... гэв.

	Христиана бодол болон дуугай байснаа, дүүгийнхээ хэлсний зөвийг ухааран, баяртайгаар дуу алдаж

	— Аргагүй л үнэн юм ярьж байна! Яах аргагүй зөв зүйтэй юм!... Тэгээд хонгорхон Гонтран минь түүнтэй гэрлэх юм биз дээ?... гэхэд нь цаадах нь хөөрсөн сэтгэлийг нь дарж, 

	— Бүү яар, бүү яар... Зай ч байна, лай ч байна. Би бас бодъё. Би тэгэхдээ гарцаагүй үнэнийг л хэлж байна. Хэрэв түүнтэй гэрлэвэл миний амьдралын анхны ухаалаг зөв зүйтэй явдал болох юм. Гэхдээ энэ маань шулуухан л суучихна гэсэн үг биш. Энэ талаар сайн тунгаан бодож, янз байдлыг нь харж, надад үнэхээр таалагдаж байна уу, үгүй юү гэдгээ үзэж жаахан эргүүлээдэхье. Өөрөөр хэлбэл би «за» ч гэхгүй «үгүй» ч гэхгүй. Гэхдээ «за» гэдэг нь «үгүй» гэдгээсээ л ойрхон байна.

	— Ноён Бретини та юу гэж бодож байна даа? гэж Христиана асуув. Заримдаа ноён Бретини, заримдаа зүгээр л Бретини гэж дууддаг ажээ.

	Поль өгөөмөр сэтгэл илтгэсэн явдлыг, сэтгэлийн зорилгоороо л гэрлэсэн байвал ямар ч тэнцвэргүй хосыг ч ойшоож байдаг нэгэн болохоор хариуд нь, 

	— Одоо бол би Гонтраны зөв гэж үзэж байна. Хэрэв сэтгэлд нь л нийцэж байгаа юм бол гэрлэг л дээ. Түүнээс сайн авгай олдох ч үгүй... гэлээ.

	Энэ үед Андермат, маркиз хоёр орж ирээд шал өөр юм ярилцахад хүрэв. Поль, Гонтран хоёр цэнгээний газар луу тоглоомын танхим нь ажилласан байгаа хэвээр эсэхийг үзэхээр явцгаав.

	Энэ өдрөөс эхлээд Христиана, Поль хоёр, Гонтран Шарлотыг улаан цайм эргүүлэхийг нь илт өөгшүүлсэн маягаар ханддаг болжээ.

	Бүсгүйг байн байн урьж, оройн хоол болтол саатуулан хамт хооллож, ер нь л энэ гэрийн нэгэн гишүүн лугаа адил үзэх болжээ.

	Шарлот энэ бүхний учрыг сайтар ойлгон, баярласандаа хөл нь газар хүрэхгүй байдаг болов. Толгой нь эргэдгээ эргэж, санаандаа гандарьсын балгас босгож явлаа. Үнэндээ Гонтран түүнд хараахан юу ч хэлээгүй боловч хөдөлж аяглаж буй нь, үг хэл, ярьж буй өнгө маяг, намба төлөвтэй харьцдаг нь, уулзах бүрдээ энхрийлэн ширтэх зэрэг нь «Хэзээнээсээ би таныг гэсэн юм шүү. Эхнэр болох хүн маань та юм шүү» гэж хэлээд байх шиг санагдана.

	Шарлот ч хариуд нь одоо ойлгосон хүний маягаар ялдамхан харилцан, аяыг нь сүслэн дагаж, «Би бүгдийг харж, ойлгож байна, таны ам нээсэн цагт «би бэлэн гэж хариулна» хэмээн хэлэх мэт.

	Гэр орныхон нь ч шивэр авир гэлцэх болжээ. Луиза түүнтэй бараг дуугарахгүй бөгөөд ам ангайх тоолондоо Шарлотын хорыг элдвээр маажин ёжтой зэвүүн үгээр уурыг нь хүргэнэ. Хөгшин Ориол, Жан хоёр сэтгэл хангалуун байдалтай байцгаана.

	Харин Шарлот эхнэр нь лавтайяа болох сайх ганган залуудаа хайртай юу гэж өөрөөсөө ганц ч удаа асуусангүй. Гонтран түүнд таалагддаг бөгөөд байнга түүний тухай бодож, нүдэнд дулаахан, ухаантай, сайхан эр хэмээн дүгнэж, эхнэр нь болсон хойноо юу хийх билээ гэдгээ л хамгаас илүү бодно.

	Анваалынхан, нөгөө сувиллын газрын эмч, эздийн хор шартай өрсөлдөөнийг, де Рамас ван ахайтан, гэрийнхээ эмчтэй учиртай байдгийг болон рашаантай хамт урсан байдаг элдэв хов живийг ор тас мартаж, ганц дуулиантай, шинэ сэргэг сонин болох Гонтран де Равенел гүн, Ориолын бага охинтой суух гэж байгааг л сонирхон ярилцах болов.

	Гонтран ч цаг нь боллоо гэж үзээд, нэгэн өглөө хоолны ширээнээс босохдоо Андерматыг сугадан аваад, 

	— Хонгор минь, «ямааны мах халуун дээрээ» гэсэн үг байдаг шүү дээ. Одоо би бахь байдгаараа дуугүй яваад л цаад охин чинь миний ам ангайхыг хүлээгээд л байна. Татгалзана түдгэлзэнэ гэж лав үгүй гэдэгт бүрнээ итгэж болно. Гэхдээ та ч, би ч ганзага хоосон байхгүйн тулд эцгийнх нь санааг мэдмээр байна гэхэд нь Андермат, 

	— Санаа зоволтгүй. Би үүнийг даая. Өнөөдөр л очиж цаадхын чинь санааг таны нэрийг дурсалгүйгээр сайн мэдээд орхиё. Тэгээд бүх юм ян тан болмогц танд дуулгамз гэж хариуллаа.

	— Маш сайн гээд Гонтран жаал дуугүй байснаа, — Тэгэхээр өнөөдөр чинь миний гоонь эрийн амьдралын сүүлчийн өдөр ч байж магадгүй нь шүү дээ. Одоо Руая орох минь, эртэд танилуудынхаа нэгийг харсан юм байна. Шөнө буцаж ирээд танай хаалгыг цохино шүү. Юу болсныг дуулъя гэлээ.

	Тэгээд морь эмээллүүлэн, уулын замаар хатируулж, цэвэр тунгалаг агаараар цээж дүүрэн амьсгалж хааяа хааяа салхин яаж нүүрийг нь хайран, хацрыг нь гижигдэж, сахлыг нь эрвэгэнүүлэхийг үзэх гэж цогиулан явав.

	Руаяд үдшийг хөгжилтэй сайхан өнгөрөөжээ. Бүсгүйчүүл дагуулж ирсэн найз нартайгаа уулзжээ. Оройн хоолыг удаан идэж, их орой буцав. Гонтран Андерматын хаалгыг цохих үес Монт-Ориолын их зочид буудлынхан цөм унтсан байлаа.

	Эхлээд хэн ч дуугарсангүй, тэгэхэд нь байдаг хүчээрээ нүдвэл өрөөнөөс нойрмог сөөнгө дуу гарч

	— Хэн бэ? гэж уурсан асуух нь сонстов.

	— Би байна аа. Гонтран байна.

	— Хүлээж бай, одоохон онгойлгоодохъё.

	Ингээд хаалга онгойж, унтлагын цамцтай, сахал нь өрвийж толгойдоо торгон алчуур зангидсан нойрмог царайтай Андермат харагдав. Тэгснээ дахин орондоо орж суугаад хөнжил дээрээ гараа тавин, 

	— За хонгор минь амбан явдаггүй дээ. Би зальтай хөгшин үнэг Ориолын санааг мэдэхийн тулд чиний нэрийг дурсалгүй, найз нарын маань нэг (тэгэхдээ Поль Бретини ч байж магадгүй гэдэг сэтгэгдэл төрүүлэхээр), охидынх нь нэгийг авлаа гэхэд инжинд нь юу өгөх вэ? гэж асуугаадахлаа. Гэтэл хариуд нь «Хүргэн болох хүн аль хэрийн хөрөнгөтэй вэ?» гэдэг юм байна. Би «Гурван зуун мянган франк, цаана нь бас хөрөнгө өвлөж авч ч магадгүй» гэчихлээ гэсэнд Гонтран, 

	— Надад сохор зоос ч байхгүй шүү дээ гэж бувтнав.

	— Би танд зээлдүүлэмз, хонгор минь. Хэрэв хэрэг явдал санаснаар болбол инжинд ирэх тэр газар, энэ зэргийн мөнгийг надад цөхөж төлчихтэйгөө байгаа юм.

	Гонтран ёжтойгоор мушилзан, 

	— Маш сайн. Би эхнэртэй, та мөнгөтэй болох нь шив дээ гэхэд Андермат дүрсхийн уурлаж, 

	— Танд доромжлуулах гэж энэ бүгдийг хийж байгаа юм бол болчихъё л доо яах вэ. Яриад байх юм алга, ингээд дууслаа... гэв.

	Гонтран уучлал гуйн:

	— Бүү уурлаж цухалд л даа, хонгор минь, намайг уучлаарай. Таныг шулуун шударга зантай, ажил хэргийг ямар ч булхайгүй хийдгийг мэдэлгүй яах вэ. Хэрэв таны хөтөч байсан бол цайны мөнгө гуйхгүй, хэрэв саятан байсан бол бүх хөрөнгөө танд итгэн даатгах сан... гэхэд нь Вильям Андермат зөөлрөн яриагаа үргэлжлүүлж, 

	— За энэ тухай дараа яримз. Эхлээд гол асуудлаа дуусгаадахъя. Өвгөн миний асуултаас эвтэйхэн бултаад, өөдөөс «инжний тухайд бол... Хэний нь тухай юм бол гэдгээс л болно доо. Хэрэв том охин Луизад юм бол дараах инжийг өргө» гэв. Тэгээд манай рашаан эмнэлгийг тойрсон бүх газрыг тухайлбал, рашаан эмнэлгийг зочид буудалтай, зочид буудлыг цэнгээний газартай холбосон, өөрөөр хэлбэл бидний хувьд гарцаагүй хэрэгтэй, миний хувьд үнэлэхийн эцэсгүй тэр газрыг хуруу даран хэлж байна. Бага охиндоо болохоор уулын нөгөө хажууг өгөх юм гэнэ. Яваандаа мэдээжээр их үнэ хүрэх боловч, миний хувьд ямар ч ашиг алга. Тэгэхээр нь би ёстой л арван гурван мэхээ гаргаж, том охиндоо өгөхөө бага охиндоо өгчхөж болохгүй юм уу гэж үзэж алдлаа! Ёстой болдоггүй юмны чинь нэг тэр байж! Зөрүүд илжгийг чинь яаж ч чадсангүй. Өөрийнхөөрөө л зүтгэх юм. Тэгээд бодоод үзээч, юу гэж хэлмээр байна?

	Яах ч учраа олохоо байтлаа сандран мэгдсэн Гонтран, 

	— Харин та өөрөө юу гэж бодож байна даа? Цаадах чинь намайг мэдчихээд л инжээ ингэж хувааж байгаа юм болов уу? гэхэд нь, 

	— Эргэлзээгүй тэгсэн биз. Тэр зальхай эр, «Нэгэнт охин минь таалагдсанаас хойш, хөрөнгөө ч хамаагүй тараачихгүй шүү» гэж бодсон нь лавтай. Танд охиноо өглөө ч гэсэн олигтой газраа гараасаа алдахгүй гэж бодсон хэрэг... Эсвэл том охиноо бодсон байж ч мэднэ. Хэн мэдэх вэ!.. Том охиндоо илүү сайн... Өөртэй нь илүү адилхан... дүүгээсээ илүү овжин... залирхаг... хашир амьтан... Миний хувьд том нь л давж буух вий... Би таны оронд байсан бол... сумаа нөгөөдөх рүү нь л тавих байна даа гэв.

	Гонтран мэгдсэндээ ээрэн, 

	— Ээ чааваас! Чөтгөр ав чамайг, чөтгөр алгад! Шарлотад өгөх тэр газар... Танд ямар ч хэрэггүй гэж үү?... хэмээн бувтнав.

	— Надад уу!.. Үгүй, мянга ч байгаад хэрэггүй. Миний рашаан, миний зочид буудал, миний цэнгээний газрын хоорондох тэр газар л хэрэгтэй байна. Энэ бол амраас амар зүйл. Бусад газрыг бол сүүлд нь хэсэг хэсгээр худалдан авч болох ч гэсэн би одоо сохор зоосны ч үнэ өгөхгүй... гэж Андермат хашхирах шахам хэлэв.

	Гонтран үглэсэн хэвээр, 

	— Чөтгөр ав... чөтгөр ав... Ямар балай юм болоод байна? Тэгээд та надад юу гэж зөвлөмөөр байна? гэхэд нь, 

	— Танд би юу ч зөвлөхгүй. Харин та эгч дүү хоёрын алийг нь сонгохоо сайтар эргэцүүлэн бодно биз гэж л хэлмээр байна гэв.

	— Тийм ээ... тийм, тэгэх л болж!.. Би бодомз... Одоо явж унтах минь... Оройноос өглөө нь ухаан сайн гүйдэг... гээд Гонтраныг босоход, Андермат түүнийг сууж бай гээд, 

	— Хонгор минь уучлаарай, өөр юмны талаар хоёрхон үг хэлье. Би хэдийгээр ойлгоогүй царай гаргаж явдаг ч гэсэн, хэрэг дээрээ таны үргэлжийн хорлонтой ёжлолыг тун сайн ойлгодог бөгөөд хойшид тиймэрхүү юм сонсох хүсэл алга.

	Та намайг жүүд болохоор, өөрөөр хэлбэл мөнгө олж хурааж чаддаг болохоор харамч гэж, миний ажил явдлыг луйвардахтай адил шахам байдаг гэж үзэж зэмлэдэг шүү дээ. Гэтэл хонгор минь, би яг тэр мөнгийг чинь танд зээл өгөхийн тулд хэрэглүүлэхийн тулд хөлсөө гаргаж, үйлээ үзэж байдаг юм. За яах вэ, энэ бүгдийг дурдахаа больё! Харин миний хувьд яагаад ч зөвшөөрөхгүй, эрс няцаах ганц юм байна. Намайг яагаад ч харамч гэж болохгүй! Баталгаа нь гэвэл, эгчид чинь хорин мянган франкийн үнэтэй бэлэг өгч, аавыг чинь хүсээд байхаар Теодор Руссогийн зургийг арван мянгаар хэн авч өгсөн бэ? Андермат. Өнөөдөр таны Руая руу унаж явсан морийг энд Анваалд танд хэн бэлэглэсэн бэ? Бас л Андермат. Тэгэхээр би яагаад, юундаа харамч байх билээ. Өөрийгөө тонохыг зөвшөөрдөггүй болоод тэр үү? Бид жүүдүүд бол заяанаасаа тийм улс, тэгэх нь ч бидний зөв, эрхэм ноёнтон минь. Би үүнийг танд ганц л удаа тайлбарлаж хэлье. Биднийг хүмүүс харамч, нарийн гэдгийн учир бол бид бүх юмны үнийг яг таг мэддэгт л байгаа юм. Та нарын хувьд төгөлдөр хуур бол төгөлдөр хуур, сандал бол сандал, өмд бол өмд шүү дээ. Бидний хувьд ч гэсэн мэдээжээр адилхан л даа, тэгэхдээ бол хажуугаар нь энэ бол захын зохих үнэтэй таваар бөгөөд, хашир хүн бол харамч нарийндаа бус, харин луйвардуулчихгүйн тулд ганц хараад л үнийг нь мэдвэл зохих эд юм.

	Хэрэв тамхины мухлагт гурван сугийн үнэтэй лавын лаа ч юм уу, шуудангийн маркийн оронд дөрвөн су нэхвэл та юу гэх вэ? Таны дургүй хүрч, зөвхөн ганц ганцхан шүү, сугийн төлөө цагдаа дуудахаар гүйнэ ээ дээ! Яагаад гэвэл та санаандгүй сайх хоёрын үнийг мэддэг байсан хэрэг. Харин би бол зарж, худалдан авч болох бүх зүйлийн үнэ цэнийг мэднэ. Танаас гурван сугийн үнэтэй маркийн оронд дөрвөн су нэхвэл та жигтэйхэн зэвүүцэж байхад, би бол арван таван франкийн үнэтэй шүхэрт хорин франк шаардвал эгдүү хүрэх жишээтэй! Ойлгож байна уу? Наймаачин, зарц, хөтөч нарын дунд заншил болчихсон өөдгүй луйврыг би үзэн яддаг юм. Биднийг зэвүүцэн шоовдорлодог танайхны тэр худалдааны шударга бус эмх замбараагүй явдлыг би эсэргүүцдэг юм. Би хүнд гар цайлгахдаа надад үзүүлсэн үйлчилгээнд нь тохируулж өгдөг болохоос, тань шиг өөрөө ч мэдэлгүй дураа хүрсэн цагт таван франк шидэж дургүйгээ хүрсэн цагт таван су шидэж явдаггүй юм! Та ойлгож байна уу? гэлээ.

	Гонтран босож, царайндаа ихэд тохирсон егөөтэйгөөр инээмсэглээд, 

	— Ойлгож байна, бүгд ойлгомжтой хонгор минь. Таны түмэн зөв. Тэгэх тусмаа миний өвөг эцэг маркиз де Равенел миний муу эцэгт бараг юм орхиогүй юм даа. Учир нь ямар нэг худалдаачнаас юм авчхаад хариултыг нь авна гэж байдаггүй хүн байсан юм. Сайх явдлыг язгууртан хүнд зохисгүй гэж үзээд үргэлж л бүхэл мөнгөөр, бүтэн зоосоор бүл цүл өгдөг байсан юм гэж хариулав.

	Тэгээд Гонтран ихэд сэтгэл хангалуун царайтай гарч одлоо.

	 


III

	 

	Маргааш нь үдийн хоолны үеэр Андермат де Равенелийнханд тусгайлан зассан хоолны өрөө рүү орохоор завдаад байтал, Гонтран хаалга онгойлгоод босгон дээрээс

	— Эгч дүү Ориол! хэмээн зарлав.

	Ичингүйрч улайсан эгч дүү хоёр орж ирэхэд, Гонтран тэднийг тоглоом хийж түлхлэн инээгээд, 

	— За аваад ирлээ. Гэгээн цагаан өдөр, хүн амьтны нүдэн дээр л хоёулыг нь хулгайлчихлаа. Бүр хүчээр авчирлаав шүү, учир нь мадемуазел Луизтай яриа байна, тэгээд түүнийгээ олны дунд дэлгэлтэй нь биш дээ гэж тайлбарлав.

	Гонтран тэдний малгай, шүхрийг нь аваад (тэд салхинд гараад буцаж явжээ) суулгаснаа эгчийгээ үнсэж, хүргэн ах, эцэг, Поль гуравтай гар барьснаа дахин Луиз руу очиж:

	— За тэгээд мадемуазел минь, та яагаад сүүлийн үед бидэнд дургүйцэх болсноо одоо хэлэх сэн болов уу? гэв.

	Хөөрхий Луиз, анчны гарт баригдан торонд хашигдсан шувуу шиг дагжталаа айжээ.

	— Яагаа ч үгүй ээ, ноёнтон минь, үнэндээ юу ч болоогүй! Хэн танд тэгж хэлчихээ вэ?

	— Таны байдал чинь хэлээд өгч байна. Та бидэн рүү ирэхээ ч болиод, бидэнтэй хамт Нойн13 хөлгөөр (том мухлаг тэргэндээ ийм нэр өгчээ) давхихаа ч больсон шүү дээ. Тантай дайралдаад ганц хоёр үг хэлье гэхээр та муухай харах юм байна шүү дээ.

	— Үгүй шүү, та андуурч байна, ноёнтон! Би танд баталъя.

	— Үгүй ээ, андуураагүй. Би үнэнийг л баталж байна. Ямар ч байлаа гэсэн, цаашид ийм байхыг хүсэхгүй, яг өнөөдөр найрамдлын гэрээ байгуулахыг хүсэж байна. Зөрөөд хэрэггүй. Би булай зөрүүд хүн шүү. Та хэчнээн хөмсөг зангидлаа ч би зорьсондоо хүрч, ууч сэтгэлийн охин тэнгэр гэмээр дүү шиг чинь бидэнтэй найрсаг харьцдаг болгож дөнгөхдөө л дөнгөнө.

	Хоол бэлэн болсныг мэдэгдмэгц цөмөөрөө хоолны өрөө рүү оров. Гонтран Луизын гараас хөтлөн ширээ рүү аваачив. Эгч дүү хоёрт хоёуланд нь анхаарал тавин, ихэд чадмагаар эхийг нь эцээж, тугалыг нь тураахгүйгээр ялдам загнана. Дүүд нь болохоор

	— Та бол бидний хуучин найз болохоор хэд хоногтоо таныг бага анхаарах болно. Найзууд хоорондоо ёсорхох хэрэггүй гэдгийг та бэлхнээ мэдэх билээ гэснээ эгчид нь хандан, 

	— Мадемуазел! Би таны дурыг татахаар шийдсэнээ, шударгуу дайсны ёсоор сануулчихъя. Тэр ч бүү хэл, таныг эргүүлэх болно доо. Өө, та улайчхав уу? Сайны тэмдэг байна. Би хүссэн үедээ ямар сэтгэл булаам хүн болохыг та харна гайгүй. Тийм биз, Шарлот аа? гэв.

	Тэгэхэд нь эгч дүү хоёр хоёулаа улайж, эгч нь мэгдсэндээ, 

	— Ноёнтон минь, та ямар солиотой хүн бэ? гэж бувтнахад Гонтран, 

	— Болиоч дээ! Та мэдээжээр, мөдхөн гэрлэхээрээ түүнээс байтугай юм сонсох болно доо. Жинхэнэ найрсаг үг гэдэг ч, бурхан минь, ёстой л урсаж гарна даа гэж хариулав.

	Христиана, Поль хоёр Луизыг авчирсанд нь битүүхэн баярлаж, маркиз хүүгийнхээ цайлган найрсаг үгэнд хөгжин инээмсэглэж, Андермат «Энэ муу банди, бас ч тийм тэнэг хүн биш юм» гэж бодож суув. Харин Гонтран сэтгэлээрээ дүүд нь татагдаж байгаа мөртөө, хойдохоо бодон эгчид нь ая тал засаж байгаадаа шар нь буцалж Луиз руу харж инээх боловч шүд зуун «Гайгүй ээ! Эцэг чинь хашир луйварчин, намайг чадчихлаа гэж бодож байгаа вий. Чамайг нэг номхон хонь шиг болгоод өгөхгүй бол юуны хүү болох бол доо» гэж бодож суув.

	Эгч дүү хоёрыг сэмхэн ээлжлэн харж, сонжин харьцуулж байна. Мэдээж дүү нь л илүү харагдана. Гялав цалав хийсэн хөгжилтэй хөөрхөн ааш, ялимгүй шантгар хамар, гялалзсан тогтворгүй нүд, нарийн дух, ялимгүй том аманд нь тана шиг яралзах шүд нь гээд л юм бүгд нь дур булаана.

	Эгч нь дүүгээсээ хүйтэн, хөгжил багатай боловч гоо үзэсгэлэнгээрээ дутах юм алга ажээ. Хэдийгээр гоц гойд ухаан гарган ханилан суухад уяруулам хайрлахгүй ч гэх нь ээ бүжигт наадмын танхимын үүдэнд «Де Равенел гүн ахайтан» гэж зарцын зарлах үес, түүнийг сугадан ороход нүүр бардам байж чадахаар жаахан намба суугаад, ихсийн хүрээлэнд дасаад ирэхийн цагт дүүгээсээ ч илүү гарч болмоор ажээ. Тэгсэн ч Гонтраны уур хүрч, уушги сагсайсан хэвээр, тэр хоёрыг ч, эцгийг нь ч, ахыг нь ч дотроо занан, юмны эзэн сумын занги болоод ирэхийн цагт азгүйдсэнийхээ хариуг авах хум гэж өөртөө андгайлж байв.

	Хоолны дараа зочдын өрөөнд ороход Гонтрон Зэгсэн сайн таадаг гэлцдэг Луизын дэргэд суугаад хөзрөөр өөрийгөө мэргэлж өгөхийг гуйв. Маркиз, Андермат, Шарлот гурав үл мэдэгдэм нууц, итгэмээргүй санагдавч мэргэнд буусан нь гэнэтхэн биелж ч магадгүй тэр сонин зүйлд өөрийн эрхгүй татагдан анхааралтай чагнацгаана. Хүн гэдэг амьтан далдын хүчинд итгэн, заримдаа ямар ч ухаалаг хүн ч гэсэн өөдгүй мэхчний санаанаасаа зохиосон тэнэг хуурамч зүйлд сандран бачимдах нь бий.

	Поль, Христиана хоёр онгорхой цонхны хажууд очиж элдвийг хүүрнэнэ.

	Нэлээд хэдийнээс эхлэн Христиана Польд урьд өмнөх шигээ хайрлагдахаа байсныг мэдрэн яах ч ухаанаа олохыг байжээ. Баярын үдэш Полийг Ла-Рош-Прадьерын зам дээр аваачихдаа л байдал биш болсныг анх удаагаа гадарлажээ. Полийн харцанд ч, хоолойд ч урьдынх шиг нь энхрийлэл арилсныг үхэн хатан халамжилдаг нь үгүй болсныг ойлгосон боловч чухам юунаас ийнхүү өөрчлөгдөв гэдгийг гадарлаж чадсангүй.

	Харин энэ өөрчлөлт аль хэдийн, өдөр тутмынхаа нөгөө уулзалтад нэг ирэхдээ, Христиана баярлан гийж «Үнэндээ биеэ шалтгаантай болчихсон юм шиг байна шүү» гэж хэлсэн тэр мөчөөс л Поль зангаа хувирган эхэлсэн ажээ. Тэр үгнээс нь болоод Полийн нуруу хүйт даах шиг болжээ.

	Тэгээд л уулзах бүрдээ хөл хүндтэй болж зүрх сэтгэлийг нь баяраар бялхуулсныг ярих болсон нь, Полийн уурыг хүргэж, улиг домог болсон заваан зүйл шиг санагдан, нөгөө гал дөл шиг халуунаар сүслэн сэтгэлээ зориулсан шүтээндээ сүсэггүй болоход хүрчээ.

	Сүүлд нь Христианын бие галбир өөрчлөгдөн турж эцэн, хацар нь хонхойж, нүүрэн дээгүүр нь бүдэг сэвх гарч ирэхэд хэдэн сараар үзэгдэхгүй алга болж байгаад энэ эвгүй явдлыг мартагнуулан хэвдээ дахин орж дахин сэргэсэн гоо үзэсгэлэнгээрээ нүд гялбуулан гараад ирдэг ч болоосой, эсвэл нууц амрагийн толгой эргэм ялдам аашийг залуу эхийн ухаалаг, учиртайхан сэтгэл татах чадалтай, эвлэг зантай хослуулан ягаан туузан хөнжилд ороолттой хүүхдээ холхноос харуулж байх ухаан ордог ч болоосой гэж бодно.

	Түүний хүслийг биелүүлчихээр ховорхон тохиолдол Христианад байсан ажээ. Өөрөө Монт-Ориолд зуныг өнгөрөөхөөр ганцаараа явж, өнгөө алдаж, галбиргүй болсон биеэ харуулахгүйн тулд Полийг Парист үлдээж болох л байв.

	Тэгтэл Христиана Овернид ирэнгүүтээ л түүнд тоо томшгүй захиа шидлэн, цөхрөлтгүй дуудсаар байгаад Поль ч арга тасарч, цөхрөнгөө баран түүн дээр ирсэн аж. Тэгээд одоо болхи, уйтгар хүрэм энхрийллээрээ зовоон, түүнийг нүдэн балай чихэн дүлий орхин одож, хайр сэтгэлийнх нь чихэнд чийртэй, уур хүрэм, уйлагнасан үгийг сонсохгүй байх юм сан гэдэг хүсэл төрнө. Зүрх сэтгэлдээ хуралдан буй үгээ бүгдийг хэлж санаагаа амраахыг хүсэвч ямар тэнэг болхи зан гаргаж байгааг нь хэлмээр санагдавч, түүнээ ил гаргаж чадахгүй, яваад өгье гэхээр бас л нэг эвгүй учир тэсвэр алдан халаглаж буйгаа барьж дийлэлгүй, хор шартай, гомдоомоор хэдэн үг өөрийн эрхгүй цухалзуулан байв.

	Христиана сайх үгэнд нь хөл хүндтэй эмэгтэйг хоног ирэх тусам зовоож байдаг бие нь нозоорон, шаналахаасаа илүүгээр тарчлан зовно. Одоо түүнд хэзээ хэзээнээс илүү хайр халамж, энхрийлэл хэрэгтэй ажээ. Өөрийн бие цогцос, зүрх сэтгэлээр эргэлт буцалтгүй дурлан, байгаа бүхнээ түүнд зориулан өргөжээ. Одоо өөрийгөө нууц амраг нь гэж бодохоо больж, эхнэр нь, амьдралынх нь хань, үнэнч шударга, дуулгавартай зарц нь гэж боддог болжээ. Түүний хувьд одоо Польд таалагдахын тулд дурыг нь булаахын тулд элдвээр маяглахын хэрэггүй, учир нь юу байдгаараа л түүнийх болж сонсохоос ч сэтгэл сэргэм, нэн хүчтэй холбоос тэднийг холбосон нь мөдхөн төрөх хүүхэд нь байлаа.

	Тэр хоёр цонхны хажууд очмогц Христиана нөгөө л гомдлоо ялдамхнаар гаргаж, 

	— Поль минь, хонгор минь, хайрт минь, чи хуучин шигээ надад хайртай юу хэлээч дээ? гэв.

	— Хайртай! Хайртай! Өдөр болгон л улиг домог болсон юмаа давтаад байх юм. Сүүлдээ бүр залхчих юм.

	— Намайг уучлаарай! Би түүнд чинь итгэхээ больчихжээ. Чамаас тайвшруулсан, эелдэг зөөлөн үг сонсмоор байх юм байна шүү дээ. Энэ бүгд чинь байхгүй болчихсон болохоор л би түүнийг чинь сануулж, хишиг горьдож байгаа юм шиг хүсэн гуйж байгаа царай минь энэ.

	— Тэгээд яачихаа вэ, би чамд хайртай. Яасан зовлонтой юм бэ, өөр юм ярьж үзье. Чамаас гуйя!

	— Өө, яасан ч хатуу сэтгэл вэ дээ!

	— Үгүй шүү, би хатуу сэтгэлтэй хүн биш. Зөвхөн... зөвхөн чи миний... юуг ойлгохгүй байна. Чи... юуг яаж ойлгох вэ дээ.

	— Үгүй шүү, чиний надад дургүй болсныг би ойлгохын сайнаар ойлгож байна. Миний яаж зовж байгааг чи мэддэг ч болоосой!

	— Больж үз. Христиана: Би чамаас гуйя. Намайг бүү цухалдуулаач. Чиний ингэж байгаа чинь ямар дэмий болохыг мэддэг ч болоосой!

	— Ээ тэнгэр минь, хэрэв чи надад хайртай хэвээрээ бол арай ч ингэж хэлэхгүй сэн дээ.

	— Чөтгөр ав гэж, хэрэв би чамд хайргүй болчихсон бол наашаа элэнцгээ хийж ирэх юм бэ?

	— Бүү цухалдаач дээ. Одоо бол чи миний хамгийн ойр дотно хүн, би ч гэсэн юу байгаагаараа чинийх. Гэдэс дотор байгаа хүүхэд маань чи бид хоёрыг яаж ч тастамгүй уяагаар холбочихжээ. Гэлээ ч гэсэн... юмыг яаж мэдэх вэ... хэзээ нэгэн цагт чи намайг хайрлахаа больчихвол, чи надад түүнээ хэлэх үү? Тэгнэ гэдгээ амла даа..

	— Амлая.

	— Андгайлах уу?

	— Андгайлъя.

	— Харин тэглээ ч гэсэн бид сайн найз хэвээрээ үлдэнэ. Тийм биз?

	— Тэгэлгүй яах вэ, найз хэвээрээ л үлдэнэ.

	— Чи надад үнэнээсээ дурлахаа больсныг мэдэрсэн тэр өдрөө хүрч ирээд «Хонгор Христиана минь, би чамайг их хайрлаж байгаа боловч энэ маань урьдынх шиг биш болжээ. Найзууд л явцгаая, зөвхөн найз байя» гэж хэлнэ.

	— Яг тэгнэ гэдгээ амлая.

	— Андгайлж байна уу?

	— Андгайлахаар барах уу даа.

	— Гэхдээ ямар ч байлаа гэсэн надад хэчнээн уйтгар гашуудалтай байх бол оо! Өнгөрсөн жил чи надад яаж дурлаж байлаа даа!

	Тэдний ард зарцын дуу гарч, 

	— Ван ахайтан де Рамас-Альдаваррро! гэж цуурайтуулав.

	Тэр зүгээр л айл аймаг суудаг хүний ёсоор иржээ. Христиана үдэш болгон нутагтаа ирдэг зочдыг шилтгээний эзэгтэй хүлээж авдаг шиг нэр цуутай сувилуулагчийг хүлээж авдаг байжээ.

	Гоо үзэсгэлэнт испани хүүхний араас даруухан инээмсэглэсэн Мазели эмч даган орж ирэв. Гэрийн эзэгтэй, зочин хоёр гар барьж мэндэлснээ суугаад элдвийг ярьж гарав.

	Андермат Полийг дуудаж, 

	— Хайрт найз минь, наашаа хүрээд ир! Мадемуазел Ориол мэргэлэхийг үзүүлээд өгч байна. Миний тухай гайхалтай юм хэллээ гээд сугадан авч, — Та ёстой гайхалтай хүн юм! Парист эхнэр маань таныг байнга урьдаг боловч сайн л бол сардаа ганц удаа бараагаа харуулдаг байлаа. Таныг нааш нь ирүүлэх гэж бид ч захиагаар булаа биз дээ. Тэгээд энд ирснээсээ эхлэн өдөр бүр л саяыг алдаад байгаа хүн шиг жавхаагүй гунигтай царайлах юм. Танд эвгүй явдал тохиолдоо юу? Юу болсныг нуулгүй хэлээч, танд тус болж чадах, юу магад вэ гэв.

	— Хайрт минь, сэтгэл зовоох юм юу ч болоогүй. Парист байхдаа танайд байнга очоогүй маань... Парис бол Парис л шүү дээ, та ойлгож байгаа!...

	— Ойлгохоор барах уу! Мэдээж, ойлгомжтой. Гэхдээ энд ядахдаа жаахан хөгжилтэй бай л даа. Би танд зориулж хоёр гурван баяр зохиомз. Амжилттай болно гэж итгэж байна. Гэтэл, 

	— Хатагтай Баар, профессор Клош гэж зарц зарлалаа. 

	Профессор харваас хөдөлгөөнтэй, сээтэгнүүр маягийн, улаан шар үстэй залуухнаараа бэлэвсэрсэн охиноо дагуулан орж ирэв. Гэтэл ч нөгөө зарц дахин, 

	— Профессор Ма-Руссель гэж уянгалуулан дуудав.

	Санчгийнхаа үеийг гөлийтөл нь самнасан, хижээлдүү боловч толиотой, цагаан царайтай авгай нь цуг орж ирэв.

	Профессор Ремюзо өмнөхөн нь хүмүүсийн ярилцаж байгаагаар жигтэйхэн хөнгөлөлттэй үнээр сууж байсан зуслангийнхаа байшинг худалдаж аваад буцсан байжээ. Нөгөө хоёр нь хөнгөлөлттэй үнэ гэж юу болохыг Андерматаас мэдэж авахыг ихэд хүссэн боловч Андермат зөвхөн, 

	— Өө, бид аль алиндаа ашигтай нэг гэрээрхүү юм тохиролцсон юм! Хэрэв та нар түүний жишээг дагая гэж байгаа юм бол тэр талаар ярилцаж болно шүү... Та нар шийдэхээрээ надад хэлээрэй, тэгээд ярилцамз гэж хариулжээ.

	Латон эмч ч ирж араас нь олны газар эхнэртэйгээ хэзээ ч явдаггүй. Онора эмч ганцаараа орж ирэв.

	Зочдын өрөөний дуу шуугиан нэмэгдэж, инээд ханиад ч ихсэв. Гонтран Луизаас холдсонгүй, түүний мөр лүү тонгойн ямар нэг юм аяархан ярьж, байсхийгээд л хэн нэгнийг хажуугаараа өнгөрөхөд инээд алдан марсайж, 

	— Дайснаа номхотгож авч байгаа юм! гэж тайлбарлана.

	Мазели, Клош профессорын охины хажууд суужээ. Ер нь сүүлийн хэд хоног эмч түүнийг салахгүй дагаж, бэлэвсэн эхнэр ч өөрт нь наалдаад байгаа эртэй сэхээ намаагүй сээтгэнэнэ.

	Ван ахайтан эмчээ нүдний булангаар алдахгүй ажиж байж ядан самсаа нь сарталзана. Тэгснээ гэнэт босон танхим дундуур өнгөрч улаан шар үстэй хөөрхөн бүсгүйтэй ярилцаж суугаа эмчдээ хандан, захирангуй дуугаар, 

	— Мазели харих болсон юм биш үү!.. Бие нэг л эвгүйрхээд байна гэж хэлэв.

	Тэднийг гарч явсны дараа Христиана Поль руу дөхөж ирээд

	— Хөөрхий амьтан! Хэрдээ зовж л явна даа! гэхэд цаадах нь тоосон ч үгүй, 

	— Хэн зовчихоо вэ? гэв.

	— Ван ахайтан! Та түүний хардаад байгааг нь ажигласангүй юу?

	— Хэрэв та нойтон хамуу шиг салж өгдөггүй нууц амраг болгоныг өрөвдөх юм бол нулимс чинь ч хүрэлцэхгүй байх шүү гэж ширүүхэн хариулав.

	Түүний хэлсэн үг даанч хатуу санагдсан учир үнэхээр асгартлаа уйлахад дөхсөн Христиана түүнээс холдоод Гонтраны байдлыг гайхаж гөлийн ганцаархнаа суугаа Шарлотын хажууд очиж суугаад тэр охинд үл ойлгогдох, зовуурьт санаагаа, 

	— Заримдаа, хүн бүр үхчих юм сан гэж санагдах өдрүүд байх юм даа гэж илэрхийлжээ.

	Андермат эмч нараар хүрээлүүлэн суугаад Кловис өвгөний эдгэрч байгааг, нөгөө мэдээ алдан татчихсан хөл нь мэдээ орж гайхалтай юм болж байгааг ярьж гарав. Үүнийг ярихдаа хэнбугай нь ч эргэлзэхийн аргагүй цогтой урсгана.

	Өнгөрсөн жил рашаан булгийн эмчилгээний чадлыг баттай мэдэх гэсэн хүслийг нь далимдуулж молиго үмхүүлсэн хоёр Ориол болон зэрэмдэг эрийн залийг гадарласнаасаа хойш ялангуяа зэрэмдэг хөгшний гомдлыг хэдэн юм өгөхөөс нааш барагдуулахгүй юм гэдгээ ойлгосноос хойш Кловис өвгөнийг амьд сурталчилгааны биет хөшүүрэг болгон ашиглаж, өөрөө ч энэхүү инээдмийн жүжигтээ гарамгай тоглодог болжээ.

	Өвчтөнөө гэрт нь хүргээд чөлөөтэй болсон Мазели эмч буцаж ирэв.

	Гонтран гараас нь шүүрэн авч, 

	— Толгой эргүүлэм эмч минь, нэг зөвлөгөө өгөөч! Ориолын хоёр охины аль нь илүү вэ? Та бол алийг нь сонгож авах вэ? гэвэл, ганган эмч түүний чихэнд, 

	— Явалдах гэж байгаа бол багыг нь, эхнэрээ болгоё гэвэл томыг нь гэж шивгэнэв.

	Гонтран инээд алдан, 

	— Хараач хөөе! Бид хоёрын санал нийлж байна гэм. Би их баяртай байна гэв.

	Тэгээд Шарлоттой юм яриад сууж байсан эгч дээр нь очиж, 

	— Тэгэхээр ингэе. Ирэх пүрэв гарагт Пюн-де-ла Нюжер лүү явцгаая. Нуруудын дотроос хамгийн гоё, мөхсөн галт уул байгаа юм. Цөм зөвшөөрч байна уу? Явцгаах уу гэхэд Христиана хааш яаш өнгөөр, 

	— Надад ялгаа алга. Та нар хүсэж л байвал... гэтэл Клош профессор охинтойгоо харихаар болж, Мазели тэднийг дөхүүлж өгье гээд хойноос нь гарав.

	Арван нэг болж байсан учир Христиана ч унтахаар явахад зочид гэр гэрийн зүг явцгаав.

	Маркиз, Гонтран, Поль гурав Ориолын охидыг гаргаж өгөхөөр боллоо. Гонтран, Луиз хоёр өмнө нь явж, хэдэн алхмын хойно Поль, Шарлотад сугадуулан явахдаа бүсгүйн гар ялимгүй чичрэхийг мэдэрч байв.

	Бүсгүйчүүлээс салахдаа

	— Пүрэв гаригт арван нэгэн цагт гэдгийг мартав аа! Зочид буудалд хамт хоол идээд хөдөлнө шүү хэмээн сануулав.

	Буцах замдаа Ма-Русел профессортой цэцэрлэгийн буланд ярин хоцорсон Андерматтай дайралдав.

	Тэгэхээр ийм нэг яриа байна. Таны ажилд саад болохгүй бол маргааш өглөө тан дээр очиж, зуны байрны тухай ярилцмаар байна гэж эмч хэлсэн гэнэ.

	Вильям Андермат залуустай хамт харих замдаа, өлмий дээрээ өндийж хүр дүүгийнхээ чихэнд хошуугаа наан, 

	— Хонгор минь, баяр хүргэе! Ёстой сайн эр! гэж шивгэнэв. Хоёр жилийн өмнөөс Гонтран амьдралд нь их саад болж буйг мөнгөгүйдлийн зовлонг үзэж байгаа ажээ. Эхийнхээ хөрөнгийг баруун солгойгүй шидлэн үрэн таран хийж байх үедээ эцгээсээ өвлөн авсан төрөлхийн хааш яаш тоомжиргүй зангаар хэнэггүй загнан өглөө болгон сонины дээдсийн хүрээлэнгийн тухай мэдээнд нэр нь дурсагддаг, дээд зиндаанд багтдаг нэртэй боловч тэндээ үзэгдэхээсээ илүү шалиг завхай хүүхнүүдтэй цагаа өнгөрөөхийг илүүд үзэж, тэдний ая дан, янз маягийг дуурайдаг болсон баян цатгалан, хээнцэр ганган, хөнгөмсөг завхай залуусын дунд санаа зовох юмгүй амьдарч байжээ.

	Гонтраны өрөөсөн дугуй болсон арав гаруй залуу орой болгон нэгэн зуушны газар цугларч, шөнө дундаас өглөөний гурван цаг хүртэл цэцэрлэгт гудамжаар сэлгүүцэхийг нь харж болно. Дэгжин хийцийн цахлай цамц, цагаан хантааз өмссөн шилдэг үнэт эдлэлийн худалдаачнаас хорин луйгээс14 наашгүй үнээр худалдаж авсан чагтан товч зүүж түүнээ сар тутам сольж байдаг тэр залуус зугаа цэнгэл хөөн, садар самууныг эрхэмлэхээс өөр бодох санах юм үгүй агаад ямар ч хамаагүй аргаар нэр алдар мөнгө зоос хялбархан олохыг эрмэлзэнэ.

	Тэдний ухаан бодлын хүрээ нь хэрүүл уруул болсон янаг амрагийн адал явдал, уралдааны морьд ч юм уу, ирүүл тулалдаан, мөрийтэй тоглоомын газрын азтан зэргийг сонирхохоор хязгаарлагдана.

	Биеэ худалддаг хүүхнүүдийн зах дээр зэгсэн үнэ хүрдэг хүүхнүүдтэй агаад түүнийгээ нэг нэгэндээ найр тавин дамжуулж, өгч авалцан, зээлдүүлж хоорондоо уралдааны морины шинжийг ярих лугаа адил тэдний яаж амрагладаг ааль аягийг хээвнэг хүүрнэлдэнэ. Тэд бас нөгөө дуулиантай, зэрэг дэвтнүүдийн хүрээлэнд ч үзэгдэх агаад, тэнд нь ч бараг бүх хүүхнүүд харсан ч хараагүй юм шиг эсвэл харалган нөхрийнхөө нүдэн дээр хэн бүхэнд илхэн янаг амрагийн холбоотой байдаг ажээ. Мань залуус ч сайх хатагтай нарын тухай нөгөө л хүүхнүүдийнхээ адилаар шүүн ярилцах авч гарал үүслийн ч юм уу нийгэмд эзлэх зэрэг дэвээс нь болж ялимгүй ч гэсэн арай ялгаатай хүүрнэнэ.

	Сэтгэл хангалуун, хөнгөн амьдралдаа хэрэглэх мөнгө олохын тулд тэд янз бүрийн арга сүйхээлж, мөнгө хүүлэгчдийг залилах, аль дайралдсан хүнээсээ зээлэх, зээлдүүлэгчдээ төөрөлдүүлэх, хагас жил болгон гурван мянган франкаар хэтэрсэн тооцоог нь авч ирэх оёдолчдыг ичгүүргүй инээдээр угтах удаа өчнөөн тохиолдож, хүний хөрөнгийг гудрахаас өөрийг мэддэггүй завхай хүүхнүүдээсээ яаж хүн амьтныг овлож мэхэлсний нь, энэ тэр клубийн булхай луйврыг сонсохоос гадна өөрсдийг нь ч гэсэн алхам бүрд нь залилж луйвардаж байдгийг биеэр үзэн мэдэрдэг хэдэн луйдор олохын тул мөнгөн санхүүгийн болон элдэв булхайтай ов мэхэнд хүртэл овжиноор гар дүрэн, сүүлдээ ёс суртахууны талаар ялзран мохож, нэр төрөө хамгаалах ганц ёс болсон арга нь бол хэрэв нэг үйлдсэн буюу үйлдэхээс буцахгүй өөдгүй явдалд сэжиглэлээ гэж өчүүхэн төдий хар авмагцаа ирүүл тулалдаанд дуудан эр эмээ үзэх явдал байлаа.

	Цөмөөрөө биш юм гэхэд ихэнх нь хэдэн жилийн дараа иймэрхүү амьдралаа бэл хөрөнгөтэй хүүхэнтэй гэрлэх ч юм уу, дуулиантай шуугиан дэгдээх эсвэл амиа хорлох ч юм уу, үхсэнээс ялгаагүй ор сураггүй алга болох зэргээр дуусгах хэрэгтэй болно.

	Гэвч бүгдээрээ л мэдээж баян инжтэй хүүхэнд найдлага тавина. Нэг хэсэг нь эх эцгээ олоод өгөх болов уу хэмээн санаа амарч, нөгөө хэсэг нь өөрсдөө сэмхэн хайн, худалдах байшингийн жагсаалт гаргах мэт ихээхэн өв хөрөнгөтэй охидын нэрийн жагсаалт гаргана. Ялангуяа гадаадын, хойд, өмнөд Америкийн бүсгүйчүүлийн хойноос хөөцөлдөн, гял цал болсон, ганган дэгжин байдлаараа, хөрөнгө мөнгөөр туйлж их гараар амьдардгаараа, хувцас хунар царай зүснийхээ өнгөөр дуулиантайхан амжилт олдогтоо дулдуйдна. Мөнгө зээлдүүлэгчид нь ч гэсэн бэлтэйхэн шиг хүний охинтой суулгаасай билээ гэж ханцуй дотроо залбирна.

	Гэвч сайх баян охидын ан гэдэг санаагаар бүтчихдэггүй сунжрахад ч хүрч болно. Дор хаяхад л эрэл хайгуул хийн толгойг нь эргүүлэхийн тул цөхөртлөө янз бүрээр үзэн залхтлаа айлчлан нэг үгээр хэлэхэд төрөлхийн арчаа муутай Гонтраны санаа байсан ч сачий нь хүрэхгүй их хүч идэвхийг шаардах ажил ажээ.

	Халаас хоосон явах нь өдөр ирэх бүр түүнийг зовоон аль хэдийнээ «Ямар ч байсан азаа үзээд алддаг хэрэг» гэж шийдсэн ажээ. Гэвч азаа үзчихээр юм бодож олсонгүй өдий хүрчээ.

	Сүүлдээ арга нь барагдаж, их том юм бодохоо ч байж, хэд гурван мөнгө олохын тулд элдэв арга мэх зохиоход хүрч шалдаа буугаад, гэртээ талх хороож суухаас өөр юмгүй болоод байтал гэнэт Андермат түүнд Ориолын охидын нэгтэй суу гэдэг санаа авхуулжээ.

	Хэдийгээр тэр охид өөрөөс нь доогуур санагдаж, ийм тэнцвэргүй гэрлэлт байж боломгүй мэт бодогдсон авч болгоомжлон амаа хамхижээ. Гэвч нэлээд бодож үзээд бодлоо өөрчилж юу ч болсон эргүүлээд үздэг хэрэг, тэгэхдээ тоглоом шоглоомоор нэрдээ хор хүргэчихгүйгээр оролдож, болохгүй бол амаа буцсан ч яах вэ гэж шийджээ.

	Хүргэн ахаа сайн мэддэг болохоор Андермат бүхнийг урьдаас бодож, үнэлж цэгнэсэн байх ёстой, нэгэнт л ийм санаа гаргаж байгаагаас хойш аманд орсон шар тосыг түлхээд хэрэггүй гэдгийг ойлгожээ.

	Тэгээд ч бас хүч гаргаад байх юм алга. Жаахан бөхийгөөд л залуу охиныг шүүрээд авна. Дүү охин нь тун ч их таалагдаж, хожим хадамд гарсан хойно нь уулзахад ямар аятайхан амьтан болсон байх бол гэж нэг бус удаа боддог байжээ.

	Ингээд л Шарлот Ориолыг сонгон авч эргүүлсээр удсан ч үгүй албан ёсоор гарыг нь гуйхад бэлэн болчхоод байжээ.

	Тэгтэл юу болов оо! Гэнэт эцэг нь Андерматын санаархсан газрыг нөгөө охиндоо инж болгоно гэсэн учир тэр санаагаа орхиж бүр гэрлэхгүй байх, эсвэл эгчийг нь эргүүлэх хэрэгтэй болдог байна.

	Эхний үед Гонтран дэлбэртлээ уурлан хүргэн ахаа долоон уулын цаагуур далд ор гэж хэлчхээд аятайхан боломж дахин гартал гоонь ганцаараа явдаг ч юм билүү гэж боджээ.

	Гэтэл яг энэ үед халаасаа гөвчихсөн сохор зоос ч үгүй болж, ядахдаа цэнгээний газар орохын тулд урьд нь бага бус алтан зоосыг нь авсан ч хэзээ ч буцааж өгч байгаагүй Полиос дахиад хорин таван луйдор зээлэх хэрэгтэй болоод байжээ. Түүнээс гадна өөр хүүхэн эрж хайн олж аваад сэтгэлийг нь татах гэдэг зовлонтой хар яршиг санагджээ. Түүнээс гадна эцэг эхийнх нь дургүйцэлтэй тулгарахыг хэн байг гэх вэ. Гэтэл гэргий болгох хүүхэн гар дор нь бэлхнээ байж байхад хэд хоног жаахан эргүүлж, ая тал засаад л дүүг нь номхотгосон шигээ эгчийг нь эрхэндээ оруулах юу байх вэ. Түүнтэй гэрлэчихвэл, хүргэн ахаараа хэзээд касс нь нээлттэй байдаг банкны эзнээ хийж, гэрлэснийхээ хамаг хариуцлагыг түүнд тохон, дуртай цагтаа түүнийг хараан зүхэж болох ажээ.

	Эхнэрийн хувьд гэвэл түүнийг Парист аваачин, Андерматын хүндэт түншийн охин хэмээн танилцуулж болно. Сувиллын газрын нэрийг зүүж яваа шүү дээ! Харин өөрөө бол эхнэртэйгээ хамт ийшээ зүглэхгүй, урсгалаа сөрж урсдаггүй хууль хэвээр байгаа цагт хэзээ ч эргэж ирэхгүй. Царай зүс, бие галбираар хэний ч дор орохгүй, мөдхөн сэтгэл булаам хатагтай болох шинжтэй агаад юмны учир начрыг олон, олны дунд биеэ аятай авч яван, тэр ч бүү хэл нөхрийнхөө нэрийг сайнаар дурсуулахаар ухаантай бүсгүй ажээ. Цөм л ам амандаа «Энэ дэггүй амьтан аятайхан хүүхэн олоод суучхаж дээ. Мэдээжээр араар нь хэнэггүй тавьж байгаа вий» гэж ярилцах болно. Үнэндээ ч араар нь гомдолгүй тавиад өгнө. Өвөртөө мөнгөтэй болсон цагт нөгөө хуучин амьдралаа эхлэхэд нь хэнбугай ч саад болохгүй буй заа.

	Ингээд л Луизыг эргүүлэхээр санаа шулуудан, өөрөө ч мэдэлгүй, бүсгүйн атгаг сэтгэлд байсан атаа жөтөөг ашиглан зүүрмэглэн асан сээтэгнүүр занг нь хөдөлгөж, дүүгээсээ «гүнгийн зэрэгтэй», дэгжин эрийг нь авах гэсэн бүүр түүр хүслийг нь оргилуулах нь тэр.

	Луиз энэ талаар зүүдлээ ч үгүй, ямар нэг далд санаа агуулаагүй явжээ. Гонтрантай дайралдан өөрсдийг нь хүчээр аваачсан зэрэг нь ч санаандгүй зүйл байв. Гэвч өөртэй нь ихэд эелдэг зөөлөн харьцах, ааш аяг, нүдний нь харц, ер нь байгаа байдлаас нь ямар ч байсан Шарлотад сэтгэлгүй юм гэдгийг гадарлан цаашид яах бол ч гэж бодсон юмгүй тэр орой ихэд жаргалтай сайхан байж, унтахаар явахдаа өөрийгөө бараг ялчихсанд тооцож авай.

	Пүрэв гарагийн өглөө бүрхэг бүгчим оргин, бороо цутгах шинжтэй учир Пюи-де-ла Нюжер луу хөдлөхийн өмнө тэд удтал эргэлзэв. Гэвч Гонтран шийдэж ядан байсан улсыг ятгаж чаджээ.

	Хоолоо ихэд урамгүй идэцгээв. Поль, Христиана хоёр юу ч болоогүй байхад хоорондоо түр тар хийжээ. Андермат өглөө нь Ориол өвгөнтэй уулзахад цаадах нь хүр дүүгийнх нь тухайд тун эргэлзээтэй юм хэлсэн учир Гонтраны гэрлэлт бүтэхгүйд хүрэх вий гэж айж байв. Гонтран үүнийг хүргэн ахаасаа дуулчхаад уур нь хүрч, тэгэх тусам нь санасандаа хүрэх юм шүү гэж шийджээ. Гонтраны зан авирын учрыг ойлгоогүй боловч эгчийнхээ баяр хөөрийг зөнгөөрөө мэдсэн Шарлот явалгүй үлдэхээр шийдсэн боловч цаадуул нь гуйж гувшиж байж арайхийн авч явахаар болжээ.

	Нойн хөлөг, бүрэн ам бүлээрээ цугласан байнгын зорчигчдоо суулгаж аваад Вольвикийн дээгүүр өнгийх өндөр ухаа гүвээн зүг одов.

	Луиз Ориол гэнэтхэн дуу шуутай болж, замын турш бусдыгаа зугаацуулан ам хамхилгүй ярьж явав. Ойр хавийн галт уулын царцмал лав болох вольвикийн хар чулуугаар орон нутгийн бүх сүм дуган, байшин барилгыг барьсан учир овернийн хотхонууд шатсан юм шиг хар бараан өнгөтэй байдгийг тайлбарлана. Эдгээр чулууг ухаж авсан уулын цооногууд чулуу авдаг газар болгож байсан лавын царцанги урсгалуудыг зааж, Вольвак хотын ивээгч эх нь болох хотын дээр дүүжлэгдсэн мэт нэгэн оргилын оройд харагдах томоос том хар чулуун эх дагиныг цөмөөрөө сонирхохыг урив.

	Доод талын тэгш өндөрлөгөөс дээд талын сөнөсөн галт уулс үелэн тогтсон өндөрлөг рүү өгслөө. Эцэс төгсгөлгүй мэт бартаат замаар морьд аахилан гэлдэрнэ. Замын хоёр талаар ой ногоорон, тэргэнд суугчид цөм дуу шуугүй дүнсийнэ.

	Христиана Тазенагийн нуурт очсоноо бодож явав. Одоо ч гэсэн мөн л тэр тэргэндээ, мөн л тэр хүмүүс сууж яваа боловч, зүрх сэтгэл нь тэр үеийнх шиг биш болсон ажээ! Цөм л хуучнаараа юм шиг харагдавч... Нэг л биш. Юу нь өөр болсон бэ? гэвэл бараг юу нь ч өөрчлөгдсөнгүй!... Өөрөө арай илүү дурлаж... цаад хүн нь арай дутуу дурладаг болжээ!.. бараг өөрчлөгдсөн юм алга. Ганц ялгаа нь тэр үед хүсэл зориг нь бадарч ассан бол одоо унтарч байгаад л байна! Бараг өөрчлөгдсөн юмгүй!.. Нүдэнд үзэгдэж, гарт баригдамгүй ан цав гарч... хайр сэтгэл хаширтай санагджээ, өөр юм алга!.. Бараг юу ч өөрчлөгдсөнгүй, юу ч алга! Нүд нь хэвээрээ боловч харц нь л өөрчлөгдөж, царайг нь хуучин шигээ харахыг больжээ. Харц гэдэг юу юм бэ? Бараг юу ч биш.

	Дэлбэгч мориныхоо амыг татаж, 

	— Хүрээд ирлээ. Баруун тийшээ эргээд, зөргөөр өгсөж ой руу орно. Тэгээд л чигээрээ явсаар байгаад хүрнэ гэлээ.

	Бүгд тэрэгнээс бууж, пүү халуунаас айсан маркиз л тэргэндээ үлдэв. Луиз, Гонтран хоёр түрүүнд нь орж Шарлот, Поль, хөл хүндтэй Христианатай хоцрон явав. Жигтэйхэн урт юм шиг санагдах уулын зөрөг тэднийг өндөр өвс ургасан мөргөцөг рүү аваачин, дараа нь дээш өгссөөр сөнөсөн галт уулын тогоонд хүрэх ажээ.

	Луиз, Гонтран хоёр түрүүлэн цооногийн ирмэгт хүрч зогсоход, хоёул өндөр гоолиг болохоор үүлсийн дунд байгаа юм шиг сайхан харагдана. Цөмөөрөө дээр гарсан хойно Поль Бретиний сэтгэл хөдлөн уярч, бахархан гайхав.

	Тэдний эргэн тойрон, урд, хойно, зүүнтээ нь хэлбэр дүрсгүй огтлогдсон шовгорууд, нэг хэсэг нь өөдөө цоройн, нөгөө зарим нь газар наалдан хөглөрөх агаад цөм л сөнөсөн галт уулсын дүнсгэр дүрсийг хадгалах ажээ. Сайх хавтгай оройт үелсэн уулс нь өмнөөс баруун тийш Лиманий хөндийгөөс мянгаад метр өндөр тэгш өндөрлөг дээгүүр сунан сөгдөж нүдний хараа үл хүрэх зүүн хойд зүгт үргэлжлэн хөхөмдөг манан суунаглан байдаг алсад замхарчээ.

	Баруун талд дал, наян унтарч унтсан мэт гал уулсын дундаас хамгийн өндөр нь болох Пюи-де-ла Нюжер дүнхийнэ. Түүнээс цааш Гравнуар, Круэл, Пеж, Со, Ношан, Ваш оргилууд сэрийлдэх агаад хамгийн ойр нь Париу, Ком Жум, Треку, Лушадьер оргилууд харагдана. Нэг үгээр хэлэхэд сөнөсөн галт уулсын булшны газар гэлтэй.

	Нүдний өмнө дэлгэгдэх энэхүү зураглал залуусыг цочирдуулан гайхуулжээ. Тэдний дор ногоон ширгээр бүрхэгдсэн, гүнзгий гоожуур шиг Нюжерийн цар харлах бөгөөд ёроолд нь аварга амьтны амь тавихад шидэгдээд амьгүй түүний аманд эргэн унаж, тэр чигээрээ олон зууны турш тэндээ үлдсэн эрт галавын үеийн гурван бөөн лав хэвтэнэ.

	Гонтран дуу алдан

	— Би ёроол руу нь буулаа. Энэ амьтад яаж амьсгаа хураасныг нь харъя. Аль вэ, надтай хэн явах вэ? Налуу руу гүйе! гэмэгц Луизын гараас хөтлөөд доошоо гүйв. Шарлот араас нь гүйхээр завдсанаа гэнэт зогтусан, гараасаа хөтлөлцөн харайлдаж, бүдчин уруудахыг нь харж зогссоноо огцом эргээд ташуугийн ирмэг дээр зүлгэн дээр сууж байсан Поль, Христиана хоёр дээр хүрч ирээд, сөхрөн унаж Христианагийн палаажны хормойгоор нүүрээ таглан асгартал уйлж гарав.

	Христиана цөмийг ойлгожээ. Сүүлийн үед бусдын зовлонг өөрийнх шигээ үзэж зовж шаналдаг болсон бөгөөд бүсгүйг мөрөөр нь тэврэн, өөрөө ч тэсэлгүй даган уйлж, 

	— Хөөрхий охин минь дээ! Хөөрхий амьтан даа! гэж аяархан үглэв.

	Шарлот мэгшсэн хэвээр толгойгоо өвдөгт нь наан, сул унжсан гараараа дэмий л өвс ногоо самардан зулгааж байлаа.

	Бретини юу ч ажиглаагүй царай гаргаж босоод холдсон боловч сайх хүүхдийн цайлган цөхрөл гуниг гэнэт Гонтраныг үзэн ядахад хүргэв. Христианагийн үлэмж зовлонд цухалдаж байсан хүн маань, сайх охины анхны гунигийг зүрх сэтгэлээрээ мэдрэн уярах нь тэр.

	Буцаж ирээд, Шарлотын дэргэд сөхрөн суугаад, 

	— Аль вэ, хэрэггүй дээ, бүү уйл, танаас гуйя! Одоохон эргээд ирнэ. Нулимсаа тэдэнд харуулаад яах вэ гэв.

	Уйлж суугааг эгч нь харчих вий гэж айсан Шарлот толгойгоо өндийлгөлөө. Гэвч хоолойноос нь өөрийн эрхгүй эхэр татах дуу гарч, хорондоо биеэ барья гэсэндээ нулимсаа залгин хичээвч зүрхэнд нь улам ч их шаналгаатай болох ажээ. Сугшран эхэрсэн хэвээрээ, 

	— Тийм ээ.. хэрэггүй... Би одоо уйлахгүй... Бүх юм өнгөрсөн... Зүгээр... бүх юм өнгөрсөн... Мэдэгдэхгүй байгаа биз дээ? Уйлсан мэдэгдэхгүй байгаа биз?... хэмээн шулганав.

	Христиана нулимсандаа норсон хацрыг нь алчуураараа арчаад дараа нь өөрийнхөө хацрыг ч бас арчсанаа Польд хандан, 

	— Тэдний юу хийж байгааг хараад ир л дээ. Хааччихав аа, харагдахгүй байх чинь. Тэр том лавын цаагуур л орсон байлтай юм. Би охиныг аргадаж тайвшруулаад, сууж байя гэв.

	Бретини ч босоод ихэд эгдүүцэн, чичирсэн хоолойгоор, 

	— Тэгье... Би очоод аваад ирье... Би дүүтэй чинь тооцоотой доо, яах вэ... Өнөөдөр л үзүүлэмз. Яаж маяглаж байгаагаа тайлбарлаг. Саяхан бидэнд юу юу гэж хэлж байснаа мартчихсан юм шиг, ичмээр гэдэг нь! гэчхээд тогооны ёроол руу хар хурдаараа буув.

	Гонтран Луизыг чангаан цооногийн налуу руу дунгуйлдан гүйхдээ түүнийг тэнцвэрээ алдтал нь амьсгааг нь боотол айлгая гэж боджээ. Нэгэнт эрчээ авчихсан болохоор Луиз хэчнээн зогсъё гэвч чадалгүй сандарсандаа орь дуу тавин, 

	— Хүүе аядаач. Аяархан яваач, ойчих нь байна!.. Солиотой амьтан!.. Ойчих нь байна!.. гэж явав.

	Тэгсээр яваад нөгөө бараан лаван хаданд тулж очоод, амьсгаадан зогсоцгоов. Түүнийг тойрон цаад талд нь гарвал нэвт гарсан агуйрхуу өргөн ан цав байхыг харлаа.

	Хүч тамир нь барагдсан галт уул сүүлчийн удаа сайх хөөсийг хөөрөгдөхдөө, түүнийг түрүүчийнх шигээ дээш нь шидэх хүч хүрсэнгүй, бараг хөрсөн амьсгалаараа нулимж, тэр нь түүний хөрсөн уруул дээр тэр чигээрээ тогтон чулуужжээ.

	— Дотор нь орж үзье гэж Гонтран дуугарав.

	Тэгээд бүсгүйг өмнөө түлхлэн, харанхуй хүнхрийн дотор хөл тавив. Агуйд оронгуутаа Гонтран дуу алдан ухасхийж, 

	— За мадемуазел минь, танд үгээ хэлэх мөч ингээд ирдэг байжээ! гэхэд нь Луиз мэл гайхан, 

	— Үгээ хэлэх ий... надад уу? гэв.

	— Яг танд. Гуравхан үгээр л хэлчихье. Та сайхан хүн юм аа!

	— Та наад үгээ дүүд минь л хэлж үз.

	— Өө! Дүүд чинь би хэлэхгүй гэдгийг та мэдэж байгаа шүү дээ.

	— Тийм гэж үү?

	— За хэлэхийг минь сонс. Би таныг чухам яах нь вэ гэж намайг ямаршуухан янзтай харах нь вэ гэдгийг л мэдэхийн тулд дүүг чинь эргүүлсэн дүр үзүүлж байсныг ойлгоогүй бол та жинхэнэ эмэгтэй хүн биш байх сан!... Гэтэл таны харц аймаар ууртай болж билээ! Би ямар их баярласан гэж санана аа!

	Тэгээд би танд, үнэн хэрэг дээрээ таныг бодож явдгаа аль байгаагаараа ойлгуулах гэж хичээсэн юм!..

	Урьд өмнө хэн ч Луизтай ингэж ярьж байсан нь үгүй. Баярлахдаа догдлон хөөрч, зүрх нь үнэнхүү жаргал, бахдалаар халин байв.

	Гонтран үргэлжлүүлэн, 

	— Дүүтэй чинь их эвгүй харьцсанаа ойлгож л байна. Одоо яая гэхэв! Гэхдээ тийм ч амархан хууртагдчихаар хүн биш билээ, айхтар амьтан. Сайн л биз! Та хараа биз дээ, Христианатай дээр үлдчихээд, бидэнтэй хамт явахгүй байгааг нь. Өө! Тэр цөмийг нь ойлгоод байгаа юм, цөмийг нь шүү... гэснээ Луизын гарыг шүүрэн авч хурууны нь үзүүрийг зөөлөн зөөлөн үнссэнээ, 

	— Та ямар өхөөрдмөөр, ямар сайхан юм бэ? гэж шивгэнэв.

	Луиз чулуун хана түшин үг ч дуугарсангүй, зүрх нь оволзон энэ бүхнийг чагнан зогслоо. Түүний учир зүггүй мэгдсэн тархинд ганц л бодол, дүүгээ давлаа гэсэн ганц бодол л үй зайгүй эргэлдэнэ.

	Агуйн үүдэнд том хар сүүдэр тусч, Поль Бретини дотогш шагайж харагдав. Гонтран уруул дээрээ барьж байсан бүсгүйн жижигхэн гарыг юу ч болоогүй юм шиг хээвнэг доошлуулаад

	— Хүүе, чи хүрээд ирээ юү... Ганцаараа юу? гэхэд

	— Тийм ээ. Та нарыг алга болчихоор цаадуул чинь гайхаад... гэв.

	— Хонгор минь, одоохон буцах гэж байна. Энэ доторхыг жаал сонирхлоо. Бас ч гэж сонин л юм, тийм байгаа биз? гэв.

	Байдгаараа улайчихсан Луиз эхлээд гарч, уул өөд өгсөхөд Поль, Гонтран хоёр араас нь намуухан дуугаар ярилцаж явав.

	Христиана, Шарлот хоёр гараасаа хөтөлж зогсоод дээрээс нь харах ажээ.

	Тэгээд цөмөөрөө маркизын сууж буй сүйх тэрэг рүүгээ очиж, Нойн хөлөг ч ирсэн замаараа Анваалын зүг буцав.

	Нарсан ой дундуур гарч явтал морьд гэнэт зогсон, хөтөч хараал тавих сонстов. Нэг амь тавьсан хөгшин илжиг зам хөндөлсөн хаажээ.

	Цөм л харах гэж тэрэгнээсээ бууцгаав. Илжиг хар бараан тоосон дунд хэвтэж, өөрөө ч гэсэн харлаж, элж халцарсан арьсан доорх яс нь хэрзийн хөөрхий амьтан амьд байсан бол хар аяндаа цоо татаад гармаар туранхай, хавирга нь үс нь халцарсан арьсныхаа дор ив илхэн, толгой нь данхайн, нүд нь аниатай нэг л амарлингуй тайвширсан шинжтэй гэнэт ирсэн амралтдаа гайхаж байна уу гэлтэй сайр чулуун хэвтэртээ дүнхийн хэвтэнэ. Том чих нь навтас шиг салбайн унжина. Өвдөг дээр нь улайх шинэхэн хоёр шарх дахин босож чадахгүй болтол сөхрөхөөсөө өмнө нэг бус удаа бүдрэн ойчсоныг гэрчлэх ажээ. Мөн эзэн нь олон жилийн турш түүний хүндэрсэн алхааг түргэтгэхийн тул модны үзүүрт бэхэлсэн шовх төмрөөр хатгаж явсан хажуу бөөрөнд нь бас нэг шарх харагдана.

	Хөтөч илжигний хойд хоёр хөлөөс барин, замын хажуугийн суваг руу чирэхэд, урт хүзүү нь сунаж, сүүлчийн удаа гомдоллон орилох гэж байна уу гэмээр харагдана. Өндөр ургасан ногоо руу чирч оруулангаа хөтөч уцаарлан хараал тавьж

	— Ёстой малууд! Замын голд хаяхдаа яадаг байна аа! гэж үглэв.

	Хэн ч хариу дуугарсангүй, тэргэндээ дуугайхан сууцгаав.

	Сэтгэлээр унаж, гутарсан Христиана замын голд үхсэн илжигний хөөрхийлөлтэй амьдралыг харах мэт боллоо. Данхгар толгойтой гялалзсан бүлтгэр нүдтэй, хөгжилтэй дудран, соотон чихтэй сахлаг үстэй нялх амьтан эхээ тойрон эрх дураараа дэгдэж, хөлд нь ороолдоно. Дараа нь анхны хөллөгөө, анх удаа тэргэнд оруулж, анх удаа уул руу зүтгүүлэн, анх удаа нуруунд нь ташуур буулгана! Тэгээд дараа нь... эцэс төгсгөлгүй замаар зогсолтгүй зовуурьтай хөндлөн гулд зүтгүүлээ биз дээ. Тэгээд л ороолгуулна, дахин зөв солгойгүй ороолгуулна! Дааж давшгүй ачаа, цоргим халуун нар, тэжээл нь гэж атга чимх сүрэл, өвс эсвэл бургасны хэдэн мөчир, гэтэл чулуурхаг замын хоёр хажуугаар ногоон нуга хорхой хүргэн халиурна. Тэгээд дараа нь өтөл нас ирнэ. Зөөлөн савааны оронд төмөр үзүүртэй саваа хэрэглэдэг болж, зүдэрсэн амьтны зовлон эхлэх нь тэр. Өөд газар хүч чадлаасаа ахадсан ачаа чирч, яс үс болгон нь тэнүүлчийн хувцас шиг эдлэгдсэн бүх бие нь тэсэхийн аргагүй эмзэглэнэ. Дараа нь үхэл ирж, хаа хамаагүй хүн зам чөлөөлөхийн тулд хараал тавин шүүслэг ногоон өвснөөс гуравхан алхмын зайд шидэж мөнхөд амраах нойроор нэгмөсөн нойрсжээ.

	Христиана анх удаа талхигдан зүдэрсэн амьд амьтны зовлон зүдүүрийг ойлгож, үхэл гэгч заримдаа зовлонгоос ангижруулдгийг ч ухаарчээ.

	Тэгж явтал гэнэт нүцгэн шахам эр хувцасны тамтаг эгэлдэрсэн эм, эцэнхий нохой гурав нэгэн тэргэнд орон хүч тамираа баран зүтгэж яваа нь харагдлаа. Хар хөлс нь цувж, багтартлаа амьсгаадсан нь илт. Халуурч, үс нь зулгарсан нохойг арлын хооронд уясан нь хэлээ унжуулан гэлдэрнэ. Тэргэн дээрээ энд тэндээс цуглуулсан хожуул, мөчир, гишүү гээд л хулгайлснаас зайлахгүй баахан мод овоолсны доор ямар нэгэн юм нуусан бололтой ажээ. Тэр мөчир дээрээ даавуу шаавууны өөдөс дэвсэж, дээр нь нэг хүүхэд суулгасан нь тас хар болсон навтасны нь цаанаас хоёр нүд, хамар, ам нь ялгарах жижигхэн толгой л цухуйжээ.

	Энэ бол нэг айл, хүн төрөлхтний нэгэн гэр бүл явж байгаа нь энэ. Чадал тэнхээ нь тасарсан илжиг зам дээр амьсгаа нь тасарч, үхсэн боолоо өрөвдөх ч сэтгэлгүй хүн гэдэг амьтан, замаар өнгөрөх тэргэнд садаа болгохгүйн тулд хүүрийг нь замын хажуу руу чирээд хаячихыг ч бодсонгүй унасан газар нь орхин явжээ. Тэгээд эхнэртэйгээ хоёул түрүүхэн илжиг нь зүтгүүлж явсан аралдаа ороод зүтгүүлэх нь тэр. Хаашаа, юуны тулд, яах гэж яваа амьтад юм бол доо? Ядаж хэдэн гуулин зоос эдэнд байгаа болов уу? Тэгээд энэ хүнд ачаатай тэрэг... Өөр илжиг авах бэнчингүй болохоор энэ тэргээ ямагт чирч явах гэж үү? Юугаар амь зогоох юм бол? Хаана хүрч зогсох юм бэ? Илжиг шигээ замдаа үхэж таарна даа.

	Сайх хоёр ядарсан амьтан, эхнэр нөхөр болов уу эсвэл зүгээр л хамт амьдардаг улс уу? Энэ балиар навтсанд ороолттой хүүхэд нь галбир дүрсгүй энэ нялх амьтан бас л эдэн шигээ амьдрах нь лав.

	Христиана энэ бүгдийг гунигтайгаар бодон, шинэ шинэ бодол санаа үймэрсэн сэтгэлд нь орж ядуугийн зовлон зүдүүрийн тухай бүүр түүр таамаглал тархинд нь эргэлдэнэ.

	Гонтран гэнэт, 

	— Яагаад ч юм бүү мэд, цөмөөрөө өнөө орой «Английн зуушны газар» хамт хоолловол ямар аятайхан байх бол гэж бодогдоод явчих чинь. Цэцэрлэгт гудамжийг нь нэг харчихад гэмгүй л байна гэвэл, маркиз

	— Үгүй ер энд муудаад байх юм алга. Шинэ зочид буудал хуучнаасаа хавьгүй илүү гэж бувтнав.

	Турноэлийн өмнүүр өнгөрөх үед Христиана туулайн бөөр модоо таньж, урьдын дурсамж зүрхийг нь догдлуулав. Полийг харвал цаадах нь нүдээ аньж байсан учир түүний хүлцэнгүй дуудлагыг нь харсангүй.

	Түдсэн ч үгүй, сүйхний өмнө бүхэл өдөржин газар дээрээ ажилласан бололтой хоёр тариачин усан үзмийн талбайгаас зээтүүгээ мөрөн дээрээ тавьчхаад ядарсан шинжтэй алхалж яваа харагдав.

	Эцэг, ах хоёроо таньсан эгч дүү хоёр байдгаараа улайжээ. Эцэг, хүү Ориол урьдынхаа адил, ивээлээ өгсөн газрыг хөлсөөрөө услан, үүрээс үдэш болтол усан үзмийнхээ талбайг ухаж сэндийлэн, борви бохисхийлгүй халуун наранд шарагдаж байхад нөгөө гоё сюртук нь нямбай эвхээтэй авдарт нь хэвтэж, өндөр бүрх шүүгээнд нь хадгалаастай байх ажээ. Хоёр тариачин нөхөрсгөөр инээмсэглэн, малгайгаа авч мэхийхэд нь сүйхнээс хариу болгож цөмөөрөө гараараа даллав.

	Зочид буудалд хүрч ирмэгц Гонтран тэрэгнээс үсрэн бууж, цэнгээний газрын зүг явав. Бретини түүнтэй хамт хэд алхсаны дараа зогсоож

	— Хонгор минь, миний хэлэхийг сонс. Чиний байж байгаа нэг л биш, тэгээд би эгчид чинь чамтай энэ талаар ярилцана гэж амласан юм гэв.

	— Юуны тухай ярилцах гэж?

	— Сүүлийн үед чиний биеэ яаж авч яваа талаар.

	Гонтран нөгөө ихэрхэг зангаа гаргаж, 

	— Би яачихаа вэ? Хэний тахилыг буруу өрчихөө вэ? гэв.

	— Тэр муу охины үйлийг үзэж байна. Энэ ч жигшүүртэй явдал шүү.

	— Чи тэгж бодож байна уу?

	— Тийм, тэгж бодож байна. Тэгж бодох ч үндэстэй юм.

	— Үгүй ер! Чи гологдсон хүүхнүүдийг хэдийнээс ингэж өрөвддөг болоо вэ?

	— Чи ойлго л доо, энэ чинь!.. Ямар нэг завхай зайдан амьтан биш, нялхаараа охин шүү дээ, цаадах чинь.

	— Би сайн ойлгож байна. Тиймдээ ч энгэр зөрүүлээгүй явсан юм. Их ялгаа байгаа биз дээ.

	Тэгээд тэд цаашаа явав. Гонтраны ярианы өнгө Полийн дургүйг хүргэж, 

	— Хэрэв чи миний найз байгаагүй сэн бол чамд хэдэн халуун үг хэлэх л байна гэхэд нь

	— Би харин тэрийг чинь хэлүүлэх ч үгүй гэв.

	— За боль! Тэр охин их өрөвдмөөр юм. Өнөөдөр бүр уйлсныг нь яана.

	— Өө тийм үү? Уйлсан гэнэ ий? Их тааламжтай байна.

	— Тоглоомоо боль. Чи ер нь яах санаатай байгаагаа хэлчих.

	— Би юу? Яах ч үгүй.

	— Юу«яах ч үгүй» гэж. Чи түүний нэрийг нь гутааж гүйцсэн шүү дээ. Эртээдхэн чи Христиана бид хоёрт түүнтэй суух санаатай байгаагаа хэлсэн биз дээ...

	Гонтран зогсоод, занал цухалзуулсан ёжтой өнгөөр, 

	— Эгч та хоёр бусдын янаг дурлалын явдалд хуруу дүрэхгүй явбал ээлтэй байх шүү. Тэр охиныг надад таалагдаж байна, хэрэв түүнтэй суучихвал, амьдралдаа анх удаа ухаалаг зөв юм хийх нь гэж хэлсэн. Тэгээд л гүйцээ. Одоо бол надад эгч нь илүү таалагдаад байна! Бодол маань л өөрчлөгдөө биз. Бүх хүнд ийм юм тохиолддог шүү дээ гэснээ Полийн нүүрийг эгцлэн ширтэж, — Эмэгтэй хүнд чамд таалагдахаа болиод ирэхээр чи яадаг вэ? Бас л хайрлаж хамгаалаад явдаг уу? гэв.

	Поль Бретини гайхсандаа түүний царайг ширтэн, хэлсэн үгийнх нь далд санааг мэдэх гэж зогссоноо гэнэт шар нь хөдөлж ширүүнээр, 

	— Чи ямар биеэ худалддаг бүсгүй ч юм уу, эсвэл нөхөртэй хүүхэнтэй холбогдоод байгаа юм биш, харин юм үзээгүй охиныг ам өчгөөр биш гэх нь ээ наад зах нь байгаа байдлаараа хуураад байна гэдгийг чинь дахин хэлчихье. Сонсож байна уу? Төлөв шударга шулуун хүн ингэдэггүй юм!.. гэхэд Гонтраны царай хувхай цайн, сөөнгөтсөн хоолойгоор үгийг нь таслан, 

	— Амаа хамхи!.. Бурахыг чинь гомдолгүй сонслоо... Одоо ханалаа! Би бас чамд санаснаа хэлчихье. Чи миний найз биш байсан бол намайг доромжилбол яадгийг үзүүлээд өгөх сөн! Дахиад ганц үг дуугарвал чинь бид хоёрын хооронд эргэлтгүй дуусна шүү гэв.

	Тэгээд Полийн нүүрийг ширтэн байж, үг бүрээ зөөн нухацтайгаар

	— Чи надаас тайлбар шаардах биш... Харин би чамаас шаардах илүү эрхтэй байх шүү... Төлөв... шулуун шударга хүнд... үнэхээрийн тохиромгүй нэг янзын эвгүй юм байдаг даа. Янз бүрийн хэлбэрээр л илэрч байдаг юм... Нөхөрлөл бол үүнийг урьдчилан зайлуулах ёстой, хайр дурлал ч үүнийг цагаатгаж чаддаггүй юм... гэснээ ярианыхаа өнгийг өөрчлөн гэнэт хөгжилтэйгөөр, — Хэрэв цаад охин чинь чамайг тэгтэл уярааж, чамд таалагдаад байгаа юм бол цаадхаа аваад суучих. Гэрлэлт эвгүй байдлаас гарах сэжим болдог удаа ч бий. Энэ бол нэг талаар бэрхшээлээс гарах арга, нөгөө талаар энэ тэр халширмаар бодлоос хамгаалах бэхлэлт болж өгнө. Сайхан ч охин, баян ч бүсгүй!.. Ер нь чи хэзээ нэг цагт энэ урьханд орж л таарна шүү дээ. Хоёулаа энд нэг өдөр чи дүүтэй нь, би эгчтэй нь зэрэг гэрлэвэл мөн сонин юм болно оо доо. Гэрлэхээ би чамд л хэллээ, одоохондоо нууц байгаа, өөр хүнд хэлэх хэрэггүй... Тэгээд үнэнч, зарчимч хайр сэтгэлийн тухай ярих эрх чамд бага гэдгийг марталгүй санаж яв. За аль вэ, хийх юмаа хий. Би ч гэсэн мөрөө хөөлөө, Баяртай! гэлээ.

	Тэгээд бүтэн эргэж тосгон ордог замаар уруудав. Элдвийг бодон үймэрсэн Поль Бретини «Монт-Ориол» зочид буудлын зүг гэлдэрлээ.

	Гонтраны хэлсэн үг бүрийг нэхэн санаж, цаад утгыг нь ойлгохыг хичээн, зарим хүн сэтгэлдээ элдэв сэв суулгалгүй яасан овжиноор хүнд байдлаас гарч чаддагийг гайхан явлаа.

	Христиана түүнээс

	— Гонтран юу гэж хариулав даа? гэж асуухад нь эг маг хийн

	— Бурхан минь!.. Цаадах чинь... цаадхад чинь одоо эгч нь илүү таалагдаад байна гэнэ... Бүр суух гэж байгаа юм болов уу ч гэж бодогдоод явчихлаа... Би бүр загнах гээд үзсэн чинь... миний амыг таглачихлаа... Та бид хоёрт эвгүй сонсогдох битүү үгээр егөөдөөд байна гэж хариулахчаа аядав.

	Христиана сандал дээр лагхийтэл суугаад дэмий л:

	— Бурхан минь!.. Бурхан минь!.. гэж бувтнав.

	Яг энэ үед үдийн хоолондоо ирсэн Гонтран орж ирээд эгчийнхээ духан дээр үнсэн хөгжилтэйгөөр, 

	— За эгчхэн минь, бие данги биз дээ? Ядраагүй биз? гэснээ Польтой гар барин, араасаа орж ирсэн Андермат руу хандан, 

	— Бүх хүргэн, нөхөр, андын манлай болсон ах минь, зам дээр амьсгаа хураасан хөгшин илжигний үнийг яг таг хэлж хайрлаач гэв.

	 


IV

	 

	Андермат, Латон эмч хоёр хиймэл гантиг ваараар чимсэн цэнгээний газрын өмнөх дэвсэг дээгүүр салхилж явна.

	Эмч мэргэжил нэгт Бонөфилдээ гомдоллон, 

	— Надтай бүр мэндлэхээ ч байсан. Нүхэндээ орсон тарвага шиг л байх юм. Сачий нь хүрвэл ч манай рашааныг хордуулчихмаар байдаг байхаа гэв.

	Андермат нуруугаа үүрэн, халзан духаа ил гарган, бор эсгий бүрхээ шилэн хүзүү рүүгээ даран тавьж, ямар нэг юм бодсон шинжтэй дуугай явж байснаа, 

	— Тэр яах вэ! Гурван сарын дараа хуучин хувь нийлүүлсэн нийгэмлэг шалдаа буугаад ирнэ. Арван мянган франкийн л наана цаана явдал байгаа юм. Бонөфил гэж мал шиг юм намайг зөвшөөрнө гэж цаадуулаа ятгаад байгаа юм. Андуурч байна, их л андуурч байна гэв.

	— Өчигдөр цаадуул чинь цэнгээний газраа хаасан. Хүн орохгүй юм чинь тэгэхээс биш яах вэ, гэж ерөнхий эмч ч уухайн тас үг нэмэрлэв.

	— Мэдэж байна. Манайх ч гэсэн тэгтлээ олон хүн цуглуулсан юм алга. Цөмөөрөө л зочид буудалдаа шигдээд байх юм. Тэнд чинь уйтгартай шүү дээ, хонгор минь. Өвчтөнүүдийг хөгжилдүүлж, элдвээр зугаацуулан рашааны улирал даанч богино юм даа гэж санагдуулахаар байлгах ёстой юм шүү дээ. Та хар л даа, орой цэнгээний газар хэн очиж байна? Аргагүй ойрхон байдаг болохоороо «Монт-Ориол» буудлынхан л үзэгдэх юм. Бусад нь зочид буудлаасаа гарахгүй тэндээ л шигдээд байна. Учир нь юунд байна гэвэл, ганцхан замын л асуудал, өөр юу ч биш. Алив амжилт бол хэзээ ямагт санаанд оромгүй өчүүхэн зүйлээс шалтгаалдаг. Тэр өчүүхэн зүйлийг нь олж илрүүлэх хэрэгтэй. Цагийг аятайхан өнгөрөөх газарт аваачиж байгаа зам маань аятайхан байх хэрэгтэй, өөрөөр хэлбэл зам бол чамайг хүлээж байгаа тэр таатай зүйлийн чинь удиртгал юм шүү дээ.

	Тэгвэл манай цэнгээний газар очиж байгаа замыг хар. Бул чулуу, дов сондуул гээд дэгэн догонтой ёстой ядаргаатай, уур хүргэмээр зөрөг. Хэрэв ямар нэг хүнийг нэг тийшээ зорьсон газрынх нь зам тэгшхэн, өргөн, өдөр нь сүүдэртэй, үдэш нь бүдэрч тээглэх юмгүй шулуухан байвал тэр хүн өөрийн эрхгүй тэр замыг л эрхэмлэнэ шүү дээ. Хүний бие махбод гэгч ухаан санаа тоогоогүй өнгөрчихсөн хэчнээн түмэн мэдрэхүйг хадгалан дурсаж явдаг гэж санана аа! Адгуус амьтны ой, зөн ингэж л бий болдог байх! Жишээлбэл, та нэг халуун өдөр сүүдэрлэх мод ч байхгүй, сайр чулуу хөл дороос хатгасан замаар алхаж, эгц ташлуур өөд зүтгэх хэрэг гарсан байг л дээ. Хэдийгээр та шал өөр юм бодож явлаа ч гэсэн бие бялдрын нэг дарамт эдэлнэ ээ дээ. Яах вэ, та хамт яваа хүнтэйгээ хөгжилтэй юм ярилцан замын ялимгүй энхэл донхлыг анзаарахгүй ямар ч юм ажиглахгүй, ой ухаандаа юу ч тогтоож авалгүй явлаа ч гэсэн, хожим нэг удаа дахин түүгээр явах хэрэг гарахад таны хөл, булчин, шөрмөс, уушги гээд бүх бие цогцос, ухаан санаанд чинь «Үгүй би түүгээр явахгүй, ёстой үйлээ үзсэн» гэж хэлнэ. Тэгээд л толгой чинь өөрийг нь авч явдаг бусад ахан дүү эрхтнийхээ аяыг даган эсэргүүцэж байгааг нь зөв гэж үзэх болно.

	Тэгэхээр бидэнд сайхан зам, угтаа бол Ориол өвгөний, цаад хөгшин илжигний чинь харамлаад байгаа газар л хэрэгтэй байна. Жаахан хүлээ. Нөгөө Ма-Русел зуслангийнхаа байшинг Ремюзотай адилхан хөнгөлөлттэйгөөр худалдаж авсан шүү. Хариугаа олоод ирэх юманд ялимгүй гарз гарахад яах вэ. Клошийн санааг мэдэхийг хичээгээрэй.

	— Клош цаадуулаасаа хоцроогүй л дээ. Намайг өөр юм зовоогоод байна. Хэдэн өдөр энэ тухай бодлоо. Бид нэг чухал юмыг, цаг уурын мэдээ гаргахаа л мартчихаад байгаа улс байна гэж Латоныг хариу өчихөд, 

	— Юу гэнэ ээ? Цаг уурын мэдээ гэв үү? гэж асуув.

	— Парисын том том сонинд тавьж байх мэдээ! Заавал хэрэгтэй зүйл дээ! Монт-Ориол хажуу хавийнхаа сувиллын газрыг бодвол илүү зөөлөн, халуун хүйтний зөрөө багатай, тогтуун уур амьсгалтай гэдгийг үзүүлэх хэрэгтэй юм. Олон түмний бодлыг илэрхийлдэг хамгийн гүйлгээтэй хэвлэл, сонины газруудад цаг уурын мэдээний хэсэгт нь захиалга өгөөдөх, би үдэш бүр агаар тэнгэрийн байдлын талаар цахилгаан цохиод байя. Тэгээд жилийн эцэс болоод халуун хүйтний дунджийг нь үзэхэд, Монт-Ориол хавь ойрынхоо эмчилгээ сувилгааны газрын дунджийг цохихоор л цаанаа бодолтой бэлтгэж өгөх хум. Том сониныг эргүүлэхэд хамгийн түрүүнд нүдэнд тусдаг юм маань юу билээ дээ? Зуны улиралд бол Виши, Руая, Мондор, Шатил-Гиён гэх мэтийн газруудын цаг агаарын байдал, өвлийн цагт бол Канн, Ментон, Ниц, Сен-Рафаэлийнх шүү дээ. Нэр цууд гарсан газруудад бол, эрхэм ерөнхийлөгч минь, үргэлжийн намуун дулаан сайхан уур амьсгалтай болж байх ёстой юм. Өөрөөр хэлбэл парисынхан уншчихаад «Чөтгөр ав! Тийшээ явж байгаа хүмүүс ямар азтай юм бэ!» гэж хэлэхээр байх ёстой.

	Андермат дуу алдан

	— Үгүй ер, хараач хөөш! Таны зөв! Одоо болтол би үүнийг боддоггүй байна шүү. Бүр яг өнөөдөр л наадхыг чинь хөөцөлдье. Ингэхэд мартсанаас мал мэнд үү гэж та профессор Ларенар, Паскалис нарт бичсэн үү? Цаад хоёрыг чинь яаж ийж байгаад анд авчирчих юм сан гэв.

	— Халж ойртоход хэцүү улс, ерөнхийлөгч минь... Наад зах нь... наад зах нь л гэхэд олон олон туршилт хийж байж, өөрсдөө л манай рашааны чадалд итгэхгүй юм бол хөдлөх ч үгүй... Өөр ямар нэг аргаар... ятгаад итгүүлчихнэ гэвэл санасны гарз.

	Тэд явсаар Поль, Гонтран хоёр хоолныхоо дараа кофе ууж суусан ширээний хажууд очив. Тэнд бусад сувилуулагчид, эмэгтэйчүүд ихэвчлэн хоолны дараа ганц хоёр цаг өрөөндөө орчихдог учир голдуу эрэгтэйчүүд ирцгээжээ. Петрюс Мартел зөөгч нарыг ерөнхийд нь зохицуулан: «Нэг кюмел, хундага шарз, гоньдын архи нэг» гэж тушаал буулгахдаа цагийн дараа хийдэг сургуулийн үедээ гоцлол дуучны хоолойн өнгийг заах үедээ орилдог шиг паргиа хүнгэнэсэн хоолойгоор хашхична.

	Андермат хоёр залуугийн ширээний хажууд түр зогсон, хэдэн үг солилцоод ерөнхий эмчтэйгээ хамт цааш явлаа.

	Гонтран сандлаа налан түшлэг дээр нь толгойгоо тавиад хөлөө ачин, гараа элгэндээ зөрүүлж суугаад жаргалаа эдэлсэн шинжтэй тэнгэр ширтэн, ороомол навчин тамхи зууж утаа баагиулна.

	— Сан-Сүсийн хөндийд салхинд гарах уу? Эгч дүү хоёр ч тийшээ очно гэж гэнэт хэлбэл, Поль эхлээд эргэлзсэн маягтай байснаа шийдэв бололтой, 

	— Дуртайяа явъя гэснээ, — Чиний хэрэг юу болж байна? Амжилттай юу? гэж асуув.

	— Амжилттайгаар барах уу, чөтгөр ав. Зуураад авсан шүү! Одоо анжгайн чинь гараас мултарна гэж байхгүй гэв.

	Гонтран одоо найзаасаа салахыг больж түүнд өдөр бүр амжилт, ололтоо итгэн ярина. Тэр ч бүү хэл, түүнийг хань татан, маш овжиноор эвийг нь олж уулздаг Луиз дээр ч хүртэл дагуулж очно.

	Нюжерийн цард очсоноос хойш Христиана ямар ч зугаалгад оролцохоо больж бараг өрөөнөөсөө цухуйхаа байсан учир, Гонтран Луизтай уулзаж учрахад бэрхшээлтэй болжээ.

	Эгч нь ийнхүү зожгирсон явдал Гонтраныг эхлээд сандаргасан боловч сүүлдээ хүнд байдлаас гарах аргаа олжээ.

	Гонтраны маягийн эрэгтэйчүүд, эмэгтэй хүнийг ихэвчлэн анчин хүн ан харж явдаг шиг хардаг парисын зангаар хүмүүжсэн Гонтран, ийм анд их болгоомжтой ойртохыг сайн ойлгох бөгөөд нэгэнт нүдэлсэн хатагтайдаа овжиноор ойртох аргыг хэнээс ч дутахгүй мэдэх ажээ. Үүнийхээ тулд цагаан цайлган зуучийг юм уу, хүний хомхой сэтгэлийг ашиглан санаагаа биелүүлэхэд нь хэрэгтэй эрэгтэй эмэгтэй хэнийг ч болов ганц хараад л сонгож чаддаг байлаа.

	Христианагийн санамсаргүй тусаас гэнэт хагацаад манай хүн, ойр хавийн хүмүүс дотроос зайлшгүй чухал холбоотон болох ёстой, түүний хэлснээр «нимгэн өртэй» хүн хайх болж, түдэлгүй Онора эмчийн авгай дээр тогтжээ. Түүнийг сонгож авах олон шалтгаан байлаа. Юуны өмнө, нөхөр нь Ориолын гэр бүлийг хорин жил эмчилж байгаагийн хувьд тэдний ойр дотно хүн байж. Бүх хүүхдүүдийг нь төрөхөд байлцаж, тэр хүүхдүүд эмчийн нүдэн дээр өсөж торнисон ажээ. Ням гараг болгонд тэднийд хоолонд нь уригдан, мягмар гараг болгонд тэднийг урьдаг байна. Эхнэр нь болох дутуу хагас боловсролтой, дээгүүр санаатай, бүдүүлэгдүү тарган авгай бол нэрэлхүү занг нь доргиогоод өгөхөд урхинд хялбар орчихмоор бөгөөд Монт-Ориолын эзний хүр дүү Равенел гүнд нүүр тал олохын тулд эрвийх дэрвийхээрээ зүтгэх нэгэн байлаа.

	Тэгээд ч бас нэг бус удаа парисын зууч эмтэй тааралдаж явсан Гонтран түүнийг зуучийн үүрэг сайн гүйцэтгэж чадах хүн гэж үзжээ. Нэг удаа гудамжаар явж байхыг нь харчхаад «Харваас зууч эмийн шинжтэй, тэгэхээр сэтгэл нь ч гэсэн тийм байж таарна» гэж боджээ.

	Нэг өдөр нөхрийг нь гэрт нь дөхүүлж өгөөд тэднийхээр оржээ. Элдвийг ярилцан бүдүүн авгайг баахан хөөргөж байснаа зочид буудлын хоолны хонх дуугарангуут босон алдсанаа, 

	— Яасан амттай юмны үнэр гараад байна аа! Мэдээжээр танай хоол зочид буудлынхтай зүйрлэшгүй сайхан байгаа даа гэхэд нь Онора хатагтай жигтэйхэн хөөрч, 

	— Бурхан минь!... Хэрэв гүнтэн таныг... юу яагаа ч гэж зүрхлэн хэлдэг сэн бол... гэж шулганав.

	— Эрхэм ахайтан юу зүрхлэн хэлдэг сэн бол гэж?

	— Таныг манай ядуухан ширээнд суухыг уривал...

	— Тэгээд юу гэж... надад татгалзаад байх юм алга.

	Эмч санаа нь зовсон шинжтэй, 

	— Үнэндээ манайд юм алга, юу ч алга... Шөл гахайн мах, шарсан тахиа, ингээд л гүйцээ гэж бөвтнөхөд нь Гонтран хөхрөн, 

	— Болж л байна шүү дээ хангалттай! Урилгыг хүлээж авлаа! гэв.

	Тэгээд эмчийнд оройн хоол идэхээр суув. Бүдүүн эзэгтэй суудлаасаа босон харайж, бүтээлгэн дээр шөл дусаачих байх гэсэндээ зарц эмэгтэйн гараас хоолыг нь шүүрэн авч нөхрийнхөө эгдүүг хүргэн байж өөрөө үйлчилж гарав.

	Залуу гүн ч хоол сайтайг нь, гэр орных нь тохитойг түүний элэгсэг занг үг хайрлалгүй магтаж, эзэгтэй ч хагартлаа баярлав.

	Гонтран идээ будааны айлчлалаа дахин хийж, мөн л ширээнд нь уриулаад үүнээс хойш, айл саахалт байдгийн хувьд, олон жилийн зуршил ёсоороо Ориолын охид үргэлж орж, гарч байдаг Онорын байнгын зочин болж авах нь тэр.

	Гонтран гурван эмэгтэйтэй хэдэн цагаар хамт байж, эгч дүү хоёрын аль алинтай нь ихэд эелдэг харьцах боловч хоног өнгөрөх бүрд Луизад арай илүү хандах болжээ.

	Гонтран, Шарлотыг эргүүлж эхэлснээс хойш эгч дүү хоёрыг хөндийрүүлсэн атаархал эгчид нь дүүгээ үзэн ядсан түрэмгий сэтгэл төрүүлж харин дүү нь зүгээр л зэвүүрхдэг болжээ. Луизын биеэ барьсан даруухан байдалд, Гонтрантай эг маг хийн харьцах зэрэгт нь, Шарлотын томоогүй, цэх шулуун занг бодвол илүү чадмаг сээтэгнүүр зан, маяг цухалзана. Бардам зангийн үүднээс сэтгэлийнхээ шархыг ил харуулахгүй гэж шүд зуусан Шарлот юу ч харж, ойлгоогүй царай гарган, хатагтай Онорынд болдог уулзалтад юу ч болоогүй юм шиг хээвнэг ирсээр байлаа. Түүнийг шаналж, хайлан, эгчдээ байраа найр тавиад өгчхөж гэж бодох вий гэж айхдаа гэртээ үлддэггүй байжээ.

	Гонтран овжин аргаа үнэхээр бахдан ид хав болгох тул тэсэлгүй Польд бүгдийг ярьжээ. Поль түүний нь хөгийн юм гэж үзэн учир зүггүй хөхрөн өөгшүүлнэ. Тэгээд ч бас Гонтраны хэлсэн битүү утгатай үгийг санан, түүний хэрэгт дахин оролцохгүй гэж өөртөө тангараглан «Христиана бид хоёрын талаар ямар нэг сэжиг авсан юм болов уу?» гэж сэтгэл түгшин бодно.

	Гонтраныг арван хуруу шигээ мэддэг болохоор, эгчийнхээ янаг сэтгэлийн холбооны талаар мэдсэн ч мэдээгүй дүр үзүүлээд байж элбэг чадах хүн гэдгийг ч ойлгоно. Гэхдээ өмнө нь яагаад энэ тухай мэдэж, сэжиг авснаа илчилдэггүй билээ? Хэргийн гол учир бол Гонтран л дээдсийн хүрээлэнгийн хүүхнүүд нэг бүү хэл нэлээд хэдэн нууц амрагтай байх ёстой гэж үздэг хүмүүсийн нэг агаад түүнийхээр бол гэр бүл гэдэг маань өдөр тутмын амьдралд бие биедээ туслах холбоо, ёс суртахуун бол байгалиас хүнд заяасан дур хүслийг хаацайлахад л хэрэгтэй зүйл, харин язгууртнуудын биеэ авч явах ёс журам бол эвтэйхэн шалиг явдлыг нуух өнгө юм гэж үздэгт байжээ. Хэдийгээр тэр эгчийгээ Андерматтай суулгах гэж түлхэхдээ далдын зорилго агуулаагүй ч гэсэн, ямар боловч сайх жүүдийг бүр гэрийнхээ амь зуулгыг даах хүн болгох гэсэн бүүр түүр санаатай байжээ. Хэрэв эгч нь нөхөртөө аль ч талаараа үнэнч хэвээр байгаад байвал, өөрөө хүргэн ахынхаа түрийвчнээс мөнгө салгаж чадахгүй бол өөрийгөө яаж үзэн ядах шиг дургүй нь хүрч мэдэхээр нэгэн ажээ.

	Поль энэ бүгдийг бодон, энэ бүхэн түүний сэтгэлийг бууж өгөхдөө амархан орчин үеийн Дон Кихотын сэтгэлийг түгшээнэ. Ингээд учир нь олддоггүй нөхрөөсөө зэгсэн цэрвэх болжээ.

	Тэгээд Гонтран түүнд Онора хатагтайг юуны тулд урхидсаны учрыг дуулгахад учиргүй хөхөрч, удалгүй эмчийнд хамт очихыг зөвшөөрч, Шарлоттай их л дуртайгаар элдвийг хуучлан суудаг болжээ.

	Эмчийн авгай ч өөрт оногдсон үүргийг өөлөх юмгүй сайн гүйцэтгэж, зочдыг дуртайяа хүлээн авч таван цагийн үед Парисын авгай нарыг дуурайн өөрийн гараар хийсэн амтат боов, цайгаар дайлна.

	Полийг анх тэднийд очиход эгээ л хуучин найз шигээ угтан суулгаад, бүрхийг нь бараг булаан авч, ханын цагийн дэргэдэх задгай зуухан дээр тавьжээ. Тэгээд харвин нь шалхайтлаа унжсан бүдүүн тарган боловч ийш тийш гүйж хэн бүр дээр тантганан аахилж очоод, 

	— Жаахан юм идчих юм биш үү? гэж асууж байв.

	Гонтран ч элдэв жорын инээдэмтэй юм ярин, тоглоом шоглоом хийж, тас тас хөхрөн ёстой л дураараа дургина гээч болох ажээ. Тэгснээ Луизтай хамт цонхны хүнхэрт очиж зогсоход нь Шарлот араас нь сэтгэл зовсон шинжтэй харна.

	Польтой яриа дэлгэж суусан Онора хатагтай түүнд халдан эх хүний өнгөөр, 

	— Томоогүй ч амьтад бол! Хэдэн хувь л юм ярилцах гэж манайд ирдэг юм. Үүнд чинь ямар гэм байх вэ дээ, тийм биз дээ ноён Бретини? гэв.

	— Тэгэлгүй яах вэ, хатагтай минь, ямар ч гэм байхгүй!

	Хоёр дахь айлчлалтаас нь эхлээд Бретинийг зүгээр л «ноён Поль» гэдэг болж, хуурай эгч дүү шиг байдаг болжээ.

	Тэр үеэс Гонтран сайх авгайн өөрт нь хэчнээн тус болж байдгийг нөгөө л ёжилсон хөгжилтэй өнгөөр хүүрнэнэ. Саявтар нэг ийм яриа болжээ.

	— Та Ориолын охидтой Сан-Сусын замаар яагаад зугаалдаггүй билээ? гэхэд

	— Гүнтэн минь явна. Заавал явна гэжээ.

	— Маргааш жишээ нь гурван цагт явбал яах вэ?

	— Бололгүй яах вэ, яг гуравт л хөдөлье.

	— Эрхэм ахайтан, та ёстой сайхан сэтгэлтэй хүн юм.

	— Гүнтэн, танд үйлчлэхдээ ямагт баяртай байна.

	Тэгээд Гонтран үүнээ Польд тайлбарлан, 

	— Гэрт болохоор дүүгийнх нь дэргэд улаан цайм Луизыг оролдоод байж болохгүйг чи юу эс андах вэ дээ. Харин ойд бол цаадахтай чинь хоёулхнаа түрүүнд ороод ч юм уу, сүүлдээд явж болно оо доо. Чи яах вэ, цуг явах уу? гэхэд, 

	— Дуртайяа явъя гэв.

	— Тэгвэл хамт явцгаамз.

	Тэд их замаар ороод аажуухан өгсөж, Ла-Раш-Прадьер тосгоныг өнгөрөнгөө зүүн тийш эргэн шигүү уд модон дундуур шурган гарч, модорхог хөндий рүү уруудлаа.

	Удсан ч үгүй, гурван бүсгүй хойно хойноосоо цувран Луиз түрүүлэн, хатагтай Онора сүүл даран ирж яваа харагдав.

	Хоёр тал хоёулаа л гэнэт ингэж уулзсандаа гайхаж буйгаа илэрхийлнэ.

	Гонтран дуу алдан

	— Энэ хөндийд зугаална гэдэг сайхан санаа та нарт яаж орж ирэв ээ? гэхэд эмчийн авгай өлгөн авч, 

	— Би л үүнийг чинь бодож олсон юм даа гэв.

	Тэгээд л зам нийлэх нь тэр.

	Луиз Гонтран хоёр явдлаа түргэсгэн урагшилсаар нарийн замын эргэлэг дээр очоод бараа нь бүр тасрав.

	Эмчийн авгай аахилан амьсгаадаж, тэдний араас, ивээнгүй харж байснаа.

	— Ээ хөөрхий, залуу нас аа гэж! ёстой л гүйцэгдэхийн аргагүй хөлтэй байх юм даа! Би л хувьдаа тэднийг гүйцэхгүй гэхэд Шарлот

	— Хүлээж бай, би цаадуулыг чинь дуудаадахъя гэж дуу алдаад араас нь гүйх гэтэл Онора хатагтай зогсоогоод, 

	— Тэдэнд бүү саад болж үз хонгор минь. Хоёулхнаа чөлөөтэйхөн шиг ярилцъя ч гэсэн юм бил үү? Яриаг нь үймүүлээд яах вэ. Өөрсдөө эргээд ирнэ биз гэснээ нусны алчуураараа сэвэн байж, саглагар нарсны сүүдэрт суулаа.

	Шарлот Полийн зүг гомдсон, царай алдсан, хөөрхийлөлтэй харцаар харлаа. Поль ч учрыг ойлгон, 

	— За яая гэхэв, мадемуазель, Онора хатагтай амсхийж л байг, харин хоёулаа эгчийг чинь гүйцэж очъё гэхэд нь Шарлот баярлан дуу алдаж, 

	— Тэгье, тэгье, явъя гэлээ.

	Онора хатагтай ч дургүйцсэнгүй.

	— Хүүхдүүд минь, явцгаа явцгаа. Би энд та нарыг хүлээж байя. Харин битгий их удаарай гэв.

	Тэр хоёр ч дахин гуйлгасангүй явлаа. Эхлээд нөгөө хоёроо гүйцчих болов уу гэж найдаад их л түргэн явжээ. Гэвч хэдэн хувь яваад барааг нь олж харсангүй зүүн юм уу, баруун талын модон дундуур буцчихаж гэж бодоод, Шарлот чичгэнэсэн хоолойгоор аяархан дуудаж үзэв. Ямар ч хариу дуулдсангүй учир «Ээ бурхан минь, тэд хаана байна аа?» гэж шивгэнэв.

	Поль нөгөө Нюжерийн царын дэргэд түүнийг өрөвдөж, хайрласан шигээ зүрх нь дахин шимшрэв.

	Энэ хөөрхий болсон охинд чухам юу хэлэхээ мэдсэнгүй. Эцгийн хайраар түүнийг тэврэн үнсэж, сэтгэлийг нь тайтгаруулам үг хэлмээр санагдана. Гэвч чухам ямар үг хэлэх вэ? Шарлот ийш тийш бүлтгэнэн жаахан л чимээ гарвал

	— Тэнд байх шиг байна... Өө биш, энд юм уу... Танд юу ч сонстохгүй байна уу?... гэнэ.

	— Үгүй сонстох юм алга. Ер нь явснаас эндээ л хүлээсэн нь дээр байхаа даа.

	— Ээ тэнгэр минь!... Үгүй ээ... Тэднийг заавал олох хэрэгтэй...

	Поль хэсэг дуугүй зогсож байснаа, эг магхийн намуухнаар

	— Энэ таныг мөн их зовоож байна аа даа гэчхэв. Шарлот толгойгоо өргөн түүнийг цөхөрсөн харцаар харахад нүдэнд нь ус гүйлгэнэж, урт хүрэн сормуустай аньсаганд нулимс бөнжгөнөж байв. Шарлот ярихыг хүсэвч, түүнээ зүрхлэн гаргаж чадахгүй байх агаад зовлон гунигаар дүүрсэн зүрх нь дэлбэчих дөхөн юу байдгаа санаагаа уужиртал уудлах болсон байлаа.

	Поль үргэлжлүүлэн:

	— Та түүнд их хайртай юм аа даа?... Гэтэл цаадах чинь таны хайрыг даах хүн биш, тийм биз! гэлээ.

	Бүсгүй цаашид тэсэх аргагүй болж өөрийн эрхгүй урсах нулимсаа нуун гараараа нүүрээ дараад

	— Үгүй... үгүй... Би түүнд сэтгэлгүй... Даанч муухай юм хийсэн юм!.. Надаар тоглочхож... даанч өөдгүй... даанч булай юм... гэлээ ч надад ямар олиг байх вэ... үнэндээ хэцүү байна... яагаад гэвэл гомдмоор юм... Эгчийг бодохоос бүр ч гомдмоор юм... эгч ч намайг бас нэг нүдээр харахаа байлаа... Надад бүр муудаж намайг үзэн ядаж байгааг нь би гадарлаад л байна... надад ганцхан эгч минь л байсан юм... одоо хэн ч байхгүй боллоо.. Яагаад? Би түүнд ямар муу юм хийгээ вэ? гэж уйллаа.

	Поль түүний охин хүний булцгархан биед шигдсэн торгон даашинзных нь захны цаанаас цухуйх зөөлөн хүзүү, хөөрхөн чихийг л харж байв. Өрөвдөн өхөөрдсөндөө сэтгэл нь хөдлөн эмэгтэй хүн зүрхийг нь догдлуулах үед гарч ирдэг шиг өмгөөлж хамгаалах сан гэсэн учиргүй хүсэл төрлөө. Энэхүү гэнэн цайлган сэтгэл зовоосон хүүхдийн гомдлыг хараад түүний гал дөл шиг дүрсхийхдээ амархан зүрх сэтгэл нь бахдан уярчээ.

	Өөрийн эрхгүй, гараа сунган уйлж байгаа хүүхдийг тайтгаруулан аргаддаг шиг мөрөөр нь тэврэн өөр лүүгээ татав. Гэнэт Шарлотын зүрх занганд орсон шувууных шиг түг түг цохилохыг мэдэрлээ.

	Сайх ойр ойрхон цохилох цохилт түүний гараар дамжин зүрхэнд нь хүрч, зүрх нь түргэн түргэн цохилж гарав. Зүрхнийхээ түг түг дэлсэхийг мэдэрч түүний бүх бие, булчин шөрмөс, судсаар нь дамжин нарийн утсаар холоос холбосон ханын цаг хором хормоор адилхан явдаг шиг нэг адил зовлонд нэрвэгдэн ижил амьдралаар амьдрах нэгэн хэмээр цохилох хоёр зүрх нийлэн нэгдэх шиг боллоо.

	Гэнэт Шарлот улайсан боловч өхөөрдөм хөөрхөн харагдах нүүрнээсээ гараа аван, нулимсаа түргэн арччихаад, 

	— Би юунд ингэж уйлав аа? Шал тэнэг амьтан! Үүнийг танд ярих хэрэггүй байсан юм. Бушуухан Онора хатагтай дээр буцаж очъё. Харин саяны явдлыг мартахыг гуйя... Та ам өгөх үү? гэвэл

	— Танд би амлая гэхэд нь Шарлот гараа сунган, 

	— Би танд итгэж байна. Надад та шударга хүн шиг санагддаг гэв.

	Тэд буцаад явлаа. Горхи гатлахдаа жилийн өмнө Христианаг өргөж явсан шигээ Шарлотыг гар дээрээ өргөн явав. Христиана! Түүнийг бишрэн байх үедээ хэчнээн ч удаа сайх зөргөөр хамт явж байв даа! Үүнийг бодонгоо өөрийн хувирсныг гайхан «Тэрхүү гал дөл шиг дүрэлзсэн хайр сэтгэл минь ямар ч богинохон байгаа вэ дээ» гэж бодож явав.

	Шарлот түүний ханцуйд хуруугаа хүргээд

	— Онора хатагтай унтчихжээ. Хажууд нь чимээгүйхэн суучихъя гэж шивгэнэв.

	Үнэндээ ч эмчийн тарган авгай нуруугаараа нарс налан, нүүрээ нусныхаа алчуураар бүтээж, гэдэс дээрээ гараа зөрүүлэн тэврээд тайван хурхирч байлаа. Түүнээс хэдхэн алхмын зайд тэр хоёр суугаад сэрээчих вий гээд юм ярилцсангүй.

	Ой тэр аяараа анир чимээгүй дүнсийн тэсэхүйеэ бэрх зовлон шиг санагдана. Зөвхөн чулуун дундуур мурилзах горхины ус шоржигнон, ногоон дундуур хөлхөх шавжийн чимээ бүдэг бадаг сонстон, ялаа дүнгэнэлдэн, том хар цох хуурай навч шаржигнуулан чимээ гаргах сонсогдоно.

	Луиз, Гонтран хоёр хаана байна? Юу хийж яваа бол? Гэнэт тэртээ холоос чимээ нь дуулдав. Ирж яваа нь энэ ажээ. Хатагтай Онора сэрээд эргэн тойрноо гайхан хараад, 

	— Хүүш, та нар буцаад ирээ юү? Ирэхийг чинь ч мэддэггүй байна шүү!... Бусад чинь яасан бэ, олсон уу? гэхэд нь Поль, 

	— Өө, энүүхэнд ирж явна гэв.

	Гонтран хөхрөх дуулдав. Энэ хөгжилтэй инээдийг сонсоод Шорлатын цээжнээс нэг юм аваад хаячих мэт уужраад явчихлаа. Яагаад тэгсний учрыг өөрөө ч хэлж чадахгүй биз ээ.

	Төдхөн тэр хоёр зам дээр гарч ирцгээлээ. Гонтран бараг гүйхээрээ явж час улайсан Луизын гараас чирнэ. Үзсэн юмаа ярих гэхээс хэл нь загатнан, тээр тэндээс л, 

	— Хүүе та минь, биднийг хэнтэй дайралдсан гэж бодно оо? Таасан хүнд юу дуртайг чинь өгөмз!... Нөгөө ганган Мазели чинь Вильям агуу их гэж хэлэх ёстой профессор Клошийн хонгор үст гоо сайхан бэлэвсэн охинтой хамт байж байна шүү. Тэгээд ёстой нүд орой дээр гарахаар юм боллоо. Үнсэлдэж байхгүй юу, золиг чинь үнсэх үнсэхдээ яаж үнссэн гээч! Бүүр хачин... гэж хашхирав.

	Хатагтай Онора сайх дэггүй ярианд эгдүүцсэн царай гаргаж, 

	— Өө гүнтэн минь!... охидын дэргэд юу ярина вэ, энэ чинь... гэхэд Гонтран хүндэтгэлтэйеэ мэхийн

	— Таны түмэн зөв, эрхэм хүндэт хатагтай минь. Дэгтэй байх тухай сануулсанд чинь баярлалаа. Таны зааж хэлж байгаа бүхэн алт шиг үнэтэй гэв.

	Тэгээд хамт буцаж харагдахгүйн тулд хоёр залуу эмэгтэйчүүдээс салж модон дундуур буцахаар одов.

	— За яав? гэж Полийг асуухад

	— Яах юу байх вэ. Өөрийг нь хүсэж явдгаа хэлж, гэргийгээ болговол баярлана гэдгээ хэллээ гэв.

	— Цаадах чинь юу гэж байна?

	— Их эелдэгхэн мөртөө цэнэсэн байдлаар «Аавтай ярь л даа. Би хариугаа ааваар дамжууламз» гэж байна.

	— Одоо тэгээд яах вэ?

	— Андерматыг бүрэн эрхт төлөөлөгчөөр томилоод, албан ёсны зуучаар явуулчихна. Хэрэв хөгшин хашир яхирлаад байвал охиныг нь өөр маягаар л аргална даа.

	Андермат цэнгээний газрын дэвсэг дээр Латон эмчтэй ярьсан хэвээрээ сууж байв. Гонтран хүргэн ахаа хажуу тийш нь дуудаж аваачаад хэрэг явдлаа илтгэв.

	Поль Риомын замаар орж явлаа. Ганцаархнаа байж учир начир нь олдохгүй бодол санаа, сэтгэлийн түгшүүрээ цэгцлэхээр шийдэн бид бүхэн эмэгтэй хүнд дурладгийн даваан дээр бачимдалд ордог ёсоор сэтгэл нь донсолсныг хэлэх юун.

	Аль хэдийн сайх хаягдсан охины цэвэр ариун дур булаам гоо үзэсгэлэнд өөрийн мэдэлгүй автагдчихсан ажээ. Түүнийг эелдэг хөөрхөн зантай, шулуун шударга, энгийн цагаан цайлган гэдгийг нь тааварлан эмэгтэй хүний зовлон бид бүхний сэтгэлийг уяраадаг ёсоор өрөвдөх болжээ. Тэгээд олон удаа уулзаад ирмэгц эмэгтэйчүүд бидний зүрхэнд ядах юмгүй суулгачихдаг, нөгөө энхрийллийн үр зүрхэнд нь соёолон яах ийхийн завгүй ургаад ирэх нь тэр. Тэгээд одоо, цагийн өмнөөс тэр бүсгүй хэдийгээр дэргэд нь байхгүй ч гэсэн, түүний хажуудаа байгааг бие, сэтгэлээрээ мэдрэн, өөрөөр хэлбэл дурлалын анхны шинж тэмдэг гарч эхэлжээ.

	Поль замаар гэлдрэнгээ, түүний харцыг, хоолойнх нь өнгийг инээхэд нь ч юм уу асгартал уйлахад нь хацар дээр нь гарч ирдэг хонхорхойг, явж хөдөлж байгааг нь, тэр бүү хэл даашинзных нь өнгө, сэрчигнэх чимээг хүртэл нэгд нэггүй санан дурсаж явав.

	«Янз нь дурлачихжээ! Би өөрийгөө мэднэ. Үгүй мөн, гай яа! Паристаа буцвал дээр юм биш үү. Чөтгөр ав гэж, охин шүү дээ, энэ чинь. Ямар нууц амрагаа болголтой биш» гэж бодож явав.

	Тэгээд өнгөрсөн жил Христианыг яаж мөрөөддөг байсан шигээ түүнийг мөрөөдөн бодож явлаа. Энэ охин ч бас түүнтэй дайралдаж явсан хүүхнүүдтэй, хот газар төрж өссөн хүүхнүүдтэй адилгүй, тэр бүү хэл хар нялхаасаа, эхээсээ ч юм уу, ойр орчныхоо хүмүүсийн сээтэгнүүр занг дуурайн хүмүүжсэн охидтой адилгүй байлаа. Хүний дурыг татахын тул элдэв хуурмаг маяг, наалинхай зан гаргахгүй харцанд нь ов залийн сүүдэр ч үзэгдэхгүй ажээ.

	Шарлот зөвхөн хөндөгдөөгүй, цэвэр ариунаараа төдийгүй бараг бүдүүлэг ахуйгаас гарсан, хотын хатагтай болох шатандаа яваа, эх болсон газрын жинхэнэ охин гэж хэлж болохоор ажээ.

	Цаг мөч өнгөрөх бүр нэмэгдэж буй бүүр түүр эсэргүүцлийг давахыг чадах хэрээрээ оролдоно. Вальтер Скот, Диккенс, Жорж Сандын бүтээсэн яруу найргийн дүр сэтгэлд нь орон, нүдэнд нь харагдаж, эмэгтэйчүүдээр ташуурдуулж байдаг, бодол санааг нь улам ч дэвэргэнэ.

	«Поль бол нуруун дээрээ дурлалыг суулгасан агсам морь л гэсэн үг. Нэгийг нь газар унагалаа гэхэд нөгөөдөх нь мордчихно» гэж Гонтран түүний тухай хэлсэн удаа бий.

	Бретини цаг анзааралгүй явж байгаад оройтсоныг гэнэт мэдээд замаараа буцан алхав.

	Шинэ угаалгын газрын хажуугаар гарч яваад усан үзмийн талбайд Андермат эцэг, хүү Ориолтой хамт газар хэмжин явах бөгөөд хөдөлж аяглахыг нь харвал хоорондоо зэгсэн маргаж буй бололтой.

	Цаг шахам өнгөрсний хойно Вильям гэр бүлийнхэн нь цуглачхаад байгаа зочдын өрөөнд орж ирээд Маркизад хандан, 

	— Хонгор хадам минь? Таны хүү Гонтран сар хагас, хоёр сар болоод мадемуазел Луиз Ориолтой гэрлэхээр болж байгааг таны сонорт айлтгая гэхэд цаадах нь мэл гайхан, 

	— Гонтран уу? Юу яриад байна аа? гэж бувтнав.

	— Гонтраныг сар хагас юм уу, хоёр сар болоод таны зөвшөөрлөөр Луиз Ориол охинтой гэрлэнэ гэж хэлж байна. Их баян бэр дээ.

	Тэгэхэд нь Маркиз хээвнэг, энгийнээр

	— Бурхан минь, хэрэв тэгтлээ хүсээд байгаа юм бол гэрлэг л дээ. Надад дургүйцээд байх юм алга гэв.

	Тэгээд банкны эзэн, өвгөн тариачны охиныг Гонтранд бэр буулгах гэж хэрхэн гуйснаа ярилаа.

	Луиз зөвшөөрөхөд бэлэн байгааг Гонтранаас дуулангуутаа шуудхан эцгээс нь, өвгөн дарсчин ямар нэг ов мэх гаргаж амжихаас өмнө охиныг нь гуйдаг хэрэг гэж шийджээ.

	Гэрт нь гүйхээрээ хүрч очвол өвгөн нэг тос болсон цаасны өөдөс дээр гар хуруугаа оролцуулан тоо бодох аядаж байгаа Аваргынхаа тусламжаар тооцоо гаргаж байхад нь орчихжээ.

	Андермат ширээнд суугаад

	— Таны бал шиг амттай дарснаас нэг аяга уучихмаар байна гэв.

	Залуу Ориолыг дүүрэн дарстай хуу, аяганы хамт авчирч тавимагц мадемуазел Луизыг гэртээ байгаа эсэхийг асуугаад байвал дуудаач гэжээ. Луизыг орж ирмэгц босож хүндэтгэн мэхийснээ, 

	— Мадемуазел Луиз! Та намайг бүхнээ хэлж болох найзаа гэж үзэж байгаа болов уу гэж би бодож байна. Андуураагүй биз? За, тийм бол би тантай холбоотой маш чухал зүйл дамжуулах хэрэгтэй болоод байна. Миний хүр дүү Раул-Оливье-Гойтран де Равенел гүн таныг хайрлан хүсэж явдаг бөгөөд (би ч үүнийг нь дэмжиж байгаагаа хэлчихье) танай гэр орныхныг байлцуулан, эхнэр болохыг зөвшөөрөх эсэхийг танаас асуух үүрэг надад даалгасан юм гэв.

	Луиз цочин балмагдаад эцэг рүүгээ сэтгэл догдлон бүлтгэнэн харахад, өвгөн Ориол байнгын зөвлөгч болсон Аварга руугаа айсан байдалтай харж, цаадах нь Андермат руу харна. Банкны эзэн их додигор гэгч яриагаа үргэлжлүүлэн, 

	— Мадемуазел, энэ даалгаврыг надад найдан хүлээлгэсэн хүр дүүдээ хариуг нь одоохон аваад очно гэж амласнаа танд дуулгая. Тэр танд таалагдах заяагүй байж магадгүй гэдгээ тун сайн ойлгож байгаа бөгөөд хэрэв тийм байж гэм маргааш л замд гарч энэ нутагт дахин хөл тавихгүй байх болно. Ерийн нэг зууч надад, «Тийм ээ, би зөвшөөрч байна» эсвэл «Үгүй, би зөвшөөрөхгүй» гээд шуудхан хэлэх ёстойг та зэгсэн сайн мэднэ гэж би үзэж байна гэхэд нь Луиз тонгойж час улайсан авч эрс шийдмэгээр

	— Тийм ээ, би зөвшөөрч байна гэлээ.

	Тэгээд эргэн тасалгаанаас гүйж гарахдаа сандарч тэвдсэндээ тотгоо мөргөжээ.

	Андермат дахин сууж аваад, эрээлж цээрлэх юмгүй, хөдөөгийнхөн шиг өөртөө дарс аягалаад, 

	— За, одоо ажил хэргээ ярилцъя гэв.

	Тэгээд хөгшнийг сэхээ авч амжихаас урьтан гурван долоо хоногийн өмнө ярьж байсныг нь сануулан инжний тухай асуудалд орж явчхав. Гонтраны хөрөнгийг гурван зуун мянган франк, дээрээс нь бас өв нэмэгдэнэ гээд, де Равенел гүн шиг баян хүн Луиз Ориол шиг хөөрхөн охины гарыг гуйж байгаа хойно ийм аз завшаантай хэргийн ачийг санаж охины гэр бүлийнхэн зохих хэмжээний мөнгө хөрөнгө гарздахад гар татах хэрэггүйн учрыг тайлбарлав.

	Нэг талаар баярлаж хөөрсөн, нөгөөтээгүүр бас сандарсан тариачин хэлэх үггүй болсон ч гэлээ, хөрөнгө зөөрөө алдахгүйг хичээн харамлаад үзэв. Гэлээ ч Андермат эхнээсээ наймааг хөнгөвчилсөн нэгэн зүйлийг мэдэгдлээ.

	— Бид бэлэн мөнгө ч юм уу үнэт цаас шаардахгүй л дээ. Харин мадемуазел Луизын инж гэж таны нөгөө хэлээд байсан газрыг, дээрээс нь миний зааж өгөх бас бус газрыг л өгчихвөл болох нь тэр гэжээ.

	Олон жилийн турш зүдрэн хураасан тэр мөнгөө, франк франкаар, су сугээр гэрт нь орж ирсэн гарт, халаасанд, буурчийн газрын шүүгээ, хуучны шүүгээний нүд дамжин элэгдсэн тэрхүү алт мөнгөн зоосоо алдахгүй нь гэж бодоод хуруу хумсаа хуйхлан санаа сэтгэлээ зовоон зүтгэснийх нь жингэнэсэн дуутай түүх гэмээр зүрх сэтгэлд нь дотно, харахад баярлам, барихад эвлэгхэн, үнээ, усан үзмийн газар, гэр байшингаас нь үнэтэй, алдлаа гэхэд заримдаа амь наснаас нь илүү санагдах тэрхүү мөнгөө алдахгүй нь гэж бодохоос, төрсөн охиноо өгсөн ч мөнгөө өгөхгүй байж болох нь гэж бодохоос эцэг, хүү Ориолын сэтгэл уужран, бие нь нэг л хөнгөрөөд явчих шиг ханцуй дотроо залбиран нууцгайхан баярлацгааж байв.

	Гэсэн ч сөөм газар ч болов дутуу өгөхийн тулд ач тач наймаацаж гарав. Ширээн дээр Монт-Ориолын дэлгэрэнгүй зургийг дэлгэж тавиад, Луизын инжинд очих газруудыг нэг нэгээр нь хэрээслэн тэмдэглэв. Сүүлчийн хоёрхон дөрвөлжнийг авахын тулд Андермат бүтэн цагаа гарзаджээ. Дараа нь аль аль тал нь будилаан гаргахгүйн тулд зургаа аваад газар дээр нь очин, бүх хэрээсээр тэмдэглэсэн газраа нарийвчлан шалган тохиролцож, дахин тэмдэг тавьж авчээ.

	Андермат, эцэг хүү хоёрыг дараа нэг уулзахдаа саяын найр тавьснаасаа буцан, өөрт нь хэрэгтэй усан үзмийн тариалангийн захыг өгөөгүй гэхээсээ сийхгүй улс гэж сэжиглэн, санаа нь зовж, саяын тохиролцсоноо хаашаа ч гарахын аргагүй бататгаж авах итгэлтэй арга хайж гарав.

	Эхлээд инээдэмтэй санагдсан авч дараа нь хачин ч гэлээ маш зөв санагдсан нэг санаа толгойд нь гэнэт харван орж, 

	— Хэрэв та нар хүсвэл, дараа нь мартчихгүйн тулд бүгдийг бичээд авъя гэлээ.

	Буцах замдаа сууринаар дайрч, тамхины мухлагаас сүлдтэй хоёр цаас худалдаж авав. Энэхүү сүлдтэй цаасан дээр буулгасан газрын цэс нь хоёр тариачны хувьд хөдөлбөргүй зүйл болох бөгөөд учир нь сүлдтэй тул цагдаагийн газар, торгууль шоронгоор хамгаалуулсан нүдэнд үзэгдэж, гарт баригдамгүй хууль ажээ.

	Тэгээд нэг цаасан дээр нь дараах зүйлийг бичиж, нөгөө дээр нь хуулав.

	«Де Равенел гүн болон Ориол Луиз нарын гэрлэнэ гэсэн амлалтыг үндэслэн, охины эцэг ноён Ориол охиндоо доор дурдсан эдлэнг инж болгон өгч байна. Үүнд:...»

	Тэгээд орон нутгийн захиргааны газрын бүртгэлд байгаа эдлэнгийн дугааруудыг хичээнгүйлэн цувуулж бичив.

	Дараа нь он сараа тавьж, гарын үсэг зураад, Ориолоор гарын үсгийг нь зуруулав. Цаадах нь ч гэсэн хүргэн болох хүнийхээ хөрөнгийг бич гэж бичүүлсний дараа нэг юм нөгөө цаасаа халаасандаа хийж аваад Андермат буудалдаа буцаж иржээ.

	Түүний яриаг сонсоод бүгдээр инээлдэхэд Гонтран бусдаас илүү хөгжин хөхөрнө.

	Тэгэхэд нь маркиз хүүдээ хандан ихэд нэр төртэй өнгөөр, 

	— Өнөөдөр орой хоёулаа тэднийд очих юм байна. Хүргэнийхээ гуйсныг өөрийн биеэр баталж өгье. Бүх юм зүй зохисоороо байх хэрэгтэй гэв.


V

	 

	Гонтран ёстой л эелдэгхэн, хайр халамжтай хүргэн байхаа харуулж чадлаа. Андерматын өгсөн мөнгөөр хүн болгонд бэлэг хүртээжээ. Байсхийгээд л болзоот бүсгүйтэйгээ гэрт нь юм уу хатагтай Онорагийнд уулзахаар дэгдэнэ. Одоо түүнээс Поль салахаа байж, уулзалт бүрийнхээ дараа дахин уулзахгүй гэж шийдэвч Шарлоттой учрах далим гаргана.

	Шарлот эгчийнхээ гэрлэх гэж байгаатай эрэлхгээр эвлэрч, энэ талаар хээвнэг ярилцан, сэтгэлд нь ямар ч зүдүүр гомдол байхгүй мэт царай гаргана. Зөвхөн ааш зан нь ялимгүй өөрчлөгдсөн мэт харагдана. Урьдынх шигээ хамаа намаагүй биш, биеэ барих болжээ. Гонтраныг буланд суугаад Луйзад элдвийн эелдэг найртай үг аяархан урсгаж байх хооронд Поль их төлөв төвшнөөр ярилцан, далайн түрлэг лүгээ адил зүрхэнд нь хөөрч ирсэн сайх шинэхэн хайрын сэтгэлдээ хүзүүгээрээ оосорлуулан яаж ч чадахгүй сууна. Үүнийгээ ойлговч, үүнээс гаръя гэж бодсонгүй. «Дажгүй, цагийг нь болохоор арилаад өгөх хум, тэгээд л гүйцээ» гэдэг бодлоор биеэ тайтгаруулна. Шарлотаас салаад одоо өдөржингөө буйдан дээр хэвтэх болсон Христиана дээр очно. Хаалганд нь хүрэхэд л уур уцаар нь хүрч, ядарч залхсанаас аяндаа гарч ирдэг ялимгүй сөргөлдөөнд биеэ бэлдэж эхэлнэ. Христианагийн хэлдэг, боддог бүхэн нь түүнийг урьдаас цухалдуулан, сульдаж ядарсан царай зүс, номхон хүлцэнгүй байдал, зэмлэж царайдсан харц дургүйг нь хүргэж үг хэлчихмээр санагдавч хүмүүжилтэй хүний хувьд шүдээ зуун энэ талаар ам ангайхгүйг хичээнэ.

	Христианатай хамт байгаа хэр нь нөгөө бүсгүйн тухай бодлоо орхиж чадахгүй, дөнгөж саяхан орхиод ирсэн бүсгүйн дүр нүдэнд нь харагдана.

	Түүнтэй бараг уулзалдахаа байсандаа цөхрөн гомдоллосон Христиана түүнийг юу хийсэн, хаана байсныг шалгаан үйлийг нь үзэхэд, мань эр элдвийн үлгэр зохиоход цаадах нь анхааралтай чагнаж, ямар нэг хүүхэн өөртөө татчихаагүй байгаа гэдгийг таах гэж байдгаараа оролдоно. Энэ хүнийг тогтоож чадахгүй нь гэдгээ мэдрэн, өөрөө тарчлан буй дурлалынхаа дуслыг ч болов түүнд буй болгон, бие цогцсоороо түүнийг татаж чадахгүй байгаагаа, нэгэнт буцааж олохоос өнгөрсөн ч ядахдаа тачаал энхрийллээрээ ч болсон өөртөө эргүүлж чадахгүйгээ ойлгон аюул чухам хаана байна гэдгийг хараахан мэдээгүй болохоор бүх юманд л зэвүүрхэн эргэлзэнэ.

	Өөрийг нь дээр аюул аймшгийн үүл нэгэнт нөмөрснийг магадтайяа мэдрэн Полийг хий дэмий хүн бүхэнтэй шахам хардан, цонхных нь хажуугаар гарсан эмэгтэйчүүдтэй хүртэл хардана. Бүгд л түүнд, Поль тэдэнтэй ядахдаа нэг удаа үг сольсон эсэхийг ч мэдээгүй байж хөөрхөн, хүний сэтгэл татчихмаар харагдана.

	— Та тэр нэг өндөр, хар үстэй гоё хүүхнийг ажиглав уу? Цонхны хажуугаар өнгөрсөн. Урьд нь хараагүй юм билээ, саяхнаас л иржээ дээ гэнэ.

	«Үгүй шүү, ажиглаагүй» гэж хариулахад нь худлаа хэллээ гэж бодон улам ч сэжиглэж царай нь хувхай цайснаа

	— Та болоод л ажиглахгүй байгаа вий. Энэ ч байж болохгүй асуудал. Их хөөрхөн эмэгтэй байсан шүү гэхэд нь Поль түүний зөрүүдийг гайхан, 

	— Би түүний чинь барааг нүдэндээ ч олж хараагүй гэдгийг баталъя. Хүсээд байгаа юм бол уулзаад өгөмз гэнэ.

	Тэгэхэд нь Христиана «Лав мөн шүү, тэр гарцаагүй мөн байх нь» гэж бодно. Заримдаа лав ямар нэг нууц холбоо бий байх, нэг нууц амрагаа, нөгөө жүжигчин хүүхнээ ч юм уу, аваад ирчихсэн байж болно» гэдэг бодол толгойд нь орж ирнэ. Тэгээд л эцэг, дүү, нөхрөөсөө Анваалд дур татам, сэтгэл булаам ямар ямар залуу хүүхэн ирснийг шалгааж гарах нь тэр.

	Ядахдаа өөрөө жаахан ч гэсэн салхинд гарч, өөрийн биеэр түүнийг даган тандаж чаддаг сан бол бас жаахан тайвширч болмоор байлаа. Гэтэл эмч нар бараг хөдөлж болохгүй гэсэн нь түүнийг хамгийн ихээр тарчилгана. Польтой ярьж байхад цаанаасаа л нэг гомдсон өнгө цухалзах авч энэ нь хөрж эхэлсэн нууц амрагийнх нь дургүйг хүргэхээс цаашгүй байлаа. Поль түүнтэй Гонтраны мөдхөн гэрлэх тухай ганц зүйлийг л тайван ярилцаж чадах бөгөөд учир нь Шарлотын нэрийг зоволгүй хэлж, түүний тухай шууд бодож болох ажээ. Тэгээд Христианаг түүний нэрийг дуудаж, хөөрхөн ааштай, сайхан сэтгэлтэйг нь магтан өрөвдөж, басамжлан гомдоосонд нь дүүгээ хараахад нь, сайн сэтгэлтэй үнэлж үздэг хүн олж, хайрлаж дурлан суугаасай билээ гэж хүсэхэд нь яагаад ч юм тайлбарлаж хэлэхэд хэцүүгээр цаанаа л нэг тааламжтай санагдана.

	— Тийм шүү. Гонтран ёстой тэнэг юм хийсэн хүн. Ёстой гайхамшигтай охин доо! гэж үг хавчуулна.

	Ямар ч сэжиг аваагүй Христиана, 

	— Үнэндээ гайхамшигтай. Эрээд олддоггүй эрдэнэ, сураад олддоггүй сувд л гэсэн үг! гэж үг нэмнэ.

	Поль шиг хүн, тийм охинд сэтгэлтэй болж, суучихна чинээ огт санаагүй явжээ. Ганцхан нууц амрагуудаас нь л айдаг байж.

	Эр хүний зүрхний хэлэхэд хэцүү нэг чанар энэ л байх юу гэвэл Христианагийн амнаас гарч буй Шарлотыг магтсан үгс Польд онцгой чухал үнэтэй юм шиг санагдан, охинд тэмүүлэх сэтгэлийг нь улам ташуурдан, залуу охиныг улам ч хөөрхөн болгож өгнө.

	Ингээд нэг удаа Поль, Гонтран хоёрыг Ориолын охидтой уулзахаар хатагтай Онорагийнд иртэл, зочдын өрөөнд хэзээ язааны гэртээ байгаа юм шиг сууж байгаа Мазели эмчтэй тааралджээ.

	Мазели хоёр залуу руу хоёр гараа зэрэг сунгаж, үг бүрдээ, хөдөлгөөн болгондоо зүрх сэтгэлээ тэр чигээр нь өгөх мэт харагддаг жинхэнэ итали маягийн инээмсэглэлээр нүүр дүүрэн мишээнэ.

	Гонтран тэр хоёр эрээ цээргүй, өнгө харсан үерхлээр найзархах бөгөөд харилцан итгэлцэж, хүндэтгэхээсээ илүү нэг тэрэгний хоёр дугуй гэдгээ зөнгөөрөө ойлгон нийлнэ. Гүн ам нээж, 

	— Нөгөө Сан-Сусын төгөлд хамт зугаалж явсан улаан үстэй хонгор чинь яалаа? гэж асуухад итали эр инээмсэглэн, 

	— Өнгөрсөөн! Хөрж эхлэх нь тэр! Цаадах чинь дэмий л хорхой хүргэхээс, юм өгдөггүй хүүхнүүдийн нэг юм гэв.

	Тэгээд элдэв жорын юм хүүрнэлдэж гарав. Царайлаг эмч, эгч дүү хоёр охидыг элдвээр магтан хөөргөж, ялангуяа Шарлотад илүү хандана. Эмэгтэйчүүдтэй ярихдаа дуу хоолойгоороо ч, хөдөлж аяглахаараа ч, харцаараа ч бишрэн хүндэлж буйгаа цаг ямагт илэрхийлж чадах нь гайхалтай. Толгойноосоо авхуулаад хөлөө хүртэл байж байгаа байдал нь «Би таныг биширч байна» гэж хэлэх мэт, хэний ч зүрхийг илэн даяангүй даллан догдлуулах увдистай гэлтэй.

	Жүжигчний намба бүжигчний сэмбэгэр алхаа, илбэчний уян хатан хөдөлгөөн зэрэг цаг ямагт хэрэглэж явдаг байгалиас заяасан, бас ч хажуугаар нь зориуд гаргах хүний дурыг татах бүхэл бүтэн урлагийг эзэмшсэн нэгэн ажээ.

	Поль Гонтрантай хамт буудалдаа ирээд ихэд дүнсгэр байдалтай

	— Энэ өөдгүй амьтан үүгээр юугаа шиншиж эргэлдэнэ вэ? гэхэд нь Гонтран юу ч болоогүй юм шиг, 

	— Ийм зальхай амьтдын толгойд юу байгааг мэдэх арга байдаг юм уу? Ийм улс газар сайгүй шургалж явдаг юм. Манай энэ сайхан залуу үргэлж тэнэн, дэргэд нь эмч гэхээсээ илүү зарц нь ч юм уу, өөр ямар нэг үүрэг гүйцэтгэдэг испани хүүхнийхээ олон аашнаас залхчхаад өөр юм хайж яваа байж таарна. Мэдээж профессор Клошийн охиныг бариад авлаа гэж бодсон хэрэг, гэтэл хэлж байгаагаар нь бол алдчихаж л дээ. Ориолын бага охин түүний хувьд бас чамлалтгүй олз байх ёстой. Тэгэхээр мань эр учрыг нь олж, хужрыг нь тунгаахаар янзыг нь үзэн, үзээд алдахад муу нь юу байх вэ гэж шийдсэн хэрэг. Сувиллын газрын хам эздийн нэг болох энэ Латон гэж тэнэг амьтныг түлхчхээд, ямар ч байлаа гэсэн зун болохоор өвлийнхөө эмчлүүлэгчдийг эндээс олоод авна гэсэн үг шүү дээ... Чөтгөр ав, өмхий санаа нь энд л байгаа юм!... Эргэлзэх юм байхгүй гэв.

	Поль Бретиний зүрхэнд шар нь гозойж, дайсагнасан хардлага буцлан байв.

	Хэн нэг хүн

	— Хүүе, хүлээж бай гэж хашхирах сонстон, Мазели тэднийг гүйцэн ирлээ.

	Бретини их зэвүүцэн ёжтойгоор, 

	— Эмч гуай хаашаа ингэж яараа вэ? Аз заяагаа л хөөж явна уу? гэхэд нь итали эр инээмсэглэн, зогссон ч үгүй хэд харайснаа алиа салбадайн намбатай хөдөлгөөнөөр хоёр гараа халаасандаа шургуулан эргүүлж, хоёр хурууныхаа үзүүрээр чимхэн дотор нь юу ч байхгүй гэдгийг харуулаад, 

	— Харав уу? Одоохондоо арай л барьж амжаагүй байна гэж инээмсэглэн хариулав.

	Тэгээд өлмий дээрээ бүжигчин шиг гайхалтайгаар хагас эргэснээ, байдгаараа яарсан хүний шинжтэй явж одов.

	Үүний дараа түүнтэй Онора эмчийнд олон дайралджээ. Мазели гурван эмэгтэйн сэтгэлд нийцэж янз бүрийн жүжиг түмэн янзын тахимдуу аяг гарган мэдээж ван ахайтныг үйлчилж сурснаараа овжин сэргэлэн аашилна. Эелдэг зан гаргахаас эхлээд гоймон бэлдэх хүртэл юм бүгдийг төгс сайн эвийг нь олохоос гадна, ганц гоймон ч, биш ер нь л сүрхий тогооч агаад тос ус үсэргэхгүй гэж зарцын хөх хормогч зүүн, цаасаар тогоочийн овгор малгай хийж тавьчхаад итали хэлээр неополитан дуу аялан, тогоо шанага дуртайяа нийлүүлж гарахдаа тун ч чадмаг учир бүх хүн шоолохтой манатай, сэтгэл нь татагдан зугаацаж, донгиодуухан зарц эмэгтэй хүртэл «ёстой л баастай бурхан юм аа» гэнэ.

	Түдэлгүй түүний далд санаа ил болж, Шарлотыг өөртөө сэтгэлтэй болгуулах гэж оролдож байгаад Поль эргэлзсэнгүй.

	Санаандаа хүрч байгаа нь ч андашгүй. Зусардаж магтаж, нялганаж, долигонохдоо гаргуутайн учир залуу бүсгүйг өөртөө татаж чадан, түүний бараа харагдмагц Шарлотын царай гийн сэтгэл хангалуун болох нь илэрхий.

	Поль энэ бүхний нь тоолгүй, хайр сэтгэлтэй болсон өрсөлдөгч ямар байдаг шиг л байлаа. Мазелийг Шарлотын хажууд шарваганаад эхлэнгүүт Поль шууд явж очоод элдэв маяг гаргалгүй шуудхан шиг л бүсгүйн сэтгэлийг өөртөө татахыг бодно. Ах хүний бүдүүн хадуун энхрийллийг үзүүлэн «Үнэндээ, би танд их хайртай шүү» гэж шув шулуухан, үнэн санаанаасаа хэлэхэд нь хэний ч толгойд хайр сэтгэлээ илчилж байна гэж орж ирэхгүй ажээ.

	Гэнэт өрсөлдөгч гараад ирсэнд багагүй гайхсан Мазели арван гурван мэхээ гаргаж, Бретиний хувьд эрэгтэй хүн цаад эмэгтэйдээ хараахан дурлаагүй ч гэсэн хор шараа гаргаж, зөнгөөрөө л хардан, угийн гал дөл шиг дүрсхийдэг зангаараа омог бардам, огцом ширүүн болж байхад өрсөлдөгч нь биеэ барьж чаддаг, ов живтэйн хувьд ухаалгаар зөөлхөн үзэж, доогтой манж зангаар овжин хариу барьж байлаа.

	Өдөр ирэх тусам тэмцэл ширүүсэж, аль аль нь тодорхой зорилготой байсан байж магадгүй авч, хэн хэн нь зөрүүдлэн өөрийнхөөрөө зүтгэнэ. Яс булаацалдан уралцах хоёр нохой шиг аль нь ч нөгөөдөө найр тавихыг хүссэнгүй.

	Шарлот хуучин шигээ хөгжилтэй, хөдөлгөөнтэй байх болсон авч цаанаа нэг л донжтой, инээхэд нь харцанд нь нэг л нууцгай үл ойлгогдом зүйл илрэх болжээ.

	Гонтран түүнээс урвасан нь их юманд сургаж, гарч болзошгүй урам хугарах өөр зүйлд бэлтгэн юмны эв зүйг олох туршлагатай болгожээ гэж хэлэлтэй. Хоёр сэтгэлт эрийг эвийг нь олон аргалж, аль алинд нь, хооронд нь яс хаячихааргүй үг хэлж, нэгнийх нь дэргэд нөгөөг нь илүүд үзэлгүй, нэг өрсөлдөгчийн эзгүйд нөгөөтэй нь хамт дооглож тохуурхан хэн хэнийг нь тоомсорлодоггүй царай гарган хоёуланд нь шөргөлцөх ижил нөхцөл хангаж өгнө. Гэвч сээтгэнэн маягласандаа бус, залуу охидыг заримдаа хачин сэтгэл булаам болгочихдог эрэгтэй хүүхдийн дүрсгүй зангаас л энэ бүхнийг хийж байв.

	Гэхдээ л Мазелийг арай илүүд үзэж байх шиг болоод ирэв. Түүнтэй арай л илүү дотносож, цаагуураа нууцгайхан тохиролцчихсон мэт санагдана. Шарлоттай ярилцаж байхдаа шүхэр эсвэл палаажных нь туузаар оролдохыг нь хараад нэг ёсны ёс суртахууны эзэмшил гэж үзсэн Полийн уур хүрч, уушги нь сагсайн, итали эрийг үсэртэл нь алгадчихмаар санагдана.

	Нэг удаа цөмөөрөө Ориол өвгөнийд цугларан Бретини Луиз Гонтран хоёртой үг солингоо Шарлоттой инээдийг нь хүргэсэн юм аяархан ярьж байсан Мазелийг нүдний булангаар салалгүй ажиглаж байтал нь гэнэт Шарлот эвгүйцэн час улайгаад явчхав. Өрсөлдөгч нь сэтгэлээ илчиллээ гэдэгт эргэлзэх юм байсангүй. Инээхээ больж, газар ширтэж байсан боловч яриаг нь анхааралтай сонссон хэвээрээ сууна. Тэгэхэд нь Поль биеэ барьж дийлэхээ байснаа мэдрэн Гонтранд

	— Хонгор минь, хэдхэн хувь надтай хамт гараад ирэхийг гуйя гэв.

	Гүн ч болзоот бүсгүйгээсээ уучлалт гуйгаад найзыгаа даган бослоо. Гадаа гарсныхаа дараа Поль сэтгэл нь хөдөлсөн шинжтэй, 

	— Хонгор минь, энэ италид хөөрхий охиныг уруу татахаас нь өмнө ямар ч аргаар хамаагүй саад хийх хэрэгтэй байна. Өөдгүй амьтны өмнө цаад охин чинь арчаагүй амьтан шүү дээ гэж хашхирах шахам хэлэв.

	— Би тэгээд яах болж байна?

	— Ёстой зальхай амьтан гэдгийг нь л Шарлотад хэлээд өг.

	— Өө хонгор минь, иймэрхүү юм надад ямар ч пад алга.

	— Юу! Шарлот чиний хамаатан болно шүү дээ!

	— Тэгэлгүй яах вэ, мэдээжээр тэгнэ. Гэхдээ Мазели түүнийг оролдоод байна гэж бодох үндэс бидэнд алга. Ер нь цаадах чинь эм хүйстэй хүн болгонтой нялганадаг боловч хэнд ч эвгүй юм хийгээгүй, хэлээ ч үгүй яваа юм.

	— За сайн! Хэрэв чи энэ өөрийн үүрэг биш гэж үзэж байгаа юм бол хэдийгээр надад энэ явдал чамаас бага хамаарагдаж байгаа ч гэсэн би түүнтэй чинь учраа ололцохоос биш.

	— Чи чинь юу болчихоо вэ, арай Шарлотад сэтгэлтэй болчихсон юм биш биз дээ?

	— Би юу?.. Яалаа гэж, нүгэл гэм... Гэхдээ энэ шаар нэг л биш гэдгийг царайнаас нь хараад л мэдэж байна.

	— Хонгор минь, чи их эвгүй юманд орооцолдох нь байна шүү... Хэрэв Шарлотад л хайртай биш юм бол, энэ ч дээ...

	— Үгүй ээ, үнэндээ хайртай биш... Гэхдээ дөвчигнөөд байгаа амьтдыг дарж өгөх хэрэгтэй...

	— Тэгээд чи минь яах гээд байна даа?

	— Энэ өөдгүй новшид алган боов хүртээвэл...

	— Хийх юмаа мөн олов оо! Шарлотыг түүнд сэтгэлтэй болгох ганц сайн арга. Та хоёр үзэлцэх болно, цаадах чинь ч юм уу, чи ч юм уу, хэн нь ч хамаагүй шархдаг л дээ. Гэхдээ цаадах чинь л түүний хувьд баатар болж үлдэх вий!

	— Үгүй тэгээд чи бол яах байсан юм?

	— Чиний оронд байсан бол уу?

	— Тийм, миний оронд байсан бол

	— Би наад охинтой чинь найз нөхрийн хувиар ярилцана. Цаадах чинь чамд их итгэдэг. Тэгээд л энгийн хэдхэн үгээр зальхай амьтан хэн болохыг хэлээд өгнө дөө. Чи иймэрхүү юмыг хүнээр хэлүүлэлгүй хийж чадна, юм бодтол нь, гал дөлтэйхөн шиг авчихна шүү дээ. Тэгээд л түүнд дараах зүйлийг ойлгуулна. Нэгдүгээрт, яагаад испани хатагтайд наалдах болсныг, хоёрдугаарт яагаад профессор Клошийн охинд урхи тавиад байгааг, гуравдугаарт яагаад энэ бүгд нь амжилтгүй болохоор оргүйд орвол охинтой гэгчээр Шарлот Ориолыг эргүүлээд байгааг хэлнэ.

	— Чи яагаад энэ бүгдийг хэлж болдоггүй юм бэ?

	Мөдхөн хүргэн ах нь болно гэдгээ бодооч.

	— Юу ч гэх юм бэ дээ.. нэг л... Бид хоёрын хооронд болсон явдлыг бодохоос... нэг л эвгүй юм... Ойлгож байна уу?

	— Нээрэн ч тийм юм даа. Би хэлэмз

	— Тэгвэл одоохон та хоёрыг хоёрхон биеэр нь уулзуулаад өгөх үү!

	— Чөтгөр ав гэж, чаддаг л юм бол тэгж үзээч.

	— Их сайн. Арваад хувь салхинд зугаалж бай, тэр хооронд би Луиз, Мазели хоёрыг сэмхэн аваад гарчихъя. Чамайг буцаад ирэхэд цаадах чинь ганцаархнаа байж байна.

	Поль Бретини Анваалын хавцлын чигт алхангаа ярвигтай яриагаа ямар янзаар эхэлбэл зохихыг бодож явлаа. Буцаж ирээд Шарлотыг үнэхээр шохойгоор будсан зочны хүйтэн өрөөнд ганцаархнаа сууж байхад нь ороод дэргэд нь суунгаа, 

	— Мадемуазел, тантай ганцаархантай чинь уулзуулж өгөөч гэж би Гонтранаас гуйсан юм гэхэд Шарлот түүнийг саруулхан харцаараа ширтэн, 

	— Яах гэж тэр вэ? гэв.

	— Өө, мэдээжээр би итали маягаар хуурмаглан нялуурах гэсэндээ биш, харин тантай хоёргүй сэтгэлтэй жинхэнэ нөхрийн ёсоор ярилцан зөвлөгөө өгөх гэсэн юм.

	— Хэлэх юмаа хэл л дээ.

	Поль яриагаа холоос тойруулан өөрийнхөө амьдралын туршлагыг дурдан, түүний амьдралдаа туршлагагүйтэж байгааг цухалзуулаад дараа нь хянуур авч тов тодорхой үгээр ичгүүргүй хүмүүс хаа сайгүй олз омог хайн шиншилж, мэргэжлийн овжин залиар сайн сэтгэлтэй гүндүүгүй эрэгтэй, эмэгтэй хүмүүсийг цөлмөн, мөнгийг нь, зүрх сэтгэлийг нь тонож байдгийг ярив.

	Шарлот ялимгүй хувхай цайн, түүний яриаг чих тавин хянуур сонсож байснаа

	— Би ойлгож ч байгаа юм шиг, ойлгохгүй ч байгаа юм шиг. Та янз нь тухайлсан хүнийг л яриад байна аа даа? Тэр чинь хэн бэ? гэв.

	— Мазели эмч.

	Шарлот духайн газар ширтэж нэг хэсэгтээ дуугүй сууснаа итгэлтэй бус аяархан дуугаар, 

	— Та надтай нэгэнт ийм илэн далангүй байгаа болохоор би ч гэсэн таныг дуурайя... Эгчийнхээ гэрлэх болсон тэр үеэс, тэр цагаас эхлээд би урьдынх шигээ тэнэг биш... жаахан ухаан суусан гэх үү дээ... болсноо нуугаад яах вэ. Таны саяын хэлсэн зүйлийн талаар би ч бас гадарлаад л байсан юм. Юу болохыг нь харъя гэж бодохоос хөх инээд хүрдэг байлаа гэв.

	Тэгээд толгойгоо өргөхөд нүүр дүүрэн инээмсэглэлд нь, зальтайхан харцанд нь ялимгүй шантгар хамар, уруулын завсраар яралзах чийглэг цагаан шүдэнд нь залуу халуун насны цог золбоо, хөгжилтэй, илэн далангүй дүрсгүйтэл, эгдүү хүргэм сортоо илрэн, жилийн өмнө унаж үхэж байсан боловч одоо мартчихаад байгаа эмэгтэйн хөлд сөхрөн байсан үеийнх нь нөгөө тачаангуй дур хүсэл Бретинийг эзэмдэн авлаа. Зүрх нь баяр хөөрөөр бялхан, Мазелийг илүүд үздэггүй байсан байх нь, тэгэхээр ялалт өөрийнх нь талд гэж бодлоо.

	— Тэгэхээр та түүнд сэтгэлгүй байх нь ээ?

	— Хэнд? Мазелид уу?

	— Тийм.

	Шарлот хариу дуугаралгүй, уйтгар гуниг дүүрэн харцаар ширтэхэд нь Полийн сэтгэл тавгүйтэн гуйж царайдсан өнгөөр, 

	— Энэ чинь, та хэнд ч... сэтгэлгүй юм уу? гэж бувтнав.

	Шарлот харцаа буулган, 

	— Мэдэхгүй байна... Намайг хайрладаг хүнийг л хайрладаг... гэв.

	Поль бүсгүйн хоёр гарыг шүүрч аваад, ухаан мадаггүй ээлжлэн үнсэж, хүний тархи толгойд хамаг юм хутгалдан, хэлж байгаа үгийг ухаан нь бус, донсолж догдолсон сэтгэхүй нь хэлээд өгдөг тэр үедээ орж, завсар хооронд нь

	— Шарлот... бяцхан хонгор минь! Би... би чамдаа хайртай... гэж үглэнэ.

	Шарлот нэг гараа эвлэгхэн сугалж аваад уруулыг нь дарж айсан өнгөөр, 

	— Дуугай бай... Хэрэггүй... дуугай бай... Танаас гуйя. Дахиад л бас худлаа хэлж байвал, намайг алах нь тэр гэснээ босоход нь Поль ч дагаж босоод, түүнийг тэврэн авч уруул дээр нь шүлэнгэтэн озлоо.

	Гэнэт гарсан дуунаас цочин хоёр тийш хөндийрвөл, Ориол өвгөн өрөөнд ороод ирчихсэн сайх хоёрыг айж хирдхийсэн байдалтай ширтэж зогсов.

	— Өө муу шаар!.. Өөдгүй новш!.. Чөтгөр алгадуулмар!..

	 

	Шарлот ухасхийн гараад гүйчхэв. Хоёр эр өөд өөдөөсөө харан үлдлээ. Хэдэн хором хар цагаан дуугүй өнгөрсний дараа Поль учирлахаар шийдэн:

	— Бурхан минь!.. Мэдээж миний буруу байлгүй яах вэ.... Би үнэндээ нэг... гэж хэлтэл хөгшин үгийг нь ч сонсолгүй, ууртаа ухаан тавин нударга зангидан зүтгэлж

	— Өө, шаар чамайг... ч-ч-чөтгөрт алгадуулмар!.. гэж бархирав.

	Тэгээд хөндөлсөн тулж ирээд тариачин эрийн шөрмөслөг гараараа Полийг заамдаад авав. Цаадах нь овернийн эрээс өсгөлүүн, бас тамирчны хүч самбаатай учир мөрнөөсөө гарыг нь авч хаян хананд шахаад, 

	— Ориол гуай, та миний хэлэхийг сонс. Нударга зөрүүлэхийн хэрэг бидэнд юу байх вэ, харин учир зүйгээ л ололцъё. Би яах вэ, охины тань үнссэн нь үнэн... Анх удаа л үнссэн минь тэр гэдгийг танд тангараглая.. Түүнтэй гэрлэх хүсэлтэй байна гэдгээ ч тангараглая гэв.

	Өрсөлдөгчийнхөө жинтэйхэн шиг түлхэлтэд балбаад хаячихъя гэдэг омог нь намдсан боловч, өвгөний уур шатсан хэвээр, шарандаа ээрэн

	— Үгүй ер, бүр тиймдээ хүрээ юү? Охины нь урхидчихаад, дээрээс нь мөнгө нэхдэг. Өөдгүй муу луйварчид!... гэж бахардан бувтнана.

	Тэгээд л дотроо хадгалж явсан хамаг юмаа тоочин эх адаггүй гомдоллож гарах нь тэр. Том охиныхоо инжинд өгөхөөр амласан зүйлдээ, усан үзмийн талбай нь парисынхны гарт орчхоод байгаад харамсан огтхон ч тайвширч чадахгүй байжээ. Гонтраны модоо барьсан эр гэдгийг, Андермат араар нь тавьчихлаа гэдгийг зээ гэж гадарласан бөгөөд банкны эзний өөрт нь оруулсан санамсаргүй их олзыг ор тас мартчихаад, хамаг хор шараа далдын үзэн ядалтаа дугхийх ч бололцоо олгохгүй байгаа тэр өөдгүй амьтад руу чиглүүлэх болжээ.

	Андермат гэр орныхонтойгоо, найз нөхөдтэйгөө шөнө болгон түүнийг тонохоор, газар, рашаан, охидыг нь хулгайлахаар ирж байдаг юм уу даа гэж бодогдмоор.

	Поль Бретинийг ч доромж үгээр эг маггүй булан хөрөнгө, мөнгөнд нь болж, газрыг нь л авахын тулд Шарлоттой гэрлэхээр дүр үзүүлж байгаа өөдгүй луйварчин гэж хашхичив.

	Эцэст нь Поль тэснэ тэснэ гэхэд яаж тэсэх вэ гэгчээр дүрсхийн

	— Ээ муу хөгшин адасга! Би чамаас гуйхгүйгээр баян. Чамд, өөрт чинь мөнгө өгөмз!... гэж бархирав.

	Өвгөн дуугаа татаж, сайх хэлснийг нь итгэлтэй бус ч гэх нь ээ анхааралтай сонсон байснаа дахиад л түрүүчийнх шигээ цөс нь дэлсэж, нөгөө далан долоон үгээ дэлгэж гарав.

	Одоо бол Поль хариу тавин, учрыг нь тайлбарлаж, сайх санамсаргүй явдалд өөрийн бие буруутай гэдгийг хүлээн, Шарлоттой ямар ч инж хөрөнгө ярилгүй гэрлэнэ гэдгээ хэлэв.

	Ориол өвгөн толгой сэгсрэн, сонсоогүй дүр үзүүлж, дахин дахин хэлүүлэх авч, юу ч ойлгож, итгэсэнгүй. Полийг модоо барьсан гуйлгачин амьтан гэж бодсон хэвээрээ л гөлийнө.

	Бретини тэсвэр алдан, тачаадаж

	— Зөнөг хог минь, миний жилийн орлого зуун хорин мянган франкаас давдаг! Дуулж байна уу?... Гурван саяын хөрөнгөтэй... гэж байдгаараа орилов.

	Хөгшин гэнэт ам нээж

	— Хэдий хэрийн хөрөнгөтэйгөө цагаан цаасан дээр хар бэхээр бичих үү? гэлээ.

	— Бичилгүй яах юм.

	— Гарын үсгээ зурна биз?

	— Зурахаар барах уу?

	— Сүлд, тэмдэгтэй цаасан дээр үү?

	— Сүлд тэмдэгтэй цаасан дээр.

	Тэгэхэд нь Ориол хөгшин босож, шүүгээгээ онгойлгон, хоёр хуудас тэмдэгт цаас гарган хэд хоногийн өмнө Андермат өөрөөс нь шаардаж гаргуулсан үүргийг олж аваад түүний жишээгээр, хүргэн болох хүн нь гурван сая франкийн бэл хөрөнгөтэйг баталсан, гэрлэлтийн ер бусын амлалтыг өөрөө хэлэн бичүүлээд доор нь Бретинигээр гарын үсэг зуруулж авав.

	Бретини тэднийхээс гарахад дэлхий ертөнц эргэчихсэн мэт санагджээ. Ингээд өөрийн дураар ч биш, сэтгэлт бүсгүйнхээ дураар ч биш, санаандгүй байж байгаад үйл нь ирж тулгамдаад хүргэн болчихдог юм байна. «Ямар тэнэг юм хийв ээ» гэж амандаа үглэснээ, дараа нь «За дүүрч, Шарлотаас илүү юм энэ орчлонгоос олохгүй ч байж магадгүй шүү дээ» гэж бодов. Тэгээд хувь заяаны эрхээр гарч ирсэн сайх урхинд үнэн голоосоо баярлан явлаа.

	 

	
VI

	 

	Маргааш нь өглөөнөөс эхлээд Андермат ёстой л мордохын хазгай гэгч болов. Сувиллын газар ирээд өнгөрсөн шөнө «Сплендид-отелд» Обри-Пастер саа дайрснаас болж үхсэнийг дуулав. Инженер, Монт-Ориолыг төрсөн хүүхэд шигээ амь тавин хайрлаж, мэдлэг чадвараараа их тус болж байсны хажуугаар, цус харваж мэдэх даралтаа эмчлүүлэх гэж рашаанд орж байсан учир эмчилгээнийхээ дундуур, ид улирлын үеэр, сувиллын газрын алдар цуу нь дуурьсаж ирдгийн даваан дээр яг саа дайрч үхсэн нь хэлж барамгүй харамсалтай байлаа.

	Банкны эзэн ерөнхий эмчийн эзгүй өрөөн дотуур нааш цааш холхин болгоомж алдан уулнаас унасан ч юм уу, эсвэл зүрх нь дэлбэрэх зэрэг гэнэтийн үхлийн элдэв шалтгаан бодож олох гэж хичээж байв. Эмнэлгийн акт гаргахдаа үхлийн үнэн шалтгааныг хэнд ч, ямар ч хар авхуулахгүйгээр ухаалгаар гаргах талаар үг зааж өгөхийн тулд Латон эмчийг тэсэж ядан хүлээнэ.

	Хувхай цайж, сэтгэл догдолсон ерөнхий эмч гүйсээр орж ирэнгээ босгон дээрээс

	— Гашуудалтай мэдээ сонсоо биз дээ? гэж асуув.

	— Тийм ээ. Обри-Пастер нас барсан гэнэ.

	— Биш ээ биш. Мазели эмч профессор Клошийн охиныг дагуулаад арилчхаж!

	Андерматын ар зоо руу нь хүйт даан

	— Юу?... Юугаа яриад байна?... гэв.

	— Ээ, эрхэм дарга минь дээ ямар золгүй юм болов доо! Ёстой баларсан юм боллоо... гэснээ сууж, нойтон духаа арчин Петрюс Мартелаас дуулснаа ярьж гарав. Цаадах нь профессорын гэрийн зарцаас уг явдлыг сонссон байж.

	Дэндүү нялуун холбооныхоо үр болсон уушгины сүрьеэгээс болж үхсэн гэж ярилцдаг нөхрөө саявтар оршуулсан, угийн сээтэгнүүр, улаан шар үстэй, ганган бэлэвсэн авгайг Мазели тун ч шамдангуй эргүүлэх болжээ. Гэвч итали эмчийн санааг гадарласан ноён Клош сайх өөдгүй эрийг хүргэнээ болгохыг хүссэнгүй учир, нэг удаа охиных нь өмнө сөхөрчихсөн байхтай нь тааралдаад бараагаа бүү харуул, цаашаа гэж хөөжээ.

	Үүдээр хөөгдсөн Мазели, цонхоор нь сэтгэлтэй хосын торгон шатаар ороод ирсэн гэнэ. Үүний тухай хоёр янзаар ярилцаж байгаа ажээ. Эхнийхээр нь бол, итали эр профессорын охиныг өөртөө ухаангүй дурлуулж, түүнээсээ болж тэр бүсгүй учиргүй харддаг болсон гэнэ. Нөгөөгөөр нь бол, бусдын нүдийг хуурахын тулд өөр бүсгүй эргүүлсэн дүр үзүүлж, профессорын охинтой нууцаар уулздаг хэвээр байсан бөгөөд явдаг хүүхнээсээ профессорыг буруу ишилсэн сүх шиг зөрүүдэлсээр байгааг нь дуулаад тэр шөнөдөө л түүнийг босгуулсан бөгөөд нэгэнт ийм хэрэг тарьснаас хойш одоо гэрлэхээс өөр замгүй гэлцэнэ.

	Латон эмч босон харайж, задгай зуух налан, цочирдон гайхсандаа өрөөн дундуур алхлан буй Андермат руу харан, 

	— Байж байгааг нь хараач! Тэр чинь эмч хүн, эмч нарын зөвлөлийн гишүүн гэж байдаг... Ямар эвдэрсэн хүн гэж тийм байдаг байна аа!... гэж орилох шахам хэлэв.

	Гайхаш нь барагдсан Андермат үйл явдлын уршгийг эргэцүүлэн тооцоо гаргаж байгаа юм шиг цэгнэнэ. Үүнд гарсан хохирол нь:

	Нэгдүгээрт: Зэгсэн тааламжгүй цуу яриа зэргэлдээх сувиллын газар, бүр Парист ч хүртэл тарах болно. Гэлээ ч цаагуур нь бодож үзвэл бүсгүйг босгуулсан нь бүр байчхаад үнэгүй сурталчилгаа ч болж чадах юм. Олон хувиар хэвлэгддэг сонинуудад арав, арван таван мэдээ гарлаа гэхэд тэр нь олон түмний анхаарлыг Монт-Ориол руу хандуулж л таарна.

	Хоёрдугаарт, профессор Клош явах нь том гарз.

	Гуравдугаарт, Де Рамас-Альдавара ван, ахайтан хоёр явах болж байгаа нь ямар ч эргэлзээгүй томоос том гарз болно.

	Ингээд дүнг нь харахад Латон эмчийн зөв болж байна. Аймшигтай сүйрэл гэсэн үг.

	Тэгээд Латон эмч рүү эргэж, 

	— Одоохон «Сплендид-Отел» руу харайлга. Обри-Пастерын нас барсан акт гарга. Цус харвасан талаар сэжиглэхээр юм байж болохгүй шүү гэв.

	Латон эмч бүрхээ шүүрч аваад хаалган дээр очсоноо, 

	— Өө тийм. Өөр нэг сонин байгаа юм байна. Танай найз Бретинийг Шарлот Ориолтой гэрлэнэ гэж ярилцах юм. Үнэн үү? гэхэд нь Андермат цочин агдасхийж, 

	— Бритини үү?! Боль доо!... Хэн танд хэлээ вэ? гэв.

	— Нөгөө Петрюс Мартел л. Цаадах чинь Ориол өвгөнөөс өөрөөс нь дуулсан байна билээ.

	— Ориолоос ий!

	— Дуулахаар барах уу, хүргэн болох хүн нь гурван саяын бэл хөрөнгөтэй гэж онгирсон байх чинь билээ.

	Андермат чухам юу бодох учрыг ч олохоо больчихов.

	— Үнэндээ ч байж болох юм байна шүү... Сүүлийн үед илэрхий эргүүлээд байх шиг байсан. Хэрэв ийм юм болсон бол... Нэгэнт л ийм дээрээ хүрвэл ч бүх гүвээ бидний гарт орох нь тэр шүү, хөөш. Ер нь би одоохон энэ талаар өөрийн биеэр мэддэг хэрэг гэж амандаа бувтнаад эмчийн араас Поль Бретинитэй хоолноос өмнө ярилцахын тулд яаран гарч одов.

	Түүнийг зочид буудлын хаалгаар орж ирэв үү, үгүй юү авгай нь түүнийг сураглаад байсныг хэллээ. Түүнийг ороход Христиана орондоо орчихсон эцэгтэйгээ, сонин хайнгадуухан гүйлгэн харж суугаа дүүтэйгээ ярилцаж байлаа.

	Христианагийн бие муу, ер нь тун их эвгүйрхэж байлаа. Чухам юунаас айж эвгүйрхээд байгаагаа ч мэдэхгүй нэг л юмнаас айгаад байв. Хэдэн өдрийн өмнөөс нэг юм хүсэж, хөл хүндтэй эмэгтэй хүнд байдагчлан сэтгэлийг нь зовооно. Блек эмчээс л зөвлөгөө авмаар санагджээ. Ойр хавийнх нь улс Латон эмчийг дооглосоор байгаад түүнд сүсэг алдан, өөр хүний, олны дунд нэр алдар нь түгж буй Блек эмчийн саналыг сонсохыг хүснэ. Өглөөнөөс орой болтол төрөх дөхсөн эмэгтэйчүүдэд байдагчлан элдэв муу ёрын юм бодогдоно. Өнгөрсөн шөнө аймшигтай зүүд зүүдлэн, хүүхэд нь буруу байрласан учир ердийнхөөр төрөх аргагүй болж, гэдсийг нь хагалж авахаар болж байна гэж зүүдэлжээ. Тэгээд яаж өөрт нь хагалгаа хийж байгааг зүүдэндээ үзжээ. Нэл цус болсон орон дээр дээшээ харан хэвтэж, гэдэс нь хүүлэгдэн онгойсон харагдана. Өрөөнөөс нь нэг улаан, дуу шуу ч үгүй амьдын шинжгүй, үхдэл бололтой зүйл аваад гарч байгаа харагдана. Тэгээд байсхийгээд л нүдээ албаар анин, сайх аймшигтай зовлонг дахин харж, учрыг нь олохыг хичээж байлаа. Тэгээд ганц Блек эмч л түүнд үнэнийг хэлж чадна гэж шийдээд түүнийг дав даруй, одоохон дуудаж авчрахыг шаарджээ!

	Андермат сэтгэл дэнслэн сонсоод, юу гэж хариулахаа мэдэхгүй балмагдан, 

	— Охин минь, юу ч гэх юм бэ дээ... Латон эмчтэй миний ямар байдгаас ч үзсэн... үнэндээ энэ чинь хэцүү, ер нь л боломжгүй зүйл. Хүлээж бай, надад өөр нэг бодол байна. Ма-Русел профессорыг урья л даа, цаадах чинь Блекээс зуун хувь илүү эмч. Гуйвал л хүрээд ирнэ шүү дээ гэв.

	Гэвч Христиана өөрийнхөөрөө зүтгэнэ. Блек, ганц тэр л байвал боллоо! Түүнийг л байлгах шаардлагатай болж, бух нохойн толгой шиг толгойг нь харж дэргэдээ байлгахыг хүснэ. Энэ бол юугаар ч тогтоогдошгүй хүсэл, нэг л эмзэгхэн мухар сүсэг байлаа. Ганцхан Блек л түүнд хэрэгтэй байж.

	Тэгэхээр нь банкны эзэн түүнийг энэ санаанаас нь холдуулахыг хичээн өөр юм ярихаар шийдэж, 

	— Ямар сонинтой гээч! Нөгөө далдуур үймүүлэгч Мазели чинь өнгөрсөн шөнө профессор Клошийн охиныг босгуулаад арилчихсан. Хаашаа явсныг нь бүү мэд. Ёстой паянтай байгаа биз! гэв.

	Христиана дэрэн дээрээ өндийн, гашуудсандаа нүд нь том болж, 

	— Чааваас гэж! Хөөрхий ван ахайтан яана аа?... Хөөрхий амьтныг өрөвдөх юм! гэв.

	Аль хэдийнээс эхлэн сайх тачаадан хөндүүрлэсэн сэтгэлийн зовлон гунигийг өөрөө зүрхээрээ ойлгох болсон билээ! Өөрөө ч өөрцгүй гунигт автан, мөн л тийм зовлонгоос болж уйлж байсныг нь хэлэх юун.

	Гэвч хуучин бодолдоо эргэн орж

	— Виль, Блекийг олоод ирээч дээ, чамаас гуйя. Хэрэв ирэхгүй бол би үхнэ гэдгээ ёрлоод байна! гэв.

	Андермат гараас нь шүүрэн авч, энхрийлэн үнсээд, 

	— Христиана минь, муу ёрын юм бүү ярь! Юу гэсэн уг вэ? Тайвшир, хонгор минь. Учиртайхан бай л даа... ойлгооч... гэлээ. Нүдэнд нь нулимс гүйлгэнээд ирэхийг харчхаад, маркиз руу эргэн

	— За, ингэхээр хонгор хадам минь, та л явах болж дээ. Би хувьдаа чадашгүй нь эвгүй байна. Блек өдөр болгон нэг цагийн үед Мальдебургийн гүнжийг үзэхээр буудалд ирдэг юм. Хөлийн өрөөнд хүлээж байж уулзаад, нааш нь аваад ир. Христиана! Чи минь ганцхан цаг тэсээд хүлээчихнэ биз дээ? гэв.

	Цаадах нь цаг хүлээхийг зөвшөөрсөн боловч, орноосоо босож хоолонд орохгүй гэсэн учир, харчуул хоолны өрөөнд орцгоов.

	Поль Бретини тэднийг хүлээж байлаа. Андермат түүнийг харангуутаа дуу алдан, 

	— Хүүш! Юу гэгчийн юм би сая сонсчхов оо, энэ чинь? Таныг Шарлот Ориолтой сууж барина ч гэх шиг. Цуу үг биз дээ? гэж асуухад нь Бретини унтлагын өрөөний хаалттай хаалга руу сэтгэл зовсон маягтай хяламхийснээ, 

	— Бурхан минь, үнэн шүү, юу нь цуурхал байх вэ! гэлээ.

	Хэн ч энэ тухай зүүдлээгүй явсан болохоор гурвуулаа мэл гайхаж, цэл хөхөрнө гээч боллоо.

	— Толгойд чинь юу шүглэчихээ вэ? гэж Андермат дуу алдаад, «Ийм хөрөнгөтэй хүн гэрлэнэ гэнэ ээ? Бүгдээрээ л мэдэлд чинь байхад, ганцхантай нь зууралдаж, сууж барихдаа хүрдэг! Тэгээд бас гэр орон ч гэсэн, ихсийн хүрээлэнгийн сүүдэр ч байхгүй айл шүү дээ. Сохор зоос ч үгүй Гонтранд бол яах вэ, болж л байна! гэв.

	Бретини инээгээд, 

	— Эцэг маань гурил борлуулж л хөлжсөн хүн. Том том тээрэмтэй байсан юм. Түүнд бас ихсийн хүрээлэнгийн сүүдэр ч байгаагүйг та нар харж байгаа биз дээ. Шарлотын хувьд гэвэл ч харин... гэтэл Андермат яриаг нь таслан, дундуур нь орж, 

	— Өө, хэлэх юм байхгүй, гозойлгосон эрхий хуруу л гэсэн үг... өөлөх юмгүй... сайхан амьтан... зан ааш нь ч гэсэн. Тэгээд бас тантай адилхан баян... илүү ч байж магадгүй. Би бүр биеэрээ хариуцна шүү, хариуцна! гэв.

	Гонтран аман дотроо бувтнан, 

	— Гэрлэнэ гэдэг маань юунд ч саад болохгүй, ухралтыг далдалж өгдөг эд. Ганцхан бидэнд мэдэгдээгүй чинь л муу байна. Чөтгөр ав, хонгор минь энэ хэргийг яаж амжуулав даа? гэж гонгинов.

	Тэгэхэд нь Поль өөрийнхөө яаж хадамласан паянг өөрчилсхийгээд ярьж гарлаа. Өөрийн эргэлзэж байсныг, өөрт нь сэтгэлтэй гэдгээ ойлгуулсан бүсгүйн үгнээс болоод хэрхэн шийдсэнээ давслан ярив. Ялангуяа Ориол хөгшин санамсаргүй орж ирсэн, түүнтэй хэрэлдсэнээ, хүргэн болох хүнийхээ бэл бэнчинд итгэхгүй байсан тариачны шунаг сэтгэлийг нь дэгсдүүлэн тоочиж, шүүгээнээсээ гаргаж ирсэн сүлдэт цаасны тухай ярилаа.

	Андермат нулимсаа гартал хөхрөн, баяссандаа нударгаараа ширээ шаан, 

	— Ха-ха-хаа! Тэмдэгт цаас! Намайг дуурайжээ, золиг чинь. Тэр чинь миний бодож олсон юм байхгүй юу гэв.

	Поль ялимгүй улайж, ээрэн байж

	— Авгайдаа одоохондоо битгий юм хэлээрэй. Бид найзууд болохоор биеэр энэ тухай өөрөө... хэлэхгүй бол гомдчихож магадгүй гэж гуйв.

	Гонтран найзаа нэг л хачин, донжтой мушилзан харах нь «Их сайн, маш зүйтэй, ингэж л юмыг хэрүүл шуугиан, зовлонгүй дуусгах хэрэгтэй» гэж хэлэх мэт. Тэгээд

	— Хашир минь хүсээд байвал хоолны дараа боссон хойно нь хамт оромз. Тэгээд шийдсэнээ хэлэх юм байгаа биз гэж хэлэв.

	Тэд бие биеэ гярхай ширтэн, тайлахын аргагүй харц чулуудалцсанаа, нүд бурууллаа.

	Хариуд нь Поль хааш яаш байдалтай, 

	— Тэгье тэгье. Энэ тухай дахин ярилцамз гэлээ.

	Буудлын үйлчлэгч орж ирээд Блек эмчийг гүнж рүү орсныг мэдэгдмэгц, маркиз түүнийг замд нь тосож уулзахаар яаран гарлаа.

	Маркиз эмчид охиныхоо байдлыг хэлээд, хүргэнийхээ эвгүй байдалд ороод байгааг ярьж, Христианагийн гуйсныг дамжуулбал Блек эмч цааргалсангүй очиж үзэхээр явав.

	Данхгар толгойт тарваган эрийг босго алхангуут Христиана, 

	— Аав аа, бид хоёрыг үлдээгээч гэжээ.

	Маркиз ч гарч одлоо. Христиана эмчид аль байдгаа дэлгэн айж байгаагаа, муухай зүүдэлж, сэтгэл зовоосон элдвийн юм бодох болсноо тоочив. Нүглээ наманчилж байгаа юм шиг нэгэн хэмийн бүгтхэн дуугаар ярихад нь эмч ч түүнийг санваартан шиг сонсож, хааяа нэг бүлтгэр алаг нүдээрээ сүрхий ажиглан анхааралтай сонсож байна гэдгээ толгой дохин мэдэгдэж, «За тэгээд» гэх нь «Тийм ээ, энэ бүгдийг арван хуруу шигээ мэднэ. Хэрэв хүсэх юм бол өргөс авахтай адилхан эдгээчихнэ» гэж хэлэх мэт.

	Христианаг ярьж дуусмагц өөрийнх нь ээлж болж, амьдралынх нь нарийн ширийн юмыг нэгд нэгэнгүй шалгааж, ямар дадал заншилтайг, хоолны дэглэм, эм тангаа яаж хэрэглэдэг зэргийг асуув! Хариу сонсоод заримд нь гараа занган зүйтэй гэснээ заримдаа «Өө ер» гэж зэмлэх байдалтай сунжруулан дуу алдана. Тэгээд эцэст нь Христиана хүүхдээ буруу байрлачихсан юм биш байгаа гэж айж байгаагаа хэлбэл босож ирээд ёстой л ариун явдалт санваартан хүний шинжтэй, ихэд эвлэгхнээр даавууных нь гаднаас барьж, дарж үзсэнээ, 

	— Үгүй шүү, бүх юм ёсоороо гэж итгэлтэйеэ хэлэв. Христиана түүнийг үнсээд авмаар санагдана. Ямар буян нь дэлгэрсэн эмч вэ?

	Ширээн дээрээс цаас аваад, ямар эмчилгээ хийхийг нэгд нэгэнгүй заан жороо маш удаанаар бичиж гарав. Тэгснээ хажууд нь ирж суугаад эмчийнх нь ариун үүрэг дууслаа гэдгийг мэдэгдэх гэсэн юм шиг өвчтөнтэйгөө шал өөр өнгөөр яриа дэлгэж гарлаа.

	Сайх загзгар тарваган эрд баймааргүй хүнгэнэсэн бүдүүн дуу гарган, зүгээр нэг юм ярихдаа хүртэл цаанаа нэг үгэнд дурласан шинж илэрнэ. Бүх л юмны тухай ярив. Гонтраны гэрлэх гэж буйг учиргүй сонирхож байгаа бололтой. Тэгж байснаа гэнэт зэрэмдэг амьтанд л байж таарам хорлонтойгоор мушилзан, 

	— Ноён Бретинийн гэрлэх гэж байгаа тухай Ориол өвгөн л хавьтсан ойртсон болгондоо дэлгэснээс болж хэдийгээр бүх хүн мэдэж байлаа ч гэсэн одоохондоо яриад д яах вэ гэлээ.

	Гэнэт Христианагийн хамаг бие зарсхийн, хурууных нь үзүүрээс эхлэн гар, хөл, мөр, ер нь хамаг биеэр нь хүйт даагаад явчхав. Үнэндээ хэлсэн үгийг нь сайтар ойлгосонгүй, гэхдээ л Блекийг гүйцэд хэлэлгүй орхичих вий гэж айхдаа зориг орон зальжнаар, 

	— Өө, бүр тийм үү? Ориол өвгөн уулзсан болгондоо яриад явна гэнэ ээ? гэж бувтнахчаа аядав.

	— Тэгэлгүй яах вэ. Надад хүртэл ярьсан. Дөнгөж саяхан, мөчийн өмнөхөн. Ноён Бретини ч учраа алдсан баян хүн юм байх аа, тэгээд Шарлот охинд аль хэдийнээс сэтгэлтэй байсан гэнэ. Сайх дөрвийг холбож өгсөн хүн нь Онора хатагтай гэдэг шүү. Сэтгэлтэй хосуудад туслан, гэр орондоо уулзуулж байсан гэнэ...

	Христианагийи нүд бүрэлзэн, ухаан алдав.

	Эмчийн дуунаар шивэгчин, араас нь маркиз, Андермат, Гонтран нар гүйхээрээ орж ирэн амь аминдаа л цуу, эфир, мөс гээд л ямар ч хэрэггүй элдэв юм олж ирэхээр тэвдэнэ.

	Гэнэт Христиана хөдлөн, нүдээ нээснээ хоёр гараа өргөн байдгаараа орь дуу тавин тийчилж, 

	— Ёо, ёо ямар их өвдөнө вэ! Бурхан минь, тэсэхгүй нь! Ар зоогоор... Хамаг яс салах нь ээ... Ээ, бурхан минь!.. гэж авцалдаагүй юм үглэнэ.

	Тэгснээ л учир зүггүй орилно. Түдэлгүй төрөх ойртжээ гэдэг нь ил болов.

	Андермат Латон эмч рүү дэгдэн, хоолоо идэж суухад нь дайралдаж, 

	— Бушуулаарай... хурдалж үз... Авгай сүйд боллоо... Бушуулж үз!... гэж шавдуудав.

	Замдаа арга бодож, олон дуншиж эхлэх үед нь буудалд Блек эмч байсан болохоор дуудахаас өөр арга байсангүй гэжээ.

	Блек эмч саяын худал үгийг үнэмшилтэй баталж, 

	— Намайг гүнжийн өрөөнд байж байтал Андермат хатагтайг муудлаа гэж хэллээ л дээ, Тэгээд дэгдчихсэн чинь, бурхан минь, яг амжиж ирлээ гэж ярина.

	Зүрх нь хөөрсөн Андермат юу хийснээ ч мэдэхээ больчхоод байснаа гэнэт сэхээрэн хоёр эмчийн чансаанд эргэлзээд, толгой нүцгэн чигээрээ Ма-Русел профессор луу харайлгаж хүрээд очихыг гуйлаа. Профессор ч уриалгахан зөвшөөрч залагдаж сурсан эмч хүний хөдөлгөөнөөр дээлээ товчилж аваад зөвхөн бараа харагдуулаад л хүний амь авардаг амьд бурхан болсон хүний хол хол, итгэлтэй, зоримог байдлаар алхана.

	Түүнийг босго алхмагц цаад хоёр нь бөхөлзөн нахилзаж ам амандаа өрсөлдөн, яах ийх тухайд зөвлөгөө эрэв.

	— Ийм л юм боллоо доо, багш минь... Тэгвэл яах бол багш минь? Тийм юм хэрэгтэй юу багш минь?... гэлцэнэ.

	Эхнэрийнхээ зүрх зүсэм орь дуу тавихад үнхэлцэг нь хагарчих дөхсөн Андермат, Ма-Руселийг элдэв асуултаар булан өөрөө ч мэдэлгүй байн байн «багш аа» гэж дуудаж байв.

	Сайх эрчүүдийн өмнө бараг нүцгэн хэвтэж байгаа Христиана юу ч харж, юу ч ойлгох тэнхэлгүй, дэндүү их зовууриасаа болж тархинд нь юу ч тогтохгүй байлаа. Гэдэс, зоо, аарцаг дээгүүр нь мохоо хөрөөгөөр хөрөөдөн, зугуухан татаж байснаа гэнэт угзран, тэгснээ зогсож, бас дахин хөрөөний ган шүд яс булчинд нь шигдэх шиг санагдана.

	Биеийнх нь зовуурь түр зуур намдах үед ухаан нь саруул болж, өөр зовлон, сэтгэл санааг нь улам ч шаналган зовоосон тамлалт эхэлнэ. Тэр бол биеийн зовууриас хамаагүй аймшигтай байлаа. Сэтгэлтэй хүн нь өөр эмэгтэйд дурлан, түүнтэйгээ гэрлэх болжээ.

	Тархи толгойг нь өрөмдөх сайх бодлоос салахын тулд биеийн зовууриа хүсэмжлэн хамаг биеэ чангалан дүлж, өвдөлт эхлэх үед ядахдаа өвчнөөсөө өөр юу ч бодож чадахгүй болно.

	Төрөлт арван таван цаг үргэлжилж, Христиана бие сэтгэлийн зовууриас болон ёстой ягтаа тултал доройтон тэнхээгүй болж, сайх тэсвэрлэшгүй зовлонг дуусгахын тулд хурдхан шиг үхээд өгөөсэй л гэж хүсэж байв. Гэнэт хором ч завсарлахгүй түрүү түрүүчийнхээсээ хүчтэй дунших өвдөлтөөсөө болж салганан хамаг гэдэс дотор нь гарчих шиг болов! Бүх юм дуусжээ... Далайн давлагаа намдах мэт хамаг өвчин нь намжлаа. Ийнхүү бие тавигдан өвчингүй болсон нь ёстой л нэг жаргал санагдаж, санаа нь ч түр зуур тайвшраад явчхав. Түүнээс юм асууж ярилцаж эхлэхэд тамирдсан, бүгт хоолойгоор хариулж байв.

	Андермат дээрээс нь тонгойгоод

	— Охин төрсөн. Эсэн мэнд. Бараг сараа гүйцээсэн юм... гэж хэлэв.

	— Ээ тэнгэр минь!.. гэхээс өөр юм Христиана хэлж чадсангүй.

	Хүүхэдтэй болжээ! Эх хүн болох нь энэ. Амьд шүү, өсөж торнино. Полийн хүүхэд! Зүрх шимшрүүлэм өвдөлтөөс дахин дуу тавин учир зүггүй орилмоор санагдав. Хүүхэдтэй болжээ... Охинтой болж! Үгүй, надад хэрэггүй!... Хэзээ ч түүнийг харахгүй!... Хэзээ ч түүнд ойртохгүй!...

	Түүнийг эвтэйхэн хэвтүүлж, наана уу, цаана уу болон үнсэцгээнэ! Хэн бэ? Мэдээж аав, нөхөр хоёр нь. Мэдэх юм алга. Гэвч «тэр хүн» хаана байна аа? Юу хийж байгаа юм бол? Хэрэв одоо Христианад сэтгэлтэй хэвээрээ бол юутай их жаргалтай байх сан бол!

	Цаг хугацаа ч өнгөрч, шөнө өдрөө ч ялгахаа байж дотрыг нь түлсэн ганц бодлыг л мэдэрнэ. «Тэр хүн» өөр эмэгтэйд хайртай болжээ.

	Гэнэт нэгэн найдвар цухалзан «Энэ чинь худлаа ч байж болох юм биш үү?... Энэ эмчийг хэлэхээс өмнө би яагаад юу ч дуулаагүй байдаг билээ?» гэж бодов.

	Тэгснээ, өөрөөс нь зориуд нуугаад байж гэж бас бодов. Поль өөрт нь мэдэгдэлгүй аргалаад байжээ.

	Тэгээд нүдээ нээж өрөөндөө хүн байгаа эсэхийг сэмхэн харав. Орных нь хажууд сахиул бололтой танихгүй эмэгтэй сууж байв. Түүнийг шалгааж зүрхэлсэнгүй. Ийм явдлыг чухам хэнээс асууж болох билээ?

	Хаалга аяархан онгойв. Нөхөр нь өлмий дээрээ гишгэлэн орж ирээд нүдээ нээснийг нь харж оронд нь дөхөж очоод, 

	— За яаж байна? Дээрдэж байна уу? гэж асуулаа.

	— Баярлалаа, дээр байна.

	— Өчигдрөөс хойш биднийг мөн ч их айлгалаа шүү. Бурхны өршөөл, одоо айх аюул өнгөрлөө. Тэгээд чамайг яахаа ч мэдэхгүй байна. Би нөгөө хамаатан Шкардон авгайд утас цохичихсон. Цаадах чинь чамайг төрөхөд ирнэ гэж байсан юм. Болсон учрыг тайлбарлаад түргэн хүрээд ирээч гэж гуйлаа. Гэтэл ач хүү нь улаан эсэргэнэ тусаад, сахиж байгаа юм байна л даа, янз нь... Гэтэл чамайг бас ганцаарыг орхиж болохгүй... Ямар ч байлаа гэсэн нэг аятайхан шиг эмэгтэй хэрэгтэй байдаг... Тэгээд эндхийн нэг авгай чамайг арчлан, зугаацуулж байя гэх юм... Би зөвшөөрчихлөө... Нөгөө хатагтай Онора.. гэв.

	Христиана гэнэт Блек эмчийн хэлснийг санаж, цочихдоо агзасхийн ёолж, 

	— Өө хэрэггүй, хэрэггүй... өөр хэн ч байсан яах вэ, ганц түүнийг л хэрэггүй! гэв.

	Андермат учрыг нь мэдэхгүй болохоор аргадан, 

	— Хүү минь, юу гэсэн үг вэ! Түүнийг мэдээж, баазхан авгай гэдгийг би мэдэж л байна, харин дүү чинь тус хүргэсэн гэж учиргүй их магтдаг юм. Их л тус болсон юм байх. Түүнээс гадна, урьд эх баригч байсан гэлцдэг. Онора эмч түүнтэй, төрөх гэж буй эмэгтэйг сахиж байхад нь танилцсан гэдэг. Хэрэв чамд дэндүү дэмий санагдах юм бол маргааш нь л ирсэн замаар нь буцаачхамз. Яах вэ, үзээд алдъя л даа. Нэг хоёр удаа ирнэ л биз гэв.

	Христиана юм дуугарсангүй бодол болно. Үнэнийг, бүх үнэнийг мэдээд авах юм сан гэдэг хүсэл зовооно. Тэр авгайн чалчихыг далимдуулан, зүрх сэтгэлийг нь урж тастам үгсийг нэг нэгээр нь гаргаж болно байх гэж найдсандаа «За, яваад аваад ир... Одоохон олоод ир... Бушуухан яв...» гэж хэлчихмээр санагдана.

	Бүгдийг мэдэж авах юм сан гэдэг хүслийнх нь хажуугаар зовлон шаналгаандаа цөхөртлөө тарчлан, зүрхээ зүүгээр шивүүлэх мэт зовох юм сан гэдэг нууцгайхан, эмзэгхэн ганирсан сэтгэлийн тачаадал нэмэгдэнэ.

	Тэгээд намуухнаар, 

	— За яах вэ. Би зөвшөөрье. Онора хатагтайг аваад ир гэв.

	Гэвч тэр дорхноо, тэсэн хүлээж чадахгүй нь гэдгээ мэдэрч, түүний урвасныг бушуухан итгэмээр санагдан Вильямаас үхээнц хоолойгоор бараг дуулдахтай үгүйтэй, 

	— Ноён Бретини гэрлэх гэдэг нь үнэн үү? гэж асуучхав.

	Андермат тайвнаар, 

	— Тийм ээ, үнэн. Бид чамд ярих боломж гарахгүй байсаар л өдий хүрчихлээ гэж хариулав.

	— Шарлоттай юу?

	— Шарлоттай.

	Вильямд ч гэсэн сэтгэлээс нь гарахгүй ганцхан бодол байлаа. Тэр бол охин нь байсан агаад амьдын төдийхөн амьтнаа байн байн очиж хардаг байв. Авгай нь ухаан оронгоо хүүхдээ асуулгүй, шал хөндлөнгийн юм асуусанд нь гомдож, ялимгүй зэмлэх өнгөөр, 

	— Хүүхдээ хармааргүй байна гэж үү? Бие нь их сайн байгаа шүү гэж хэлэв.

	Ил шархыг нь хөндчих шиг Христиана агзасхийсэн боловч зовлонгоо эдлэх л хэрэгтэй байлаа.

	— Аваад ирээч гэхэд нөхөр нь орны хөлд татсан хөшигний араар орсноо, түдэлгүй нүүр дүүрэн малилзаж, бахархан гийсэн царайтай, цагаан даавуунд боосон юм эв дүйгүйхэн тэвэрсээр гарч ирэв.

	Сэтгэл догдолсондоо амьсгаа нь дээр гарсан Христианагийн толгойн дэргэдэх хатгамал дэрэн дээр хүүхдээ болгоомжтойхон тавиад, 

	— За аль вэ, ямар хөөрхөн амьтан байгааг хараач! гэв. Христиана харлаа.

	Нүүрийг нь бүтээсэн нимгэн торыг нөхөр нь хоёр хуруугаараа эвтэйхэн сөхөхөд, жигтэйхэн жижигхэн ув улаан нүүр, тас аньсан нүд, өмөлзөж байгаа уруул нь харагдав.

	Сайх өөдсөн чинээхэн амьтан руу тонгойнгоо Христиана, «Энэ миний охин... Полийн охин... Энэ хуруун чинээ амьтнаас болж би тэгтлээ зовжээ... Энэ чинь миний охин» гэж бодов.

	Төрөлтөөс нь болж, хөөрхий зүрхийг нь тэгтэл цөхрөөж, бүсгүй хүний булбарай биеийг нь тэгтэл зовоосон нөгөө хүүхдэдээ жигшүүр төрж байсан нь дорхноо замхарлаа. Хүүхдээ жигтэйхэн сонирхон, уйтгартайгаар харж, анхныхаа төлийг гаргасан залуу амьтны ихэд хачирхсан харцаар ширтэнэ. Эх хүний эмзэгхэн шуналаар хүүхдээ үнсэж үнгэх юм байх гэж харж зогссон Андермат гайхан, бас гомдох ч шиг болж, 

	— Үгүй энэ чинь, чи үнсдэггүй юм уу? гэв. 

	Христиана улаан дух руу нь аажуухан тонгойход тэр улаан нүүр түүнийг, уруулыг нь дуудан чангаахыг мэдрэв. Тэгээд улам ойртуулж, уруулаа өөдсөн чинээ амьтны булбарай зөөлөн чийглэг духан дээр наахад, эхийн сэтгэл, амь биеийнхээ хагасыг зориулан нялх үрийнхээ халуун бүлээн биеийг мэдэрч, түүнээс уруулаа салгаж чадахгүй, тэр чигтээ нэгмөсөн наалдчих шиг санагдахыг хэлэх юун.

	Ямар нэг юм хацрыг нь гижигдэх шиг болсон нь түүнийг үнсэхээр тонгойсон нөхрийнх нь сахал ажээ. 

	Нөхөр нь түүнийг энхрийлэн удаан тэвэрснээ, охиноо бас үнсэж эрхлүүлэн уруулаа цорвойн өөдөсхөн хамар дээр нь шов шовхийн болгоомжтой үнсэв.

	Христиана энэ энхрийллийг, нөхөр охин хоёроо хараад зүрх нь базална. Охин нь... нөхөр нь... нөхөр нь байна!

	Тэгээд нөхөр нь охиноо өлгийд нь аваачиж хийе гэв.

	— Үгүй ээ, яах вэ жаахан, ядахдаа хувь хэртэй хажууд минь байг. Юу ч бүү ярь, бүү хөдөл, биднийг орхиод хүлээж бай гэв.

	Тэгээд өрөөсөн гараараа хүүгийнхээ манцуй дээгүүр тэврэн биедээ шахаад, үрчилзэх улаан нүүрэнд нь духаа нааж нүдээ анин, хөдлөх ч үгүй, юу ч бодохгүй хэвтэв.

	Хэдэн хувийн дараа Вильям мөрнөөс нь зөөлөн татаж, 

	— Болсоон, хонгор минь. Жаахан бодолтой байлгүй горьгүй. Сэтгэл хөдлөх муу шүү! гээд охиноо аваад явахад нь Христиана хөшигний цаагуур далд ортол хойноос нь ширтэн хоцров. Андермат эргэн гарч ирээд

	— За, тэгэхээр шийдлээ шүү. Маргааш Онора хатагтайг чам руу явуулъя. Яах вэ хань болоод байж л байг гэхэд Христиана хариуд нь тэнхлүүн хоолойгоор, 

	— Тэгье найз минь, маргааш өглөө... явуулчхаарай гэлээ.

	Тэгээд тамирдаж ядарсан боловч тийм ч их аз заяагүй биш болчхоод хөнжилдөө шургалаа.

	Үдэш нь эцэг, дүү хоёр нь орж ирэн сүүлийн үеийн сониныг хүүрнэв. Профессор Клош охиныхоо эрэлд ум хумгүй мордсоныг, де Рамас ахайтан Мазелийн эрэлд бас гарчхаад үзэгдэхээ больжээ гэж улс амьтан шуугилдаж байгааг ярив. Гонтран сайх явдлыг дооглон инээд алдаж, ёжтой сургамж гарган, 

	— Рашаан усны газар л ёстой гайхамшигтай явдал болдог юм байна. Сувиллын газар бол, нүгэлт хорвоогийн, ганц үлгэр домгийн газар нь үнэн шүү! Хоёрхон сарын дотор тэнд, хорвоо ертөнцөд жилийн дотор гардаггүй, янаг амрагийн паян гарах юм. Газраас нь рашаан биш, ямар нэг илбэ жилбэний ус л оргилоод байна уу даа гэмээр. Газар сайгүй яг адилхан шүү. Экс, Руая, Вишин, Лютон, далайн эрэгт ч адилхан, Днеп, Етрита, Трувил, Биарц, Канн, Ниц гээд л газар болгон ижил!.. Зүсэн зүйлийн омог, язгуур угсаа, арьс өнгө, элдэв жорын явуулын амьтнаар дүүрсэн ямар холион бантан байдаг гэж санана! Хэчнээн ч олон гайхалтай адал явдал гарна гээч! Эмэгтэйчүүд нь санаанд оромгүй илбэ жатгыг адтай овжиноор хийнэ! Парист бол яах вэ тэгсхийгээд л өнгөрнө, энд бол ойчоод л өгнө шүү дээ... Андермат мэтийн их гарын улс эндээс бол олз омог олно, Обри-Пастер мэт нь хадан гэртээ заларч, салхин хормойтнууд нь болохоор бүр ч долоон дор юманд орооцолдож... над шиг ч юм уу. Поль шиг... хууль ёсоор гэрлэж таарна даа. Ёстой тэнэг балай юм чинь энэ мөн биз? Полийг гэрлэх гэж байгааг дуулаа биз дээ? гэхэд нь

	— Тэгсэн, Вильям надад хэлсэн гэж Христиана аяархан дуугарав.

	Гонтран далан долоон үг дэлгэж, 

	— Үнэндээ, хөөрхий минь түүний зөв! Баазхан эрийн л охин байгаа юм... тэгэхдээ яах вэ, хэл аманд орооцолдсон айлын охин ч юм уу, хөнгөн зантай охинтой яаж зүйрлэх вэ дээ. Би Полийг мэднэ ээ. Хэрэв цаадах нь сар хагас л царай өгөхгүй тэсэж байж чадах юм бол, ёстой шуламтай ч хамаагүй суучих хүн байсан юм. Түүнд царай өгөхгүй тэснэ гэдэг нэг бол амилсан шуламс, нэг бол биелсэн гэнэн хонгор байж л дөнгөх байх. Цаадах чинь биелсэн гэнэн хонгортой тааралдсан нь ёстой аз нь шовойсных гэж ярихад Христиана дуугай чагнан, үг бүр нь зүрхийг нь зүүгээр шивэн тэсвэрлэшгүй өвтгөх мэт.

	Нүдээ аниад, 

	— Би бүр ядарчихлаа. Жаахан амармаар байна гэхэд нь маркиз, Гонтран хоёр түүнийг үнсээд гарч одов.

	Гэвч дугхийж чадсангүй. Бодол санаа нь саруулхан ажиллаж тамлана. Түүнд дурлахаа больж, хэзээ ч дурлахгүй нь гэж бодохоос тэсмээргүй санагдан хэрэв орных нь өмнө түшлэгтэй сандал дээр зүүрмэглэн суугаа сахиул бүсгүй харагдаагүй бол босож очоод цонхоо нээн довжооны чулуун шат руу толгойгоороо шааж унамаар ч бодогдоно. Цонхны хөшигний завсраар сарны зурвасхан гэрэл орж ирээд зүймэл шалан дээр гэрэлтсэн дугариг хүрээ татуулна. Христиана түүнийг хараад хоромхон зуур бүх юмыг эргэн саналаа. Нуур, ой, дуулдахгүй шахам чичгэнэсэн хоолойгоор «Би танд хайртай» гэж анх сэтгэлээ илчилж байсан нь, тэгээд Турноэл, тэр оройн ялдам энхрийлэл, бүдэг зөрөг, Ла-Рош-Прадьегийн зам гээд л. Гэнэт нүдний нь өмнө мушгиран одох цагаан замыг, од түгсэн тэнгэр, Полийг тодхон харав. Гэхдээ өөр бүсгүйтэй хамт бүсэлхийгээр нь тэврэн явж байх юм, алхах тоолондоо л үнсэнэ... Энэ эмэгтэйг Христиана мэднэ. Одоо Шарлотыг тэврээд явж байгаа ажээ. Түүнийг тэврэн өөртөө наалдуулж, энэ орчлонд өөр хэнд ч байдаггүй мишээлтээрээ мишээж, чихэнд нь өөр хэний ч амнаас гардаггүй ялдамхан үгсийг шивнэж байснаа гэнэт өмнө нь сөхрөн, Христианагийн өмнөх газрыг үнсэж байсан шигээ, хөл доор нь үнсэж гарав! Энэ бүгд нь даанч тэсвэрлэшгүй хүнд санагдсан учир өөрийн эрхгүй ёолон, түрүүлгээ харан нүүрээ дэрэндээ шаагаад цурхиран уйллаа. Чангаар цурхиран, зүрхийг нь шимшрүүлж буй зовлонгоо барьж ядан орилохгүйг хичээнэ.

	Зүрх нь учир зүггүй цохилохыг мэдрэн, тэр цохилт бүр нь хоолойд, чамархайд нь туг түгхийн Поль... Поль... Поль... гэж хэлэх шиг болно. Энэ нэрийг сонсохгүйн тулд чихээ таглан толгойгоо хөнжилдөө шургуулсан боловч, зүрхнийх нь цохилт болгоноор Поль... Поль... гэхийг мэдрэв.

	Сахиул нь сэрээд, нойрмог дуугаар, 

	— Таны бие эвгүйрхэв үү, хатагтай? гэхэд нь Христиана нус нулимс болсон нүүрээ эргүүлэн, амьсгаадаж, 

	— Үгүй, би унтчихаж, тэгээд хар дараад... гэв.

	Тэгээд сарны гэрлийг харахгүйн тулд хоёр лаа асаагаадхаач гэж гуйлаа.

	Үүр цайхын алдад л нэг юм дугхийжээ.

	Андерматыг Онора хатагтайг дагуулан ирэх үес Христиана хэдэн цаг дугхийгээд авсан байлаа. Бүдүүн эхнэр, шууд л хээгүй загнан, орон дээр нь сандайлаад Христианагийн гараас барин эмч шиг асууж шалгаан, хариултыг нь сонсон санаа нь амарсан шинжтэй.

	— За тийм байдаг байж. Бүх юм ёсоороо гэснээ бүрх, бээлий, ороолтоо тайлаад сахиул бүсгүйд хандан, 

	— Охин минь чи явж болно. Хэрэг болбол дуудамз гэв.

	Хэдийн зэвүү нь хүрсэн Христиана, нөхөртөө

	— Охиныг минь аваад ирээч гэв.

	Андермат ч түрүүчийнх шигээ хүүхдээ авчирч, энхрийлэн үнсээд дэрэн дээр тавив. Мөн л түрүүчийнх шигээ Христиана манцуйтай биед нь хацраа наан, даавууны цаанаас биеийнх нь илчийг мэдрэн, дорхноо л аз жаргалаар бялхан тайвшраад явчихлаа.

	Гэнэт нялх амьтан орилж, жингэнэсэн нарийн дуугаар бархирав.

	— Мөөм эрж байна гэж Андермат хэлээд хонх дарахад тэнтийсэн том биетэй, дарвайсан ам, улаан хацартай эмэгтэй орж ирээд инээхэд том том шүд яралзахад нь Христиана бараг айх шиг болов. Өрлөг эх хэнхдэгээ яран үнээний дэлэн шиг сүү чинэрсэн том зөөлөн хөхөө гаргаж ирэв. Охин нь сайх махан дашмагаас ум хумгүй хөхөхийг харсан Христиана нялх үрээ түүнээс булааж аван тэвэрмээр санагдаж, өрлөг эхийг атаархаж; ой нь гутсан маягтай харж суулаа.

	Онора хатагтай ам хуурай байсангүй, өрлөг эхэд нь элдэв зөвлөгөө өгч, цаадах нь хөхүүлээд хүүхдийг авч гарав.

	Араас нь Андермат ч гарав. Хоёр эмэгтэй л өрөөнд үлдлээ. Христиана зүрх сэтгэлийг нь тамлаж буй зүйлийг яаж ярих учрыг ололгүй, дэндүү сэтгэл хөөрөн, уйлж унжиж өөрийгөө мэдэгдчихэж магадгүй гэж айна. Гэтэл Онора авгай юу ч асуугаагүй байхад өөрөө чалчиж гарав. Нутгийнхаа бүх хов живийг хөөрснөө, Ориолынхон руу орж, 

	— Ёстой мундаг хүмүүс, өөлөх юмгүй улс. Эхийг нь ямар хүн байсан гэж санана аа. Арван хүнтэй л тэнцэх хүн байсан юм даа. Хоёр охин нь ч ээжийгээ дуурайсан гэж жигтэйхэн гэснээ өөр юм ярих гэхээр нь Христиана

	— Луиз, Шарлот хоёрын хэн нь танд илүү санагддаг вэ? гэхэд

	— Танай бэр болж байгаа Луизад л илүү сайн байдаг. Төлөв төвшин, аж ахуйч, арван хуруу тэгш бүсгүй дээ. Манай нөхөр багыг нь илүү гэдэг юм. Эрэгтэй хүн ч биднийг бодвол шал өөр сонирхолтой улс шүү дээ гэснээ дуугаа хураачхав.

	Христиана, зориг нь шантарч байгаагаа мэдрэн, арай чарай, 

	— Манай дүү, цаад охинтойгоо танайд байнга уулздаг байсан уу? гэхэд

	— Уулзахаар барах уу, хатагтай минь, байнга, ер нь өдөр алгасахгүй шахам уулздаг байсан. Бүх юм л манайд учир начраа ололцсон юм. Би ярианд нь оролцож, саад болдог ч үгүй байлаа. Яая гэхэв, залуу нас гэж тийм л байдаг юм чинь! Үнэндээ намайг баярлуулсан нэг юм бол ноён Поль, Шарлотыг эвийг нь олон хөгжилтэй байлгадагт л байлаа.

	Христианагийн амьсгаа давхцаж, 

	— Түүнд үнэхээр хайртай байсан уу?.. гэж асуухад

	— Өө, хатагтай минь! Хайртайгаар барах уу даа. Сүүлдээ бүр толгой нь эргэцэрсэн. Дараа нь нөгөө Клош эмчийн охиныг аваад арилдаг итали эр Шарлотыг жаахан эргүүлэх маягтай болоход яасан гэж санана... би ч ноён Поль нөгөөдхөө ирүүл тулаанд дуудах нь л гэж санаж байлаа... Ямар догшин харцаар тэр италийг харж байсныг та үзсэн ч болоосой! Харин Шарлотыг ариун эх дагина байгаа юм шиг л ширтдэг байлаа!... Тийм хайрын сэтгэлийг харахад ч урамтай! гэв.

	Тэгээд Христиана, сайх авгайгаас нүдний нь өмнө юу юу болж байсан, сэтгэлтэй хосууд юу ярилцаж байсан, юу хийдэг байсан, өөрт нь өчнөөн төчнөөн удаа хайрын үг хэлж явсан Сан-Сугийн хөндий рүү яаж зугаалдаг байсныг шалгааж гарав. Бүдүүн авгайг гайхуулсан хэний ч толгойд ормооргүй асуулт тавьж байсны учир нь бол цөмийг дотроо харьцуулан, өнгөрсөн зуны хайр сэтгэлийн мянга түмэн юмыг дотроо нэгд нэгэнгүй ургуулан, Полийн сэтгэл булаам анхаарал халамжийг санаж, таалагдахын тул янз бүрийн арга олон, эмэгтэй хүнийг эрхэндээ оруулж дөнгөдөг эр хүний захирамтгай хүслэн илэрч байдаг тэрхүү сэтгэл татсан, эелдэг халамжийг нь дурсан байлаа. Сайх тархи эргүүлэм урлагаа өөр хүнд зориулж уу гэдгийг өөр бүсгүйн зүрх сэтгэлийг эзэгнэхийн тулд шинээр буулт хийлгэхдээ хуучныхаа адил үхэн хатан шүлтэн тачаадаж байгаа юу гэдгийг мэдэхийг хүснэ.

	Тэгээд Христиана авгайн ярианаас ямар нэг танил онцлог зүйлийг олж сонсохоороо зүрх догдлуулж чаддаг тэрхүү гайхалтай хүчийг Поль хайр сэтгэлд нь автсан үедээ харамгүй их гаргадгийг нь санаж «Пээ!» гэж дуу алдана.

	Ийнхүү хачин уулга алдахад нь гайхсан Онора хатагтай санаанаасаа зохиогоогүй үнэн юм ярьж байна гэдгээ батлахын тулд, 

	— Бурхан хараг, үнэг гэм, байсан бүгдийг л би ярьж байгаа хум. Эрэгтэй хүн тэгтлээ сэтгэл алддагийг би үзээгүй юм байна гэнэ.

	— Түүнд шүлэг уншиж өгдөг байсан уу?

	— Уншихаар барах уу! Жигтэйхэн сайхан шүлгүүд гээч.

	Эцэст нь хоёул дуугаа хурааж, хажуу өрөөнд хүүхэд бүүвэйлж байгаа өрлөг эхийн нэгэн хэмийн намуун дуу сонстоно.

	Гудамд ойртон ирж яваа хөлийн чимээ дуулдсан нь Ма-Русел, Латон хоёр өвчтөнийг эргэхээр иржээ. Хоёулаа түүнийг сэтгэл догдолсон, биеийн байдал нь өчигдрийнхөөсөө дордсон байна гэж үзэв.

	Тэр хоёрыг гарангуут, Андермат хаалгаар шагайгаад

	— Блек эмч чамтай уулзмаар байна гэнэ. Оруулчих уу? гэхэд нь Христиана ухасхийн өндийж

	— Үгүй... хэрэггүй... Хүсэхгүй байна... хэрэггүй! гэв. Вильям өрөөнд орж ирээд, түүнийг яачхав гэсэн байртай гайхан ширтээд, 

	— Энэ чинь яаж байгаа юм?.. Яалаа ч гэсэн тэгж болохгүй. Бидэнд тус болсон хүнийг... Оруулчхаач дээ... гэв.

	Христианы нүд дүрлийн, уруул нь чичгэнэж, галзуурсан юм шиг царайтай болж нөхрөө тас ширтэн, байшинг нэвт цуурайтуулан чанга огцом хоолойгоор

	— Үгүй... үгүй гэж байна!... Хэзээ ч үгүй... Нүдэнд бүү үзэгдэг!... Дуулж байна уу?... Хэзээ ч үгүй!... гэж бархирав.

	Тэгээд зээ гэж юу хийж, юу хэлж буйгаа мэдэхээ больчхоод өрөөний голд гайхаш алдран зогсож буй Онора хатагтай руу гараа сунган зааж

	— Үүнийг ч гэсэн... хөөгөөд гаргачих... хөө... Үүнийг харах ч хүсэл алга... Зайлуулаадхаач... гэж орилов.

	Андермат ухасхийн эхнэрээ тэвэрч аваад, чанга зууран духан дээр нь үнсэж

	— Христиана, хонгор минь! Тайвширч үз!... Юу болчих нь энэ вэ?.. Тайвшраач!... гэв.

	Хоолой нь зангиран нулимс асгарч, бүгтхэн хоолойгоор

	— Эд нарыг яв гэж хэлээч... Цөмөөрөө далд орог. Ганцхан чи л надтай үлд гэв.

	Айж сандарсан Андермат эмчийн бүдүүн авгай руу гүйж очоод болгоомжтойхон үүд рүү түлхэнгээ, 

	— Бид хоёрыг түр орхичих, танаас гуйя. Халуунтай байх шиг байна. Төрөхийн халуун юм шиг байна. Одоохон тайвшруулчхаад очимз гэв.

	Тэгээд Христианагийн ор луу очвол, цаадах нь хөшсөн юм шиг хөдөлгөөнгүй хэвтэн, чулуу шиг хөхрөн, гөлийсөн нүүрэн дээгүүр нь гомдлын нулимс хацрыг нь даган урсана. Андермат ч амьдралдаа анх удаа тэсэлгүй уйллаа.

	Үнэхээр ч тэр шөнөдөө Христианад төрөхийн чичрэгээ эхэлж, дэмийрч эхлэв.

	Хэдэн цагийн турш шатталаа халууран тийчилж байснаа гэнэт ойлгомжтой чанга ярьж гарав.

	Шөнө хажууд нь холдохгүй сахихаар шийдсэн маркиз, Андермат хоёр өрөөнд нь хөзөр тоглож, мөрийгөө намуун дуугаар ярилцан байтал тэднийг дуудах шиг болж орных нь дэргэд очив.

	Гэтэл Христиана тэдний байж байгааг харж, таньсан шинжгүй байв. Зотон шиг хувхай цайсан царай нь дэрнээсээ дөнгөж ялгаран, цайвар шар үс нь мөрөн дээгүүр нь задран, дүрлийсэн цэнхэр нүд нь солиотой хүмүүсийн ухаан санаа нь тэнүүчлэн байдаг тэрхүү үл үзэгдэх нууцлаг, ер бусын ертөнцийг ширтэнэ.

	Хөнжил дээгүүр сунгасан гар нь хааяа хөдлөн өөрийн мэдэлгүй түргэг түргэн татвалзана.

	Эхлээд хүнтэй ярьж байгаа биш үзсэн харснаа хэлж байх шиг байлаа. Ярьж байгаа нь ямар ч авцалдаагүй утгагүй юм байна. Өндөр чулуун халил дээр зогсон, үсрэхээр зэхэж, хөлөө булгалахаас айна. Доор нь гараа дэлгэн зогсож байгаа хүнийг бараг танихгүй ажээ. Тэгснээ үнэрийн талаар ярив. Тэгээд нэг хүний хэлснийг алдаг оног санах мэт үгээ эрэн «Үүнээс сайхан юм гэж байх уу?... Дарс шиг мансууруулам үнэр ч байдаг... Дарс бодол санааг мансууруулдаг бол, үнэр хүсэл мөрөөдлийг мансууруулна. Үнэрээр бүхнийг байгаль дэлхийн гол чанар... цэцэгс мод, өвс, ургамлын гоо сайхныг... мөн хуучин тавилга дотор хуучин хивс, цонхны хөшиг дунд зүүрмэглэж буй эрт цагийн оромжийн сэтгэлд хүрч болно... гэнэ.

	Тэгснээ ядарч тамирдсанаасаа болсон мэт уруулаа гомдолтой мөшийлгөнө. Уул өөд хөлөө зөөж ядан арайхийж мацна. Нэг хүнд «Намайг дахиад өргөөд яваач дээ гуйя. Энд үхэх нь, цааш явах чадал алга! Гар дээрээ өргөөч. Нөгөө хавцлын зөргөөр явснаа санаж байна уу? Ханав уу? Тэгэхэд чи надад ямар хайртай байгаа вэ?» гэнэ.

	Гэнэт айв бололтой дуу тавин нүдэнд нь айдас тодорч ирэв. Түүний өмнө амьтны үхдэл хэвтэнэ, замаас зайлуулаач гэж гуйн, харин өвтгөчхөлгүй болгоомжтой бариач» гэнэ.

	Маркиз хүргэндээ, 

	— Бидний нөгөө Нюжирээс буцахад дайралдсан илжиг нүдэнд нь харагдаж байна гэж аяархан хэллээ.

	Одоо сайх үхсэн илжигтэй ярьж гарав. Түүнийг тайвшруулан өөрийн аз жаргалгүйг, хаягдчихсан болохоор тэр илжигнээс илүү аз жаргалгүй байгаагаа хэлнэ. Тэгснээ нэг хүнийг эсэргүүцэн, хийлгэх гээд байгаа юмыг нь хийхгүй гэж зүтгэн «Ээ чааваас энийг л бүү хийлгээч!... Юу? Байтлаа надаар тэрэг чирүүлэх гэж үү?...» гэв.

	Амьсгал нь хүндрэн тасалдаж, үнэхээр л тэргэнд зүтгэж байгаа юм шиг болж, нулимс нь асгаран, ёолж ёхлон дуу алдана. Үхсэн илжигний оронд өөрийг нь хөллөсөн тэргэнд орж хагас цаг гаруй уулын өгсүүр хажуу руу зүтгэв.

	Нэг хүн түүнийг хайр гамгүй ороолгов бололтой, учир нь «Хэрэггүй л дээ, битгий гуяд! Өвдөөд байна!... Ядахдаа ороолгохгүй яваач! Би зүтгэе л дээ, чиний хэлснээр тэргэнд зүтгэе... Харин дахиж бүү цохиорой!» гэж өрөвдөлтэйгөөр гуйна.

	Тэгсээр халуун нь намдаж, орилж хашхирахаа болиод өглөө болтол ямар нэг юм аман дотроо шулганаж хонов. Эцэст нь бүр чимээгүй болж, нам унтлаа. Өдрийн хоёр цагийн үед сэрэхэд халуун нь хэвээрээ байсан боловч, ухаан орсон байжээ. Маргааш өглөө болтол ухаан нь орон гаран байв. Ямар нэг юм асуух болоход үгээ олохоо байж, зохих үг санах гэж зүдэрнэ.

	Шөнө нь нам унтаж амраад сэрэхэд ухаан нь сав саруул болжээ.

	Гэлээ ч өөрийнхөө хачин өөрчлөгдсөнийг мэдэрч, саяны өвчин санаа сэтгэлийг нь бүр хувиргачихсан юм шиг санагдав. Бага зовж, их боддог болжээ. Өөрт нь хэчнээн аймшигтай, саяхан болсон явдлууд нь одоо аль өнийн юм шиг болж бүх явдлыг, урьд нь хэзээ ч байгаагүй эрүүл саруул ухаанаар тунгаан бодно. Түүнийг гэнэт ухааруулсан сайх гэгээ хүнд хэцүү үед нь мэдрэл ухамсарт нь ноцон байсан тэр гэрэл амьдрал, хүмүүс, ажил үйлсийг харуулж, орчлонгийн амьдрал юутай хээтэйгээ урьд бодож байснаас нь шал ондоо юм гэдгийг нээж өгчээ.

	Тэгэхэд л амьдралд гав ганцаархнаа хаягдсанаа, Тазена нуураас эргэж ирээд унтлагынхаа өрөөнд байсан тэр үдшээс ч илүү ганцаардаж байгаагаа мэдрэн, амьдралаа дурсан санав. Хүмүүс амьдралд бөөр бөөрөө нийлүүлж зэрэгцэн явах боловч хоёр хүнийг үнэнээсээ холбон ойртуулдаг юм огт байдаггүй юм гэдгийг ойлгожээ. Тэгтлээ итгэж, хайрлаж явсан хүн нь хуурч мэхэлсэн явдал бусад бүх хүн амьдралынх нь урьдаас мэдэж болдоггүй айсуй өдрөөс л шалтгаалан гунигтай, хөгжилтэй, урт богино аяллын нэг хэвийн дагуул байх болно гэдгийг нээж өгчээ. Тэр хүнд тэврүүлэн түүнд уусчих шиг санагдан, бие цогцос зүрх сэтгэлээрээ нийлэн нэгдэх шиг санагдсан тэр үед ч гэсэн, тэд нууцлаг байгалийн жамаар, хүн болгоныг тусгайд нь байлгахаар нөмөргөсөн үл нэвтрэх нөмрөгт нь л шүргэхээр ойртож байснаа ойлгож авлаа.

	Одоо бол хэн ч гэсэн бие биеэсээ тэнгэрт цацагдсан од мэт хол орших хүмүүсийг тусгаарласан нүдэнд үл үзэгдэм саадыг хэзээ ч давж байгаагүй, давж ч чадахгүй юм гэдгийг сайтар ухаарав.

	Хүмүүс бий болсон үеэсээ эхлэн үүрд ганцаардан хоригдсон хоригдол болсон зүрх сэтгэл цохилон байдаг бүрхэвчийг нэвтлэн урахыг хий дэмий цөхрөлтгүй оролдон, гар хөл, уруул ам, харц, тачаадан дагжсан нүцгэн биеэрээ, янаглалд сульдсан хайр сэтгэлээрээ дараа нь бас л хаягдан ганцаардах өөр нэгэнд амьдралыг өгөх гэж хий дэмий хүч тавьдгийг ойлгож авчээ.

	Охиноо нэг сайн харах юм сан гэдэг тэсэшгүй хүсэл аяндаа оргилов. Хүүхдээ авч ирэхээр нь урьд нүүрнээс нь өөр юм хараагүй байсан учир манцуйг нь тайлчих гэлээ.

	Өрлөг эх нь манцуйг тайлахад, нялх амьтны булбарайхан доожоогүй бие эхийн нүдэнд тусаж, хүний амьдралын эхлэл болсон утга учиргүй арваганан хөдлөв. Христиана зориг муутайхан чичгэнэсэн гараа хүргээд, уруул нь өөрийн эрхгүй татагдан погдгор ходоодыг нь, улаахан хөл гарыг нь, шилбийг нь болгоомжтойхон үнсэж байснаа, хачин юм бодогдон охиноо гөлийн ширтэв.

	Хоёр хүн нэг мэдэхэд уулзалдан, бие биедээ ухаан жолоогүй тачаадан дурлаж, тэдний бие цогцос нийлэн нэгдсэнээс энэхүү нялх амьтан төржээ! Сайх нялх амьтанд түүнд амьдрал заяасан эр эм хоёр насных нь эцсийн мөч хүртэл нэгдэн, аль алинаас нь л авсан бөгөөд бас хаанаас гарсан нь үл мэдэгдэх тэднийхээс ялгаатай ямар нэг юм байх ажээ. Аль аль нь энэхүү нялх амьтанд давтагдан, биеийн галбир, ухааны нь нүнжиг, царай зүс, ааль аяг, нүдний харц, хөдөлгөөн, бодол сонирхол, тачаал тэр бүү хэл дууны өнгө, явдалд нь хүртэл байх агаад тэгэхдээ л ангид, ямар нэг шинэ хүн байгаа нь эргэлзээгүй.

	Тэд одоо салжээ, хэзээ ч эргэж буцалтгүйгээр холдоцгоож! Хэзээ ч тэдний харц хүний уг үндсийг үл таслагч дурлалын долгионд нэгдэн уусахаа больжээ.

	Тэгээд охиноо цээжиндээ наан, 

	— Хагацъя! Хагацъя! гэж шивгэнэв.

	Охиныхоо чихэнд шивгэнэсэн сайх үг бол, үхэн хатан дурлаж явсан хүндээ хэлсэн үг, бардам сэтгэлийн гашуудалтай хагацалт, амьдрал туршдаа ч зовж явж магадгүй авч бусдад ямар ч байсан нулимсаа харуулахгүй байж чадах эмэгтэйн салах ёс байлаа.

	— Аа тийм бий! Чамайг ч барилаа даа! Охиныг минь өгөөдөх! гэж хаалгаар шагайнгаа Вильям хашхирав.

	Ор луу гүйж ирэн охиноо ихэд эвлэгхнээр аваад толгой дээрээ өргөн, 

	— Мадемуазел Андермат сайн байна уу? Мадемуазел Андермат сайн уу?... гэв.

	Христиана «Миний нөхөр энэ хүн шүү дээ!» бодсоноо түүнийг анх удаа харж байгаа юм шиг гайхан ширтлээ. Хууль өөрийг нь энэ хүнтэй холбож, энэ хүний өмч болгожээ! Хүний хувиар, шашин, нийгэм, ёс суртахууны шаардлагаар энэ хүн өөрийнх нь хагас байх ёстой. Түүгээр ч зогсохгүй түүний ноён, өдөр шөнө ямар ч цагт зүрх сэтгэл бие цогцсынх нь эзэн билээ! Энэ бүгд түүнд одоо хачин санагдсан учир бүр инээмээр санагдав. Учир нь тэдний хооронд хүмүүсийн хувьд нэг насны, хэлэхийн аргагүй амттай, бараг ариун нандин гэж санадаг тийм холбоо байгаа ч үгүй бөгөөд цаашид хэзээ ч бий болохгүй ажээ.

	Нөхрөө араар нь тавьж хуурсандаа сэтгэл зовж, өөрийгөө зэмлэж явсангүй! Яагаад ийм байдаг билээ? гэж гайхна. Яагаад?... Учир нь мэдээжээр энэ хоёр бие биеэсээ хөндий, шал ондоо, хоорондоо хавьтах юмгүй өөр улс байжээ. Гэлээ ч сайн, нэг сэтгэлийг барьсан халамжтай нөхөр байв.

	Зөвхөн адилхан бие бялдар, нэг янзын төрх, нэг төрлийн бодол санаатай хүмүүс л сайн дурын үндсэн дээр ариун нандин холбоогоор холбогдон бие биеэ буцалтгүй дотносон хайрладаг байж болох юм.

	Охиныг нь дахин манцуйлав. Вильям орон дээр нь суугаад, 

	— Хонгор минь сонс, Блек эмчийг тийм найрсаг бус хүлээж авснаас чинь хойш би чамд нэг юм хэлэхээсээ халшраад айгаад байна. Гэхдээ Бонөфил эмчийг хүлээн авч намайг нэг баярлуулж үз! гэхэд нь Христиана анх удаа учиргүй хөгжилтэй биш ч гэх нь ээ инээмсэглэхчээ аядаж, 

	— Бонөфил эмч ий! Ёстой нар баруунаас гарах нь! Эвлэрчихээ юу? гэв.

	— Яг тийм. Би чамд нэг том нууц сонин хэлчихье. Би хуучин сувиллын газрыг худалдаж аваад байна.

	Одоо энэ хавь цөмөөрөө минийх. Ямар их амжилт вэ, хэлэх юм алга! Цаад хөөрхий Бонөфил эмч мэдээж, аль хэдийн энэ тухай үнэр авчхаад заль гаргаж байгаа нь тэр. Өдөр болгон ирж чиний тухай асуун, хаалгачид элдэв гоё үгтэй нэрийн хуудсаа орхидог болов. Би үүнийх нь хариуд очиж уулзлаа, одоо тэгээд сайн харилцаатай болсон.

	— Тэгвэл яах вэ дуртай үедээ л ирэг. Уулзахдаа баяртай байх болно.

	— Ёстой сайн! Баярлалаа, хайрт минь. Маргааш өглөө л аваад ирэмз. Өө тийм, Поль чамд баяр хүргэж мэнд дамжуулахыг байнга хүсэж, манай охиныг асууж сонирхдогийг хэлэх юм байна. Бүр хармаар байна гэснийг нь ч хэлэх юун, гэхэд нь Христиана хэдийгээр шийдчихсэн байсан ч гэсэн зүрх нь ёгхийгээд явчхав. Гэлээ ч сэтгэлээ чангалан, 

	— Миний өмнөөс баярлаж байгааг хэлчхээрэй гэв.

	Андермат үргэлжлүүлэн, 

	— Гэрлэх тухайг нь чамд хэлэхээ мартчихсан юм биш байгаа гэж маш их зовоод байгаа бололтой. Би чамайг аль хэдийн дуулсан гэдгийг хэлэхэд, чамайг юу гэж бодож байгаа бол гэж олон ч удаа асуусан даа гэв.

	Христиана байдаг хүчээ гарган, 

	— Би сайшаан зөвшөөрч байна гэдгийг хэлээрэй гэв. Вильям үргэлжлүүлэн зовоож, 

	— Тэгээд бас охиндоо ямар нэр өгөхийг мэдэх хүсэлтэй байгаа юм. Маргарита юм уу, Женевьевын аль нэгийг хараахан шийдээгүй байна гэдгээ хэллээ. Цаадах чинь Женевьевийг илүү аятайхан гэнэ...

	— Би бодож байгаад өөр нэр өгөхөөр шийдсэн. Охиндоо Арлэта гэдэг нэр өгье.

	Урьд, хүүхэд олсныхоо дараахан төрөх хүүхдэдээ ямар нэр өгөх тухай Польтой зөвшиж байгаад хэрэв охин төрвөл Маргарита юм уу эсвэл Женевьева гэж нэр өгнө гэж тохиролцжээ. Харин одоо бол Христиана энэ нэрийг сонсох ч хүсэлгүй байлаа.

	Вильям, 

	— Арлэта... Арлэта... За яах вэ, их хөөрхөн нэр юм... чиний зөв. Гэхдээ чамтай адилхан Христиана л гэмээр байна даа. Миний дуртай нэр... Христиана! гэхэд нь Христиана уртаар санаа алдаад

	— Өө хэрэггүй. Загалмайд цовдлуулсан хүний15 нэртэй хүн зовлонгоос өөр юм амсахгүй гэв.

	Андермат байдгаараа улайчхав. Ийм зүйрлэл зүүдэнд нь ч орж явсангүй. Тэгээд боссоноо, 

	— За яах вэ, Арлэта ч сайхан л нэр. Баяртай хонгор минь гэлээ.

	Түүнийг гарсны дараа Христиана өрлөг эхийг дуудаад охиныхоо өлгийг орныхоо хажууд тавиулав.

	Усан онгоц шиг хэлбэртэй хөнгөхөн өлгий орыг том ортой зэрэгцүүлэн тавихад, махийлгасан зэсэд тогтоосон цагаан хөшиг хөлгийн далбаа шиг чичгэнэнэ. Христиана гараа сунган унтаж байгаа охин дээрээ тавиад

	— Бүүвэй, бүүвэй үр минь унт даа. Чамайг хэн ч хэзээ ч ээж шиг нь хайрлахгүй гэж шивгэнэв.

	Дараагийн хэдэн өдөр амар жимэр гуниглан өнгөрөөж их ч олон юм эргэцүүлэн бодож, зүрх сэтгэлээ хатамжлан чангалж, хэдэн долоо хоногийн дараа хуучин хэвдээ эргэн орохоор зориг шулуудав. Одоо ганц хийдэг, цаг өнгөрөөдөг юм охин нь болжээ. Охиныхоо нүдийг ширтэн анхны ухаалаг харцыг олж харах гэж хичээх авч, цонхны гялалзсан шилийг ширтэх хоёр хөх дугаригаас өөр юм хараахан олж харахгүй байлаа.

	Одоохондоо унтаа байгаа сайх нүд хорвоог өөрийнх нь харсан шигээр харна гэж бодохоос учиргүй гунигтай санагдана. Залуу эмэгтэйг аз жаргал, итгэмтгий баяр хөөрөөр мансууруулах тэр хүслэн, хуурмаг үзэгдлийн солонгорсон манан дундуур бас л харж таарна. Охиных нь нүд эхийнхээ харж хайрлаж байсан бүгдийг, тунгалаг нарлаг өдөр, ой мод, цэцэг жимс, гай болоход хүмүүсийг ч бас халиаж хайрлаж болно. Түмний дундаас нэгийг л онцлон хайрлах нь ч мэдээж! Танил дотно дүрийг нь хадгалан явж, хэчнээн хол байсан ч дэргэдээ юм шиг харан, ойртоход нь халуу шатах шиг болно... Тэгээд дараа нь... дараа нь уйлж сурна даа!

	Нулимс, хорсгом гашуун нулимс энэ жижигхэн хацрыг нь даган урсах болно. Одоохондоо бүдэгхэн, яваандаа цэнхэр болох нүд нь хууртагдсан дурлалын зовлонгоосоо танигдахын аргагүй болж, цөхрөн шаналсны гашуун нулимсаар бүрхэгдэх болно.

	Тэгээд охиноо ухаан мадаггүй энхрийлэн үнсээд, 

	— Надаас өөр хэнийг ч бүү хайрлаарай хонгорхон охин минь! гэж шивгэнэлээ.

	Өдөр болгон биеийг нь үздэг Ма-Русел профессор нэг өдөр:

	— За яах вэ. Өнөөдрөөс та жаахан босож болох юм байна гэжээ.

	Эмчийг явсны дараа Андермат эхнэртээ, 

	— Чи бүр сайн илаарь болоогүй нь харамсалтай байна. Өнөөдөр эмчилгээний дасгалын хүрээлэнд их сонирхолтой туршилт явуулах юм. Латон эмч ёстой гайхамшгийг бүтээж, механикжсан эмчилгээнийхээ дасгалаар Кловис өвгөнийг босгоод ирсэн шүү. Одоо нөгөө хөлгүй байсан хүн чинь эрүүл хүн шиг явдаг болсон гээд бодоод үз л дээ! Дасгал болгоны дараа л мэдэгдэхүйц дээрдээд байгаа юм гэв.

	Христиана түүнд тал засан, 

	— Тэгээд өнөөдөр олон нийтэд үзүүлэх хэрэг үү? гэхэд

	— Нэг талаар тийм, нөгөө талаар үгүй. Зөвхөн эмч нарыг, зарим нэг найз нараасаа урина гэв.

	— Хэдэн цагт болох юм?

	— Гурван цагт.

	— Ноён Бретиний уригдаа юу?

	— Уригдалгүй яах вэ. Ирнэ гэж байна билээ. Бүх удирдах зөвлөл тэнд байлцах юм. Эмнэлгийн шинжлэх ухааны үүднээс бол их сонирхолтой зүйл дээ.

	— Тэгэхээр ингэе. Би босож болох учраас ноён Бретинийг хүлээн авч чадах байна. Надтай ирж уулз гэж гуйна биз. Та нарыг туршлага сонирхож байх хооронд надад хань болог.

	— Тэгье, хайрт минь.

	— Чи мартахгүй биз?

	— Үгүй, үгүй санаа зоволтгүй.

	Тэгээд Андермат үзэгчдийг цуглуулахаар явлаа.

	Зэрэмдэг эрийг анагааж байна гэж Ориолууд хөөрхөн дөнгөснийг нь мэдээд банкны эзэн өөрөө эмчилгээний аль нэг шинэ аргад үхтлээ итгэдэг өвчтөнүүдийн итгэмтгий занг далимдуулан тэр тоглоомыг нь үргэлжлүүлж, эмчилгээний тухай ам хуурайгүй, үнэмшмээр итгэлтэй ярихдаа өөрөө ч үүндээ итгэж байгаа эсэхээ ялгахаа больчихно.

	Гурван цагийн орчимд Андерматын урхидаж амжсан хүмүүс рашааны гол танхимын үүдэнд цугларч, Кловисыг хүлээж байв. Өвгөн ч хоёр суга таяг тулан хөлөө мөн л чирсээр зүүн баруунгүй мэхэлзэн гарч ирэв.

	Түүний араас Ориол, хүү, охидтойгоо, араас нь Гонтран, Поль хоёр дагасан харагдана.

	Үе мөчийг хөдөлгөн дасгал хийлгэдэг нугастай багаж хэрэгсэл тавилсан том танхимд Латон эмч, Андермат, Онора хоёртой ярилцан үзэгчдийг хүлээж байв.

	Кловис хөгшнийг харангуутаа, сахлаа мөлчийтөл хуссан уруул дээгүүр нь баярын инээд тодорч, 

	— За тэгээд? Өнөөдөр чинь бид ямаршуухан байгаа билээ? гэхэд нь

	— Өө, дажгүй, бүх юм зүгээр гэв.

	Патрюс Мартел, Сен-Ландри хоёр ч орж ирэв. Тэд ч бас юу болохыг сонирхож иржээ. Мартел итгэж, наадах нь эргэлзэж байлаа. Тэдний араас олны гайхлыг төрүүлэм юм болж, Бонөфил эмч орж ирэнгээ өрсөлдөгчдөө мэхийн ёслоод Андерматтай гар барив. Хамгийн сүүлд Блек эмч орж ирэв.

	— Эрхэмсэг ноёд, хатагтай нар аа, гээд Латон эмч эгч дүү хоёрын зүг мэхийн ёсолсноо үргэлжлүүлэн, — Та бүхэн тун сонин зүйлийг одоо нүдээрээ үзэх гэж байна. Үүнийг эхлэхийн өмнө энэ өвгөн бол явж чаддаг, тэгэхдээ тун зүдэргээтэй явдаг гэдгийг хэлэх нь зүйтэй байна. Кловис гуай та таяггүй явж чадах уу? гэв.

	— Үгүй шүү, ноёнтон оо!

	— За сайн сайн, эхэлцгээе.

	Хөгшнийг сандал дээр шовойтол суулгаад, хөлийг нь сандлын доод нугастай хэсэгтэй барин сайн хүлсний дараа ерөнхий эмч «Аяархан эхлээрэй» гэж тушаахад халаадныхаа ханцуйг шамласан үйлчлэгч бариулыг удаан эргүүлж эхлэв.

	Тэгэхэд нь тэнүүлчийн баруун хөл өвдгөөрөө нугаран өргөгдсөнөө тэнийж, дахин нугарахад, зүүн хөл нь ч бас хөдөлж эхлэв. Кловис өвгөн гэнэт хөгжин инээж, урт цагаан сахал нь чичгэнэн хөлийнхөө хөдөлгөөний хэмээр толгойгоо хоёр тийш нь хаялж эхлэв.

	Дөрвөн эмч, Андерматын хамт бөгтийж ирээд нууцыг мэдэж байгаа хүний дүр үзүүлэн хөлийн хөдөлгөөнийг нь ажиглахад, Аварга эцэгтэйгээ учиртайхан харц солилцоно.

	Онгорхой чигээр нь орхисон хаалгаар итгэмтгий, бас сониуч, үл итгээч нар тасралтгүй цувран орж сайн харж авахын тулд сандлыг бүчин шавна.

	— Хурд нэмээрэй! гэж Латон эмчийг зарлиг буулгахад үйлчлэгч улам хурдан эргүүлэв.

	Кловисын хөл гүйж байгаа юм шиг дээш доош болоход гижигдүүлж байгаа хүүхэд шиг тас тас хөхрөн хөөрч толгой хаялан байх завсраа, 

	— Ёстой элэг хөшмөөр! Ёстой элэг хөшмөөр юм! гэж давтан үглэж байв. Энэ үгийг мэдээж, гаднаас ирсэн сувилуулагчийн нэгнээс л сонсож авсан бололтой.

	Аварга ч тэснэ тэснэ гэж яаж тэсэх вэ гэгчээр учиргүй хөхрөн, хөлөө дэвсэлж, гуяа алгадан, 

	— Ээ, чөтгөррр Кловис!... Эээ чөтгөррр чамайг! гэж дуу алдав.

	— Болсон! гэж Латон үйлчлэгчид хэллээ.

	Тэнүүлчийн хүлээсийг тайлж, үр дүнг нь харахаар эмч нар холдож зогсоцгоов.

	Тэгтэл ч Кловис өвгөн бүгдийн нүдэн дээр хэний ч тусламжгүй сандлаасаа буугаад, тасалгаа дундуур алхах нь тэр. Хэдийгээр бэгцийн их хүчилж байгаа бололтой үрчилзэн, ойр ойрхон гишгэлэх боловч, ямар ч л байсан таяггүй алхаж байлаа!

	Бонөфил эмч хамгийн түрүүн ам нээж, 

	— Ёстой онцгой тохиолдол байна! гэв.

	Эмч Блек ч мэргэжил нэгтнийхээ үгийг өлгөн авч дэмжив. Онора эмч л дуугарсангүй.

	Гонтран Полийн чихэнд, 

	— Юу ч ойлгохгүй байна. Эдний царайг хараач. Тэнэгүүд үү эсвэл зальтууд уу? гэж шивгэнэв.

	Андермат ярьж эхэллээ. Эмчилгээний явцыг эхний өдрөөс нь эхлэн дэлгэрэнгүй тоочиж, өвчин дахисан тухай, эцэст нь шинээр бүрэн гүйцэд эдгэрлээ гэдгийг ярилаа. Тэгээд хөгжилтэйгөөр, 

	— Хэрэв өвлийн улиралд өвчтөний маань биеийн байдал зарим талаар дордлоо ч гэсэн бид зун нь эмчлэх болно гэж нэмэв.

	Дараа нь Монт-Ориолын рашааныг тэнгэрт тултал магтаж, түүний анагаах чадлыг ширхэгчлэн тоочоод

	— Би өөрөө, хувьдаа болон надад хамгийн дотно байдаг хүний туршлагаар эл рашааны өгөөмөр хишгийг амссан хүн байгаа юм. Миний үр үндэс тасралтгүй болсны ачийг Монт-Ориолд л хариулах өртэй хүн! гэж ярив.

	Энд хүрээд гэнэт Поль Бретинийг явуулна гэж эхнэртээ амласнаа санав. Угийн халамжтай нөхрийн хувьд амласнаа мартсандаа сэтгэл зовж, ийш тийш сэртэлзэн харснаа Полийг олж хараад, дэргэд нь хүрч очин, 

	— Хонгор минь! Би танд нэг юм хэлэхээ таг мартчихаж, Христиана цаана чинь таныг хүлээж байгаа юм сан гэхэд Бретини, 

	— Намайг уу?... Одоо юу даа... гэж дүлгэнэв.

	— Тийм ээ тийм. Өнөөдөр л дөнгөж орноосоо босож байгаа юм. Тэгээд танилуудаасаа хамгийн түрүүнд тантай уулзахыг хүссэн юм л даа. Хурдхан дэгдэж үз, намайг мартсандаа уучлалт гуйж байгааг хэлчхээрэй гэв.

	Поль зочид буудал руу явлаа. Сэтгэл догдолсондоо зүрх нь түг түг цохилно.

	Замдаа маркиз Равенелтэй дайралдахад, цаадах нь

	— Христиана аль түрүүн босчхоод, таныг өдий болтол алга байгаад гайхаад байсан шүү гэж хэлэв.

	Алхаагаа түргэсгэн, шатны анхны гишгүүр дээр хөл тавихдаа юугаа хэлдэг юм билээ гэж бодон түр зогсов. Өөрийг нь яаж угтах бол? Ганцаархнаа байх болов уу? Хэрэв гэрлэлтийнх нь тухай яривал юугаа хэлж духаа маажих вэ? гэхчлэн бодно.

	Христианаг төрсөн цагаас хойш, түүний тухай бодохдоо сэтгэл нь тарчлан зарсхийдэг байснаар барахгүй анхны уулзалтынхаа тухай дурсмагц зовсондоо улайж, цонхийдог байв. Мөн барааг нь ч хараагүй хүүхдийнхээ тухай ихэд эвгүйрхэн бодох болж, охиноо нэг харах юм сан гэж бодовч, харахаасаа бас айж байлаа. Ямар нэг балиар юманд орооцолдон, ёс суртахууны талаар өөрийгөө хиртүүлэн эр хүний дотоод сэтгэлд насан турш нь толбо болон үлдэх өөдгүй хэрэг хийжээ гэдгээ ч мэдэрч байлаа. Гэхдээ үхэн хатан атлаа даанч хоромхон зуур дурлаж явсан эмэгтэйнхээ харцнаас л хамгаас илүү айж байв.

	Түүнийг яаж угтах бол? Зэмлэж, нулимс унагах ч юм уу эсвэл үзэн ядах болов уу? Эсвэл түүнийг нүднээс далд ор гэж хөөхийн тулд дуудуулсан байж магадгүй л юм. Түүний дэргэд чухам ямаршуухан байх вэ? Гуйж царайдсан, уйтгартай, аргаа барсан харцаар харах уу, эсвэл хүйтэн хөндий маягтай байх уу? Учир явдлыг гаргах уу, эсвэл юу хэлснийг нь дүлий дүнбэ оргин чагнах уу? Суух хэрэгтэй юу, эсвэл зогсоод ярилцах уу? Хүүхдээ харуулахаар нь юу хэлж, яах хэрэгтэй вэ? Тэгээд ямар дүр үзүүлбэл таарах вэ?

	Ийнхүү бодсоор хаалганых нь өмнө ирээд тээнэгэлзэн зогсож, хонхны товчийг дарахаар гар сунгахдаа гараа чичирч байгааг харав.

	Гэлээ ч зориг шулуудан, зааны ясан товчин дээр дарвал үүдний өрөөнд цахилгаан хонхны дуу жингэнэх сонстов.

	Зарц бүсгүй хаалга онгойлгон түүнийг орууллаа. Зочдын өрөөнд оронгоо унтлагын өрөөний онгорхой хаалгаар Христиана байгааг харав. Өрөөний буланд дэртэй урт зөөлөн сандал дээр хэвтээд өөдөөс нь ширтэж байна.

	Дундуур нь өнгөрөх ёстой сайх хоёр өрөө Польд эцэс төгсгөлгүй урт мэт санагдаж, хөл нь гуйвж байгааг мэдрэн, сандал, буйданд тээглэхээсээ айх боловч, Христианагаас харц салгаж чадахгүй, хөл доорхоо харж ч зүрхэлсэнгүй урагшилна. Христиана хөдлөх ч үгүй, дуугарах ч үгүй, Полийг хажуудаа ирэхийг хүлээнэ. Баруун гараа даашинз дээрээ сул тавьж, зүүн гараараа эргэн тойрон хөшиг татсан өлгийнөөс барьжээ.

	Поль гурван алхмын зайд ойртож очоод яахаа ч мэдэхгүй зогсов. Зарц бүсгүй гараад хаалгаа хаалаа. Хоёулхнаа үлджээ.

	Поль хөлд нь сөхрөн унаж өршөөл гуймаар санагдана. Гэвч Христиана баруун гараа аажуухан өргөж түүнд сунгаад, 

	— Сайн байна уу? хэмээн биеэ барин өгүүлэв.

	Поль гарыг нь атгаж түвдэлгүй доош тонгойн гарт нь уруулаа хүргэхчээ аядав.

	— Суугаач гэж Христианаг хэлэхэд, хөлд нь байсан намхан сандал дээр суулаа.

	Ямар нэг юм хэлэх хэрэгтэй байсан боловч, хэлэх үг олддоггүй, толгойноос нь хамаг бодол санаа нь сарничих шиг болж, тэр ч бүү хэл эгцэлж ч харах зүрх хүрсэнгүй. Гэвч эцэст нь нэг юм, 

	— Нөхөр тань надад таныг хүлээж байгаа гэдгийг хэлэхээ мартчихаж, түүнээс биш би эрт ирэх байлаа гэж бувтнахад нь, 

	— Өө! Энэ ямар хамаа байх вэ. Эрт... орой... хэзээ нэг цагт уулзах л байсан шүү дээ... гэв.

	Тэгээд юм хэлэхгүй болохоор нь Поль хурдхан шиг, 

	— Одоо ч таны бие сайжраа биз дээ? гэж асуув.

	— Баярлалаа танд, тийм их зовлонгийн дараа гэхэд бас ч гайгүй шүү.

	Хачин цонхигор, мариа нь шуугдсан харагдавч хөл хүндтэй болохынхоо өмнөхөөс илүү хөөрхөн харагдана. Ялангуяа нүд нь их өөр болжээ. Тийм утга учиртай харцтайг нь урьд ажигласангүй, нүднийх нь цэнхэр өнгө улам ч гүн болж, цаанаа л нэг даацтай, арай ч бүдгэрэн өтгөрсөн юм шиг санагдана. Гар нь талийгаачийн гар лугаа адил лавын цайвар өнгөтэй харагдана.

	Христиана яриагаа үргэлжлүүлж

	— Мөн ч яггүй хүнд үеийг давж гарсан даа. Хүн гэдэг амьтан ийнхүү зовлонгоо эдлээд ирэхээр, амьдралынхаа сүүлчийн мөчийг хүртэл тэсэх хүч чадалтайгаа аяндаа мэдэрдэг юм билээ гэхэд нь Поль ихэд сандран аяархнаар

	— Тийм ээ, энэ бол их хүнд, аймшигтай сорилт байсан даа гэхэд Христиана үгийг нь цуурай шиг давтан

	— Аймшигтай гэв.

	Хэдэн хормын турш өлгийний хөшиг намилзан хөдөлж унтаж байсан хүүхэд сэрлээ гэдэг нь мэдэгдэн, сүрчигнэж эхлэв. Бретини өлгийг нүд салгалгүй ширтэж, дотор нь байгаа нялх амьтныг харах юм сан гэхээс байж ядан сэтгэлийн зовлон нь улам нэмэгдэн тарчилж суув.

	Тэгтэл өлгий орны хөшгийг Христиана энгүүндээ энгэртээ хатгадаг байсан алтан зүүгээр дээрээс нь доош сүлбэсэн байхыг ажиглав. Поль урьд сайх тал саран хэлбэртэй толгойтой гоёмсог зүүг нь сугалж аваад хайртынхаа даашинзны мөрний хуниасанд хатган тоглодог байжээ. Христианагийн санааг даруй ойлгон, хүүхдээс нь эгнэгт холдуулсан алтан үзүүрт саадын өмнө аргагүйдэн зүрх рүү нь зүү шаах мэт шимширчээ.

	Сайх цагаан, хөл хорьсон газраас доожоогүйхэн орилж, гомдоллох дуун гарахад Христиана хөнгөн өлгий завийг жаахан хөдөлгөж, ялимгүй ширүүн өнгөөр, 

	— Та намайг уучлаарай, гэвч танд илүү цаг гаргаж чадахгүй нь. Хүүхэд минь сэрчихлээ гэв.

	Поль босон, гарыг нь дахин үнсээд үүд чиглэн явав. Түүнийг гарахын даваан дээр Христиана

	— Танд аз жаргал хүсье гэлээ.

	[←14]
	 Луй буюу луйдор — францын эртний цэвэр алтан зоос




	[←15]
	Христиана гэдэг нэр нь загалмайд цовдлуулсан Есүс Христостой нэг үндэстэй. (орч.)

